અભાવનો અંત
જ્યાં ઈચ્છા છે, ત્યાં દુઃખ છે. કારણ કે ત્યાં અભાવ છે. આત્મા બધા અભાવોનો અભાવ ઈચ્છે છે. અભાવનો પૂર્ણ અભાવ એ જ આનંદ છે, એ જ સ્વતંત્રતા છે, એ જ મુક્તિ છે.
જ્યાં કોઈ પણ અભાવ છે, ત્યાં બંધન છે, સીમા છે, પરતંત્રતા છે. જ્યાં અભાવમાં અભાવ છે ત્યાં પરમમુક્તિનો પ્રવેશ છે.
બહારની કોઈ પણ ઉપલબ્ધિ વડે અભવાનો અભાવ થતો નથી, બહારની કોઈ પણ સંપત્તિ અંદરના અભાવને કેવી રીતે પૂરી શકે ?
અભાવ આંતરિક છે. બહારના કોઈ પણ પદાર્થ વડે તેને ભરી નહિં શકાય. આથી બહાર બધું મેળવીને પણ કાંઈ મેળવ્યું હોય તેવું પ્રતીત થતું નથી. બહારનું બહાર જ રહે છે. અંદરનાને કોઈ આવતું નથી.
અભાવને ભૂમિકા પર સમ્રાટો અને ભિખારીઓમાં કોઈ ભેદ નથી.
પૂર્ણમાં પૂર્ણ સદ્દભાવ કેળવવાથી સર્વ પ્રકારના અભાવનો ખટકો નાશ પામે છે. સત્ને ભાવ આપવો એ જ માનવ જીવનની ઉત્તમતા છે.
ભયનું કારણ
જીવને ભય લાગે છે, તેનું કારણ માત્ર એક જ છે કે તે બીજાને પોતાનાથી ભિન્ન તરીકે જુએ છે.
જ્યાં ભેદ ત્યાં ભય છે અને અભેદ ત્યાં અભય છે.
ભેદની ભાવના એ જ સર્વ અનિષ્ટોનું આપદાઓનું અણગમા અને ધિક્કારનું મૂળ છે.
સર્વ જીવો સાથે જ્યારે એકતાનો અનુભવ થાય છે ત્યારે ભય જેવું કંઈ રહેતું નથી.
સંતોની દૃષ્ટિમાં દ્વૈતની કોઈ ભાવના હોતી નથી, તેથી નિત્ય અભય માણે છે.
પરમાત્મા સ્વયં અભય સ્વરૃપ છે. તેમનું નિરંતર સ્મરણ કીર્તન વગેરે કરવાથી ભેદના ઘરની ભય સંજ્ઞા શિથિલ બને છે અને કાળક્રમે સાવ નાબૂદ થાય છે.
પરમાત્મા ઐક્ય માટે છે. એક રાગ અને અભેદ માટે છે. જ્યારે આપણે પરમાત્મા વિશે વિચાર કરીએ છીએ ત્યારે આપણે આપતા સત્ય વિશે વિચાર કરીએ છીએ. જે સર્વવ્યાપી છે. સર્વ વ્યાપીનું અનુસંધાન મનમાં વ્યાપીને રહેલા ભયને ભગાડી મૂકવાને, સર્વધર્મ બજાવે જ છે.
                                    હૃદયંગમ સત્ય ઘટના....

આપણે અહીં પ્રસ્તુત વાતના જીવંત સ્વરૃપ સમી એક ઘટના નિહાળીશું. ઘટના સત્ય છે, હૃદયસ્પર્શી છે અને વિદેશની ભૂમિ પર બનેલી છે.
જો એને હૃદયની નિષ્ઠાપૂર્વક વાંચીશું તો જરૃર આપણા મનમાં પણ અન્યોની કાળજી લેવાના ભાવો પ્રસ્ફુટ બન્યા વિના નહિ રહે અને એ માટે ક્યાંક સંપત્તિના-ક્યાંક શક્તિના તો ક્યાંક સહાનુભૂતિના દાન કર્યા વિના આપણું હૈયું નહિ રહે. આ રહી એ હૃદયંગમ સત્ય ઘટના....
કેન્યાની સમીપમાં આવેલો એ દેશ હતો યુગાન્ડા. કાગડાઓને ય ગોરા કહેવરાવે અને નરકના રાક્ષસોની યાદ અપાવે તેવો ત્યાંનો હબસી સરમુખત્યાર હતો ઈદીઅમીન. સારા બન્યા વિના જેઓ મહત્ત્વના બન્યા છે માનવના ખોળિયે તેઓ શયતાન બન્યા છે. આ ઉક્તિને અક્ષરશઃ સત્ય ઠેરવવા માટે મચી પડેલો એ ક્રૂર સરમુખત્યાર હતો.
યુગાન્ડાની રાજધાની કમ્પાલા શહેરમાં મંજુબહેન પંચાલ અને જનકભાઈ પંચાલ નામના ગુજરાતી અબજોપતિ દંપતી વસતું હતું. એમની આખી સોસાયટીમાં લગભગ ત્રીસેક આલીશાન મકાનો હતા. બધા જ મકાનો અબજોપતિઓના હતા અને એય ગુજરાતી અબજોપતિઓના.
એક સવારની વાત. જનકભાઈ સ્નાન કરીને પોતાના ઘરમાં બનાવેલા નાનકડા મંદિરમાં પૂજા-પાઠ કરતા હતા ત્યાં જ ઘરની બહાર એક સાથે ત્રણ-ચાર વાહનો ઊભા રહેવાનો અવાજ સંભળાયો.
ચંદક્ષણોમાં તો લશ્કરી બૂટની ધડબડાટી બોલી ઊઠી અને ત્યારબાદ જુસ્સાભેર ખટખટાવાતો જનકભાઈનો દરવાજો ધણધણી ઊઠ્યો.
મંજુબહેને દરવાજો ખોલ્યો. સામે પેલા શયતાન સરમુખત્યારના કાળિયા રાક્ષસ સૈનિકો ભયાવહ હાસ્ય કરતા ઊભા હતા. એમને જોતાં જ મંજુબહેને મોટી પોક મૂકી. હા, તેઓ જાણતા હતા કે આ રાક્ષસો પોતાના પતિ જનકભાઈને જ લઈ જવા આવી પહોંચ્યા છે અને એકવાર ઈદી અમીન પાસે એમને લઈ જવાય પછી એ શયતાન એમને જીવતો છોડવાનો નહોતો. એય મંજુબહેન જાણતા હતા. આથી એમનું કરૃણ રૃદન વાસ્તવિક હતું.
અલબત્ત, આવી કરૃણ રોક્કળ ઉપર દયા ભાવ ધરવાનો અંશતઃ પણ વિચાર કરે તો એ કાળિયા સૈનિકો પેલા શયતાન સરમુખત્યારના નોકરો શેના ? એમણે તરત જ સ્વાહીલી ભાષામાં જનકભાઈને હાજર કરવાનો આદેશ આપ્યો અને ચંદક્ષણોમાં ન હાજર થાય તો ઘરનો ખૂણે ખૂણો ફેંદીને પોતે સ્વયં શોધી લેશે એવી ધમકી પણ... અને વળી મંજુબહેનના કરૃણ રૃદન પર એ રાક્ષસો અટ્ટહાસ્ય કરવા માંડ્યા. એટલામાં જનકભાઈની બંને દીકરીઓ અને એક દીકરો પણ દિવાનખંડમાં આવી પહોંચ્યા હતા. એ ભયાવહ દૃશ્ય નિહાળી તેઓ પણ ધ્રૂજી રહ્યા હતા.
જનકભાઈ આવી પહોંચ્યા. પત્નીને અને વહાલાં બાળકોને અંતિમવાર મળીને અને ઈશ્વરને નમસ્કાર કરીને તેમણે પેલા રાક્ષસો સાથે ચાલવા ડગ ભર્યું. ત્યાં જ કાંઈક યાદ આવતા તેમણે સૈનિકોને વિનંતી કરી કે મને એક મિનિટનો સમય આપો. હમણાં જ હું આવું છું. સૈનિકોએ સ્વાહીલી ભાષામાં કરડાકીભરી રજા આપી.
જનકભાઈ જૂજ ક્ષણોમાં જ એક ફાઈલ લઈ આવી પહોંચ્યા. ફાઈલ જોતાં જ પેલા કાળિયા રાક્ષસોએ કટાક્ષમાં વળી એક અટ્ટહાસ્ય વેર્યું. લશ્કરી વાહનોમાં જનકભાઈ અને કાળિયા રાક્ષસો રવાના થયા.
કમ્પાલાની આ સોસાયટીમાં ઈદીઅમીને પાછલા બાર દિવસથી આ રીતનો કાળો કેર મચાવ્યો હતો. આ ગુજરાતી પરિવારોેને તે પોતાના દેશના લુંટારું સમજતો હતો. બદમાશ ગણતો હતો. પોતાના નાગરિકોના શોષક તરીકે તેને જોતો હતો અને એ તમામ પરિવારોને નામશેષ કરવાનું તેણે નક્કી કર્યું હતું. એ ક્રૂર પદ્ધતિનો તેણે છેલ્લા બાર દિવસથી પ્રારંભ કર્યો હતો. રોજ આ જ રીતે લશ્કરી વાહનો આવતા પછી એક-એક ઘરના વડીલને આજ રીતે ક્રૂર શાસક ઈદીઅમીન પાસે લઈ જવામાં આવતા હતા અને પછી ઈદી અમીન ગાળોનો વરસાદ વરસાવતા અને અટ્ટહાસ્ય રેલાવતા રેલાવતાં તેને ગોળીઓથી શૂટ કરી દેતો હતો. મૃતકના લોહીલુહાણ શબને વળી પેલા રાક્ષસ સૈનિકો વાહનમાં લાવતા ને સોસાયટીની બહારના મેદાનમાં કોથળો નાંખતા હોય તેમ નાંખીને રવાના થઈ જતાં હતા. ઘરના સભ્યો ઘર રેઢું મૂકીને રોક્કળ મચાવતાં લાશની આસપાસમાં એકઠા થઈ જતા. આખી સોસાયટી ભેગી થઈ જતી. ચાર-પાંચ કલાક સુધી આ બધું ચાલતું હતું.
ત્યારબાદ મૃતકની અંતિમવિધિ કરીને તેઓ પોતાના ઘરે જતા ત્યારે... ત્યારે ત્યાં ઘર ન દેખાતું- બલ્કે લૂંટાયેલું ખંડેર દેખાતું. ઈદી અમીનના ગોઠવેલા હબસી નાગરિકો ઘર રેઢું થતાં જ અંદર પહોંચીને લૂંટ ચલાવતા હતા. ચાર-પાંચ કલાક પર્યંત સ્વજનો માટે આંસુ વેરતા હોય ત્યારે અહીં લુંટારુઓ તેના જીવનનો સર્વનાશ વેરતા હોય.
માત્ર અડધા દિવસમાં આ રીતે એ શયતાન સરમુખત્યાર આ ગુર્જર પરિવારોને અબજોપતિમાંથી રોડપતિ બનાવી દેતો હતો અને પોતાની હબસી પ્રજાને પૈસાદાર. પરદેશી ભૂમિ હોય, પરદેશી લોકો હોય અને એમાં દયાહીન શાસકનું શાસન હોય ત્યાં એ ગુજરાતીઓ આંસુ સારવા સિવાય બીજું કરી પણ શું શકે ભલા ?
બસ, બાર દિવસથી સતત ચાલતા એ સિલસિલામાં આજે પેલા જનકભાઈ પંચાલનો નંબર લાગ્યો હતો. તેમને ઈદીઅમીનની સમક્ષ હાજર કરવામાં આવ્યા. સામે જ કાળાડિબાંગ વાદળાથીય વધુ શ્યામ વર્ણ ધરાવતો અને સિંહથી ય વધુ ક્રૂર મિજાજ ધરાવતો ઈદીઅમીન અર્ધ ખુલ્લા દેહે સિંહાસન ઉપર શરાબની મહેફિલ ઉડાવતો બેઠો હતો. જનકભાઈની નજર ઈદીઅમીનને મળતા જ તેમણે ત્યાંની સ્વાહીલી ભાષામાં સલામ ભરતા વિવેક કર્યો. 'નમનાગાની ? (કેમ છો ?)'
સાંભળીને ઈદીઅમીને હાસ્ય વેરતા ઉત્તર આપ્યો ઃ 'મઝૂરી ! મઝૂરી ! (ખૂબ જ સુંદર)'
અને પછી વળતી જ ક્ષણે કાચિંડાની જેમ મિજાજનો રંગ બદલીને તેણે જનકભાઈને ગાળો દેવા માંડી ઃ 'યુ બ્લડી ઈડિયટ બદમાશ, લુંટારું, હરામખોર. અમારા દેશમાં આવીને તે અમારા નાગરિકોનું શોષણ કર્યું છે. અમારા લોકોને લૂંટ્યા. હેરાન કર્યા ને તું અબજોપતિ બની બેઠો. અમારી સરકારને નુકસાન કરાવ્યું. બદમારશ તને આ ઈદીઅમીનનો ય ડર ન લાગ્યો ? હું તને હવે નહિ છોડું. જાનથી જઈશ આજે તું...'
'વન મિનિટ, યોર હાઈનેસ સર ! ઈદીઅમીનનું બોલવાનું અવિરત ચાલુ જ હતું ત્યાં જ જનકભાઈએ તેમને વિનંતીના સૂરમાં અટકાવીને કહ્યું ઃ 'સર ! તમારી ભૂલ થતી લાગે છે. મેં તો તમારી સરકારને નુકસાન નહિ, અનેકગણો ફાયદો કરાવ્યો છે. મારી પાસે દરેક કાગળો છે. આપ એકવાર મારા હાથમાં રહેલી આ ફાઈલ જોઈ લો.'
કોણ જાણે ઈદીઅમીનના મનમાં ત્યારે શું થયું ? આમ તો તેણે આવી ફાઈલોમાં રસ હતો જ નહિ. તેણે તો આ ગુજરાતીઓને શૂટ કરીને તેમની સંપત્તિ પડાવવામાં જ રસ હતો. છતાંય તે સમયે ફાઈલ ઉપર ઉપલકદૃષ્ટિ નાંખવાના ઈરાદાથી તેણે કહ્યું ઃ 'ઠીક છે લાવ. આજે મરી જ રહ્યો છે તો લાવ. તારી અંતિમ ઈચ્છા પૂરી કરી લઉં.' અને સ્વરમાં તેણે વળી ક્રૂર હાસ્ય ભેળવ્યું.
ફાઈના કાગળોને જોયા ન જોયા કરીને તે ઝડપથી ફેરવી રહ્યો હતો. ત્યાં જ એક કાગળ પર તેની દૃષ્ટિ અટકી ગઈ. ફાઈના પાના ફરતા અટકી ગયા. ઈદીઅમીન સ્થિર નજરે એ કાગળને જોઈ રહ્યો હતો. ક્ષણ-બેક્ષણ- ત્રણ ક્ષણ અને એના મુખ પરની ક્રૂરતા ઓસરવા માંડી.
ઈદીઅમીનની ક્રૂરતા જે કાગળ જોતાં જ ઓગળી ગઈ તે કોઈ કાગળ ન હોતો. પરંતુ અનાયાસે જ એ ફાઈલમાં રહી ગયેલું એક પેપરકટિંગ હતું. યુગાન્ડાના સરકારી દૈનિકપત્રે તેમાં ફોટા સાથેના એક ન્યૂઝ છાપ્યા હતા ઃ 'ગુજરાતી શ્રીમંત પરિવારે કમ્પાલાની એક હબસી બાળકોને પ્રેમથી ભોજન કરાવ્યું.' નીચે નાની કોલમોમાં તેની ડિટેઈલ્સ હતી અને ફોટામાં બાળકોને પ્રેમપૂર્વક સ્વયં ભોજન આપતાં જનકભાઈ પંચાલ હતા.
ગયા વર્ષે પોતાના જન્મદિવસની ઉજવણી સ્વરૃપે તેમણે આ નાનકડું પણ સરસ મજાનું સુકૃત્ય કર્યું હતું. ઈદીઅમીનની ક્રૂરતા આ સમાચાર વાંચીને અને તસવીર નિહાળીને જાણે ઓસરી ગઈ હતી.
તેણે સૈનિકોને બોલાવવા માટે સાદ દીધો ઃ 'સૈનિકો જલ્દી આવો અને પછી દોડતા આવી પહોંચેલા સૈનિકોને આદેશ કર્યો ઃ 'આ ભાઈ જે મારી સામે ઊભો છે ને એણે મારવાનો નથી. એ તો ખૂબ સારો માણસ છે. મારા હબસી બાળકોને ભોજન કરાવ્યું છે એણે. સન્માનપૂર્વક એને એનાં ઘરે મૂકી આવો.'
અમીનના આદેશનો અમલ થયો. જ્યારે માનમરતબા સાથે જનકભાઈ સહી સલામત ઘરે પહોંચ્યા ત્યારે ઘરમાં અને સમગ્ર સોસાયટીમાં આશ્ચર્ય સાથે આનંદનું વણકલ્પ્યું મોજું ફરી વળ્યું. 
પર માટે થોડું કયું હતું ને બદલામાં જાણે આખું જીવન મળ્યું હતું. પોતાના દ્વારા થયેલા નાનકડાં એક સત્કાર્યનો મહિમા નજરોનજર નિહાળ્યા બાદ જનકભાઈ પંચાલે ત્યારબાદ તો પોતાનું સમગ્ર જીવન પરના કાજે સમર્પી દીધું હતું.
આપણે જાતને જ પૂછીએ કે જાત માટે આજ પર્યંત ઘણું મથ્યા પણ જગત માટે કંઈક કરવાનીય દરકાર આપણે કરી ખરી ? સ્વ માટે ઘણું કર્યું પણ પર માટે યત્કિચિત્ પણ કાંઈ કર્યું ખરું ? એ યત્કિચિત્ સંપત્તિના દાનરૃપે જ હોય એમ નથી. એ સંપત્તિના દાન ઉપરાંત કોઈની મદદ કરવા દ્વારા સહયોગના દાન સ્વરૃપે, કોઈને દિલાસો આપવા દ્વારા સહાનુભૂતિના દાન સ્વરૃપે કે અન્ય કોઈપણ સ્વરૃપે હોઈ શકે છે.
આપણે એમાંથી કાંઈક પણ યથાશક્તિ કરતાં રહીએ જેથી સંસારયાત્રામાં ક્યારેક યુગાન્ડાના પેલા ઈદીઅમીન જેવા નરપિશાચનો પનારો પડે તો તેને જવાબ આપવા માટે આપણી તૈયારી હોય.
અંતે પેલા ઈંગ્લિશ સુવાક્યનો પ્રેરક સંદેશ અંતરમાં કોતરી લઈએ કે... 'Care more for other than for yourself. You will success more surely.' અર્થાત્ જીવનમાં જો ખૂબ સફળ થવું છે તો જાત કરતાં અન્યો માટે કાળજી વધુ રાખો.
મંઝિલ એટલે ?
ઉપરવાળા મહાન જાદુગરે ભલે અબજો મનુષ્યોનું સર્જન કર્યું. તો પણ ન જાણે તેની જોડે દેહ બનાવટના એટલા તે કેટલા રસાયણો છે કે કોઈનું મુખ કોઈની જોડે મેચ જ ના થાય.
અબજો માનવી-અબજો રૃપ.
તેવું જ કાંઈ મંઝિલની બાબતે છે.
જાણે કે પૂરો માનવ સમુદાય આ બાબતે પ્રભુ જોડે રેસમાં છે. જો તમે આટલા બધા અલગ અલગ મંઝિલ પસંદ ના કરીએ ? દરેકના મનમાં સર્વજ્ઞ ભાષિત ધ્યેય કરતાં અલગ જ વસ્તુ મેળવવાની ઝંખના હોય છે અને આ વાતે સર્વ માનવોમાં જબરદસ્ત 'એકતા' (!) છે.
આ અબજોમાંથી હવે ખાલી રની વાત કરીએ. મારી અને તમારી, હું અને તમે.
પરમની વાત પરમ જ સાથે મેં ઘરી કરી, તમે પણ તે સાંભળી. હવે આજે પરવરદિગારને થોડો આરામ દઈએ અને માત્ર આપણે બે જણાં એકાંતમાં બેસી વાતો કરીએ.
વાત પરમની જ છે. પરમે જ કીધેલી છે. પરંતુ કરવી છે પરમના પ્યારા જોડે... દિલથી વાત કરવી છે. મૂંઝવણ ભરેલી મંઝિલને બાળકના દિલ જેવી સાફ કરવી છે. આ એક એવી વાત છે કે જે મારા-તમારા સમેત દરેકની જિંદગીમાં ટકરાતી જ રહે છે.
કોઈને દોષ દેવો નથી, કોઈના દુર્ગુણોનું બેસૂરું ગાન નથી ગાવું કે ન્યાયાધીશની જેમ કોઈના માટે ચુકાદો પણ આપવો નથી.
માત્રે ને માત્ર મારી અને તમારી વાત.
મર્યાદાયૈ નમસ્તસ્મૈ
શત્રુંજય તીર્થના વહીવટ માટે કોઈ સારો માણસ મળતો ન હતો.
મંત્રીશ્વર વસ્તુપાળે ઘણાંને અજમાવ્યા પણ બધાં કટકી કરવાવાળા જ નીકળ્યા. આ.ભ. સેનસૂરીશ્વરજી, આ.ભ. ઉદયપ્રભસૂરિજી વિશાળ સમુદાય સાથે ધોળકા પધાર્યા હતા. મંત્રીને થયું આચાર્ય ભગવંત પાસેથી માર્ગદર્શન મેળવું.
આચાર્ય ભગવંતોને મુનિ ભગવંતોને વંદના કરતાં મંત્રીશ્વરની નજર એક વયોવૃદ્ધ મુનિ ઉપર પડી. વાળ બધા ધોળા હતા પણ શરીર સશક્ત હતું. આંખો તેજસ્વી હતી. અવાજ સત્તાવાહી હતો. મોટી વયે દીક્ષા લીધી હોય એવું જણાતું હતું.
વસ્તુમાળ મંત્રીને થયું આ મહાત્મા જો પાલીતાણા સ્થિરવાસ કરે તો વહીવટ સુધારી દે એવા છે.
આચાર્ય ભગવંત પાસે મંત્રીશ્વરે વ્યથા ઠાલવતાં કહ્યું ઃ 'સિદ્ધગિરી જેવા પવિત્ર તીર્થમાં ભાવિકો ઊલટથી ચડાવા બોલે. ભંડારમાં સોના રૃપા નાણું ભરે. અનેક પ્રકારની વિવિધ દ્રવ્યોની આવક થાય. જાત્રાળુ રકમ આપી જતા રહે.'
પછી એ રકમમાં ગરબડ થાય છે. વહીવટીતંત્રને લૂણો લાગ્યો છે. આખું તંત્ર ભ્રષ્યાચારથી ખદખદે છે. દેવદ્રવ્ય વગેરે દ્રવ્યોનું ભક્ષણ થાય છે. અમે તો જ્યારે જઈએ ત્યારે વહીવટ તપાસીએ ગોટાળા પકડાય પણ ખરા. માણસોને બદલી પણ પરિસ્થિતિ સુધરતી નથી.
બંને આચાર્ય ભગવંતો પણ આ સાંભળી વ્યથિત થયા. ગંભીર સ્વરે કહ્યું.
આનો ઉપાય તમને શું યોગ્ય લાગે છે ?
'ગુરુદેવ ! મને લાગે છે કે કોઈ સંસારી માણસ આમાં શુદ્ધ રહી શકે તેમ નથી. આપના પેલા મહાત્મા છે. એ જો પાલિતાણા સ્થિરવાસ કરે તો હું આખા વહીવટીતંત્રને એમના હાથ નીચે મૂકી શકું.'
આચાર્ય ભગવંત કહે  'એ મુનિરાજે મોટી વયે દીક્ષા લીધી છે. સંસારમાં ઘણાં વહીવટો સંભાળ્યા છે. એટલે એ પ્રકારની ક્ષમતા જોકે એમાંના છે પણ, સાધુ જીવનની મર્યાદાનું શું ?'
'ગુરુદેવ ! દેવદ્રવ્યાદિના ભક્ષણને ટાળવા મને આ સિવાય બીજો કોઈ ઉપાય દેખાતો નથી.'
કમને આચાર્યશ્રીએ મંત્રીનો પ્રસ્તાવ સ્વીકાર્યો. મુનિ નયવિજયજી પાલીતાણા પહોંચ્યા. થોડા સમયમાં એમણે વહીવટી ગરબડોના છીંડા બંધ કરી દીધા. રોજે રોજ હિસાબ કિતાબ તપાસે.
કટકી કરવાવાળા તો અકળાઈ ગયા. આ મુનિ જો અહીં કાયમ રહે તો આપણી ઉપરની આવક બંધ થઈ સમજો અને આ મુનિ હવે અહીં જ સ્થિર રહેવાના લાગે છે. સર્વોપરિ સત્તા એ જ છે. એટલે એમને જ એમના આચારથી ભ્રષ્ટ કરવા પડે તો જ આપણને ભ્રષ્ટાચાર કરવા મળે. નામથી સજ્જનસિંહ નામના ઠાકોરે આ જવાબદારી ઉપાડી.
ધીરે ધીરે મુનિરાજનો સંપર્ક વધાર્યો.
એક દિવસ હળવેથી કહ્યું  'મહારાજ સાહેબ ! આપને વંદન કરવા દેશ-પરદેશના મોટા મોટા માણસો આવે છે. આવા મેલા કપડાંમાં આપને જોતા એ લોકો કુગંછા કરે છે.'
ઠાકોરની સમજાવટ કામ આવી. મુનિએ ઉજળાં કપડાં પહેરવા માંડ્યા.
વળી એક દિવસ સજ્જનસિંહે કહ્યું ઃ 'આપના દાંત પીળા પડી ગયા છે. મોંમાંથી વાસ પણ આવે છે. દાંતે પાઉડર ઘસો અને મોઢામાં મુખવાસ રાખો.' નયવિજયને સમજ ન પડી કે નામથી સજ્જનનો ઈરાદો મલિન છે. 
આટલા મોટા વહીવટ પર ધ્યાન રાખવા સમય ઘણો જોઈએ એમ કહી ગોચરી છોડાવી દીધી. પાલખી ચાલુ કરાવી દીધી.
ફરી એકવાર મંત્રીશ્વર પાલીતાણા આવ્યા ત્યારે જાત્રા કરી બપોરે મુનિ નયવિજયને મળી વહીવટ વિશે માહિતી મેળવવાનું નક્કી કર્યું. યાત્રા કરી ઉતરતા નયવિજયની પાલખી મળી. આજુ-બાજુ જીહજૂરિયાઓનું ટોળું, મોઢામાં મુખવાસ, ઉજળાં કપડાં.
વસ્તુપાળ તો ડઘાઈ ગયા. અરરર. આ મુનિ અહીં આવીને કેટલા શિથિલ બની ગયા.
છતાં વિવેકપૂર્વક એણે પૂછ્યું  'આપ જાત્રા કરી ક્યારે પધારશો ? આપને મળવા ક્યારે આવું ?'
મુનિ નયવિજયજીને પણ આઘાત લાગ્યો. આચાર્ય મ.ની ઈચ્છા ન છતાં મંત્રીના આગ્રહથી મને અહીં મોકલ્યો અને હું આ લોકો દ્વારા આચારભ્રષ્ટ થઈ ગયો.
આદેસર દાદાના ચરણોમાં પોષ પોષ આંસુએ રડ્યા નયવિજય. ગુરુને મોં બતાવવા લાયક પણ પોતે ન રહ્યા. 
બપોરે વસ્તુપાળને કહે  'મંત્રીશ્વર ! મેં ઘણું અનુચિત વર્તન કર્યું છે. મુનિજીવનની મર્યાદાને બટ્ટો લગાડ્યો છે. હવે હું અણસણ કરીશ. ગુરુદેવને મારી વંદના ક્ષમાયાચના જણાવશો.'
પતન પછીનું પનરુત્થાન પણ વખાણવા લાયક છે. ભ્રષ્ટ તંત્રે હવેથી ગેરવહીવટ ન કરવાના સોગંદ લીધા.
દુઃખ વિષયક માન્યતા અને દૃષ્ટિકોણ
આજે માણસ દુઃખી છે, બહુ જ દુઃખી છે... પણ આ દુઃખ થવા પાછળના કારણો જોવા જઈએ તો તેના પોતાના દૃષ્ટિકોણો જ છે. 
માણસ પોતાના ખોટા દૃષ્ટિકોણોના કારણે દુઃખી થઈ રહ્યા છે. અર્થાત્ તેના દુઃખનું કારણ તે સ્વયં પોતે છે.
માણસની દુઃખ વિષયક માન્યતા અને દૃષ્ટિકોણના આવા વીસ ઉદાહરણો શશિકાન્ત સદૈવે આપેલા છે, જે અત્રે પ્રસ્તુત છે.
૧. 
દુઃખ મારો શત્રુ છે. 
ર. 
મારું દુઃખ બીજાના દુઃખ કરતા અલગ પ્રકારનું છે. 
૩. 
મારા દુઃખ માટેનું કારણ હું પોતે નથી, પણ બીજો છે. 
૪. 
માણસ એમ માનીને ચાલે છે કે સદાય મારું જીવન એક સમાન હોય, મને એક સરખું સદાય પ્રાપ્ત થાય, કોઈ પરિવર્તન આવે.
પ.
છે એના કરતાં હજી વધુ ને વધુ સુખ મને મળતું રહે.
૬.
માણસ ઈચ્છાઓના બંધનમાં જકડાઈ જાય છે અને ઈચ્છાઓની એવી ગુલામીને કારણે એનામાં માનસિક કમજોરી અને વિકૃતિઓ પેદા થાય છે.
૭.
માણસ ફળની આસક્તિને કારણે પહેલાં સ્વાર્થનો વિચાર કરે છે અને 'મને શું મળશે'ની વૃત્તિને અગ્રિમતા આપે છે.
૮.
માણસ 'આવતીકાલ'ની ચિંતામાં આજને માણવાનું ચૂકી જાય છે.
૯.
માણસનો દુઃખ પ્રત્યેના સ્વીકારભાવનો અભાવ એને વધુ દુઃખી કરે છે. દુઃખોનો ખુલ્લા દિલે સ્વીકાર દુઃખના ભારમાંથી મુક્ત રહેવામાં મદદરૃપ થાય છે.
૧૦.
માણસનો એકાંગી દૃષ્ટિકોણ દુઃખોનો સર્જક છે. 'મને લાગે છે કે, હું માનું છું કે'ની જીદ માણસ છોડવા તૈયાર નથી હોતો. જ્યારે પોતાના એકતરફી વિચારનું નકારાત્મક પરિણામ આવે ત્યારે માણસનું દુઃખ અને પશ્ચાતાપ વધી જાય છે.
૧૧.
સમાજનો ડર - 'લોકો શું કહેશે?'ની ચિંતાને વશ થઈ માણસ પોતે જ મનોમન રજનું ગજ કરી દુઃખી થઈ જાય છે. પરિણામે પોતાની માન્યતાઓ, સિદ્ધાંતોમાં ઉતાવળે પરિવર્તન કરવા લલચાય છે, જેનું પરિણામ દુઃખ આવે છે.
૧ર.
ધીરજનો અભાવ માણસને ગુસ્સો કરાવે છે. ખોટો નિર્ણય લેવડાવે છે અને તે દુઃખદાયક બને છે.
૧૩.
પોતે જેમ છે તેમ જ રહે, પરંતુ બીજો બદલાય એવો દુરાગ્રહ માણસને દુઃખી બનાવે છે. બીજાને બદલવાના પ્રયત્નોમાં મળતી નિષ્ફળતા પણ ઘણીવાર માણસને દુઃખી બનાવી દેતી હોય છે.
૧૪.
વીતેલા વર્ષોની યાદ, માણેલી પળોના દુઃખદ સ્મરણો વાગોળીને માણસ પોતાના દુઃખોની માત્રા વધારી દેતો હોય છે.
૧પ.
વેરવૃત્તિ અને બદલો લેવાની પ્રબળ ઈચ્છા માણસને દુઃખી કરી નાંખે છે. બદલાની વૃત્તિ માણસને અવિચારી બનાવીને કલ્પના બહારના માઠાં પરિણામો નોંતરી શકે છે.
૧૬.
માણસે પરિસ્થિતિઓ અનુસાર પોતાના જીવનને ઢાળવું પડે છે. પરંતુ પોતાને તેવું અનુકૂળ ન લાગે ત્યારે માણસ એવું માને છે કે મારું વર્તમાન જીવન ઈચ્છા-અપેક્ષા મુજબનું નથી અને તેનો કચવાટ તેને દુઃખી કરે છે.
૧૭.
માણસની સહુને રાજી રાખવાની વૃત્તિ-પ્રવૃત્તિ પણ દુઃખનું કારણ બની શકે છે. કારણ કે એ વાત પણ સાચી છે કે તમે દરેક માણસને ખુશ રાખી શકો નહીં. કારણ કે માણસે માણસે સ્વભાવનો, અપેક્ષાઓનો, માન્યતાઓનો, વર્તનશૈલીનો ફેર રહેવાનો.
૧૮.
બીજાનું સુખ જોઈ તેના સુખની પોતાના સુખ-દુઃખની સાથે સરખામણી કરવાનો પ્રયત્ન માણસને દુઃખી કરે છે.
૧૯.
માણસનું હું પણું અર્થાત્ અહંભાવ દુઃખનું કારણ બને છે. અહમ્ ઠેસ વાગવાથી દુઃખ અને માનસિક સંકીર્ણતા થાય છે.
ર૦.
વાસ્તવિકતાનો સ્વીકાર કરવાની અને જવાબદારીઓ અદા કરવા પ્રત્યેની ઉદાસીનતાને કારણે દુઃખોનો સરવાળો થાય છે. મનસર્જિત આ દુઃખદાયક દૃષ્ટિકોણોને દૂર કરવાથી દુઃખ દૂર દૂર જતું રહે છે.
આ પણ જાણો... જાપાન

શું તમે જાણતા હતા કે, જાપાનના બાળકો પ્રતિદિન કલાકનો એક ચતુર્થાંશ સમય શિક્ષકો સાથે શાળાની સફાઈ કરે છે, કે જેણે જાપાનની પેઢીનો આવિર્ભાવ કર્યો તેઓ વિનયી અને સ્વચ્છતાના આગ્રહી છે.

શું તમે જાણતા હતા કે જાપાનના કોઈપણ નાગરિક પાસે કૂતરો હોય તો તેણે એક બેગ સાથે રાખવી પડે છે. આ ખાસ બેગ કૂતરાની ચરક એકઠી કરવા માટે. આરોગ્ય અને સ્વાસ્થ્ય સંબંધે તેઓની જાગૃતિ અને સ્વચ્છતા ચોખ્ખાઈ એ જાપાનના લોકોની નીતિશાસ્ત્રના એક ભાગરૃપ છે તેની જાળવણી માટેની તેઓની તત્પરતા એટલી જ છે.

શું તમે જાણતા હતા કે, સ્વાસ્થ્ય-કાર્યકરને જાપાનમાં આરોગ્ય એન્જિનિયર કહેવામાં આવે છે અને તે દર મહિને પ૦૦ થી ૮૦૦૦ યુએસડી પગાર મેળવે છે. તેણે લેખિત અને મૌખિક પરીક્ષાઓ (ટેસ્ટસ) પાસ કરવી પડે છે.

શું જાણતા હતા કે, જાપાન પાસે કોઈ કુદરતી સ્ત્રોતો નથી, અને તેઓને વરસે દહાડે મોટી સંખ્યામાં ધરતીકંપોનો સામનો કરવો પડતો હોય છે, છતાં તેને વિશ્વનું બીજા નંબરનું અર્થતંત્ર બનતા કોઈ અટકાવી શક્યું નથી.

શું જાણતા હતા કે, અણુબોમ્બ પડ્યા પહેલાં જેટલું આર્થિક રીતે વાઈબ્રન્ટ હતું તે સ્થિતિ હીરોશિમાએ માત્ર દસ વર્ષમાં પાછી મેળવી લીધી ?

શું જાણતા હતા કે, જાપાન મોબાઈલનો ઉપયોગ ટ્રેઈનો, રેસ્ટોરન્ટો અને ઈન્ડોરમાં અટકાવે છે ?

શું જાણતા હતા કે, જાપાનના વિદ્યાર્થીઓને પ્રથમ ધોરણથી છ સુધી પ્રાથમિક વર્ષ સુધીમાં પ્રજા સાથે સદ્વર્તન શીખવું ફરજિયાત છે ?

શું જાણતા હતા કે, જાપાનના લોકો વિશ્વના ધનાઢ્ય લોકો પૈકીના એક હોવા છતાં તેઓ નોકર રાખતા નથી. રહેઠાણ અને બાળકો માટે વાલીઓ (માતા-પિતા) જવાબદાર છે.

શું જાણતા હતા કે, જાપાનમાં પ્રાથમિક કક્ષાએ ધોરણ એક થી ત્રણમાં કોઈ પરીક્ષા લેવાતી નથી ? કારણ કે, શિક્ષણનો હેતુ માત્ર પરીક્ષા અને મતારોપણી નહીં, પરંતુ સંકલ્પનાઓ તથા ચારિત્ર્ય ઘડતરની રોપણી કરવાનો પણ છે.

શું જાણતા હતા કે, જાપાનામાં બૂફે-રેસ્ટોરન્ટમાં જશો તમે જોશો કે કોઈ બગાડ કર્યા વગર લોકો તેમને જોઈતું હોય તેટલું જ ખાશે ? કોઈ બગાડયુક્ત ફૂડ નહીં.

શું જાણતા હતા કે, જાપાનમાં ટ્રેઈનો મોડો પડવાનો દર વરસે સાત સેકન્ડ છે. તેઓને સમયનું મૂલ્ય ઘણું છે. તેઓ મિનિટ અને સેકન્ડવાર ખૂબ જ સમય-સાવધ નિયમિત છે.

શું જાણતા હતા કે, જાપાનના બાળકો દાંતને બ્રશ કરે છે અને શાળામાં ભોજન બાદ તેમનાં દાંત સાફ કરે છે. તેઓ નાની વયથી જ આરોગ્યની કાળજી લે છે.

શું જાણતા હતા કે, ખોરાકનું યોગ્ય રીતે પાચન થાય તે માટે વિદ્યાર્થીઓને ભોજન પૂરું કરવા અડધો કલક લે છે ? જ્યારે આ ફિકર અંગે ધ્યાન દોરવામાં આવ્યું તો તેઓએ કહ્યું કે બાળકો જાપાનના ભાવિ છે.
સુવિચાર સૌરભ

જે બીજાઓને જાણે છે એ જાણકાર છે, જે પોતાને જાણે છે એ જ્ઞાની છે. (લાઓત્સે)

આળસની સ્પીડ એટલી ધીમી છે કે ગરીબાઈ એને ઝડપથી પકડી પાડે છે. (નુફાત)

હોય કે ન હોય, પણ સહુને પોતાના જ અભિપ્રાય અને સલાહ સાચા લાગે છે. (યુચીકુ)

પહેલી મુલાકાતમાં લોકો તમારા વિશે ખોટી ધારણા કરે તો કાંઈ વાંધો નહિ, પણ બીજી મુલાકાતમાં તમે એને ખોટી પાડી દો. (એચ.એન. ગોલિબાર)

કટાક્ષ અને મહેણાં મારવાની ભાષા એ મારી સમજમાં શયતાનની ભાષા છે અને એટલે જ મેં એને છોડી દીધી છે. (કાર્લાઈટ)

કડવી વાત પણ જો હસીને કહેવામાં આવે તો એ મીઠી થઈ જાય છે. (પ્રેમચંદ)

એક સાથે રહેવું હોય તો ઘર નહીં પણ મન મોટું જોઈએ. (યુનુગો)

સફળતા માણસને મહાન બનાવે... સાથે-સાથે નમ્ર બનાવે તો જાણવું કે સફળતા સફળ થઈ. (અજ્ઞાત)
આધુનિક દુનિયા
પાણીને મોટર ભરખી ગયું, હૂંડીને ચેક ભરખી ગયા,
દિવાળીને ક્રિસમસ ગળી ગયું,
કારતકને જાન્યુઆરીએ જલાવી દીધો, 
બાપાને  ડેડસાહેબે દાટી દીધો, 
તિથિને તારીખે ટક્કર મારી !
સહુનું ખાણું ગયું, સહુનું વાળું ગયું,ડિનરની ડિશમાં એ બધું ચવાઈ ગયું...
આવી ગયું, પધારો ગયું, નમસ્તે અને જય જિનેન્દ્ર ગયું, 
હાય ને હેલ્લોના હાહાકારમાં, સ્નેહભીના શબ્દો ગયા...
મહેમાન ગયા પરોણા ગયા, અશ્રુભીના અતિથિના આવકાર ગયા,
બૂફે, ડીનર અને સોલ્જર સિસ્ટમમાં ખવડાવીને ખુશ થવાના સંસ્કાર ગયા...
કાકા ગયા, મામા ગયા, માસા અને ફુવા ગયા,
એક અંકલના પેટમાં એ બધા ગરકાવ થયા...!
કુટુંબ નામનો માળો તૂટ્યો, પંખી વેર વિખેર થયા...!
હાલરડાના હાલા ગયા, લગ્નના ફટાણા ગયા,
આઈસક્રીમના આડંબરમાં, મીઠા ગોળને ધાણા ગયા...!
પર્વ ગયા, તહેવાર ગયા, ઉત્સવના વ્યવહાર ગયા,
ફેસ્ટિવલને ઊજવતા આપણે જ આપણી બહાર ગયા,
લાપસી ગઈ, કંસાર ગયા, ખીર અને ખાજા ગયા,
ધોતી અને કફની ગયા, ટોપી-પાઘડી ખેસ ગયા,
નીત બદલાતી ફેશનમાં, પુરુષ-સ્ત્રીના ભેદ ગયા...!

કોણ રહે સદા નિરોગી
૧. જળ-વાયુ ને ખેત પ્રદૂષણ, રોગનો વાયો વાયરો, દવાવાદની મહેફિલમાં, ડૉકટર જમાવે ડાયરો...૧
ર. દવાખાનાઓ દેખી ભરેલા, રોગ કહે હું નાચું, ડૉકટર ભણ્યા નહીં સાચું, ને કપાઈ રહ્યું છે કાચું...ર
૩. વિજ્ઞાન વિના શાક શોધથી, સાજા પણ માંદા થયા, પેટ-પટારા ભરવા કાજે, દાકતરો ઝાઝા થયા...૩
૪. સારી દુનિયા છે માંદી, ને ફાર્મસીઓ કમાય ચાંદી, દવાખાનામાં જામે મેળા, ડૉકટરને ઘી કેળાં...૪
પ. ડૉકટર નહીં કોઈ દેવના દીકરા, કરી શકે ના જાદુ, શીદને ઘેલા થઈ પાછળ, ખાઈ પડ્યા છો આદુ...પ
૬. વિટામીનની નકલી તાકાત, કરી મૂકશે આફત, દોડી રહ્યા સૌ દવાખાનાએ, ડૉકટરને જયાફત...૬.
૭. આધુનિકમાં અંજાયા વિના, મજા જીવનની લૂંટો, 
   વિટામિનોની એબીસીડીને ભૂલી, દેશીનો કક્કો ઘૂંટો...૭
૮. ભૌતિકવાદી જીવનશૈલી, લોક થયું છે ગાંડુ, પશ્ચિમી સંસ્કૃતિ આકર્ષણથી, જીવન થયું છે બાંડુ...૮
૯. ગર્ભપાતને ગર્ભ નિરોધક, કામ થાય છે ખોટાં, કુટુંબ નિયોજન નસબંધીના, શસ્ત્ર કર્મ છે ખોટાં...૯
૧૦. રક્તદાનને ચક્ષુદાનની, ચાલી ખોટી રીતિ, બ્લડ બેંકમાં બ્લડ ભરવાની, હાલી ખોટી નીતિ...૧૦
૧૧. અપ્રાકૃતિક જીવનશૈલીએ, મૂકી દીધી છે માઝા, અપ્રાકૃતિક ખાનપાનથી, રોગ વધ્યા છે ઝાઝા...૧૧
૧ર. વીજળીની પેદાશ બધીયે, પ્રકૃતિ વિનાશનું મૂળ છે, 
      યંત્રવાદ આધારિત જીવન, સર્વનાશનું શૂળ છે...૧ર
૧૩. વીજ આધારિત યંત્રવાદથી, પ્રદૂષિત હવાને પાણી, 
      વિલાયતી ખાતરની ખેતી, ધાન્ય થયા ધૂળધાણી...૧૩
૧૪. ખાન-પાન બગડી ગયા, ને લોક સૌ ઊંઘી રહ્યા, જળ-પ્રદૂષિત પી રહ્યા, ને પ્રદૂષણ સુંઘી રહ્યા...૧૪
૧પ. રસાયણો ને જંતુનાશકો, ખાનપાન થયા ઝેરી, ધરતીનો રસકસ બધોયે નાશ કરે છે વૈરી...૧પ 
૧૬. રસાયણોને જંતુનાશકો, હિંસક ખેતીવાડી, ચાલી રહી છે ખેતરોમાં, પાપની ટ્રેેકટર ગાડી...૧૬
૧૭. કેમિકલ યુગમાં જીવી રહ્યા છે, જીવન થયા છે ઝેર, 
       ખાનપાનમાં પોષક તત્ત્વોની, નીકળી જાય છે ખેર..૧૭
૧૮. ખાનપાનમાં રંગ રસાયણ, બગાડે જીવની મજા, માંદા પડવાની મજા, ને હોસ્પિટલની સજા...૧૮
સત્સંગનો મહિમા
સત્ + સંગ = સત્સંગ. સંતનો સમાગમ કરાવે તે સત્સંગ. એકવાર દેવર્ષિ નારદે બ્રહ્મલોકમાં બ્રહ્મદેવને સત્સંગના મહિમા વિશે પૂછયું. બ્રહ્માએ નારદને સત્સંગના મહિમાને જોવા માટે પૃથ્વીલોકમાં રહેલા એક નગરની બહાર રહેલ જંગલના એક વૃક્ષ ઉપર બેઠેલા એક કાકિડાને સત્સંગનો મહિમા પૂછવા જણાવ્યું. દેવર્ષિ નારદે વૃક્ષ ઉપર રહેલ કાકિડાને પૂછ્યું ઃ 'સત્સંગનો મહિમા શું ?'
દેવર્ષિ નારદના શબ્દ સાંભળતા જ કાકિડો ઝાડ પરથી પડીને મરી ગયો. તેથી નારદજી ફરીને બ્રહ્મદેવ પાસે ગયા. ત્યારે બ્રહ્માએ એ જ જંગલના બીજા વૃક્ષ ઉપર બેઠેલ પોપટને સત્સંગનો મહિમા પૂછવાનું કહ્યું. પોપટ પણ નારદજીના શબ્દ સાંભળતા જ વૃક્ષ પરથી પડીને મરી ગયો.
ત્યારબાદ બ્રહ્મદેવે નારદજીને એક ગામમાં એક ખેડૂતને ત્યાં તેના ઘરે જઈને તેની ગાયનાં તાજા જન્મેલા વાછરડાંને પ્રશ્ન પૂછવા જણાવ્યું. 'સત્સંગનો મહિમા શું ?' આ શબ્દ સાંભળતા જ તાજું જન્મેલ વાછરડું પણ મોતના મુખમાં ધકેલાઈ ગયું. ફરીને નારદજી બ્રહ્મદેવ પાસે ગયા ને પૂછ્યું ઃ 'આમ કેમ થાય છે ?' ત્યારે બ્રહ્માએ નારદજીને એક પ્રતિષ્ઠિત નગરના રાજાના ઘેર જવાનું કહ્યું અને કહ્યું 'રાણીને જન્મેલ રાજકુમાર તમારા પ્રશ્નનો જવાબ આપશે.'
દેવર્ષિ છનનન કરતાં ઉપડ્યાં. રાજાના મહેલમાં સંકોચ રાખીને પહોંચ્યા. 'ક્યાં છે રાજકુમાર ?' રાણી રાજકુમારને લઈને સભાગૃહમાં આવી ત્યાં જ નારદજી એ પ્રશ્ન કર્યો ઃ 'સત્સંગનો મહિમા શું રાજકુમાર ?'
તે સાંભળતા જ રાજકુમાર ખનનન કરતાં હસવા લાગ્યો. પણ રાજકુમાર પેલાના ત્રણની જેમ મર્યો નહિ તેથી દેવર્ષિ નારદે રાહતનો શ્વાસ ખેંચ્યો. રાજકુમારને અતિ હર્ષિત જોઈને નારદજી બોલ્યા ઃ 'સત્સંગનો મહિમા શું ?' એ મારા પ્રશ્નનો ઉત્તર આપવાને બદલે તું હસે છે કેમ ?
રાજકુમારે કહ્યું ઃ 'મેં તમારા પ્રશ્નનો જવાબ આપી જ દીધો છે.' ત્યારે નારદજી આશ્ચર્યની એની સામે ટગર ટગર જોઈ રહ્યા. તેમની કુતૂહલ વૃત્તિને દૂર કરતાં રાજકુમારે કહ્યું ઃ 'દેવર્ષિ નારદ ! તમે સ્વયં સાચા સંત છો અને તમારા સંગનો મહિમા અપાર છે. સત્સંગનો સંગ લાગે તેને સંસારનો રંગ ચડતો નથી તમારા સંગથી હું કાકિડામાંથી પોપટ, પોપટમાંથી વાછરડો અને અંતે રાજકુમારના પદને પામ્યો છું.'
એક ઘડી, આધી ઘડી, આધી સે પુનિ આધ,
તુલસી સંગત સાધુ કી, કટે કોટિ અપરાધ ?
સત્સંગને સેવનાર મનુષ્ય ક્રમિક ઉત્તરોત્તર વિકાસ સાધતો જાય છે. પ્રભુ મહાવીરના સંગે પણ અનેક આત્માઓ ઉન્માર્ગ છોડીને સન્માર્ગે વળ્યા હતા. સંતના પ્રીતિજન્ય વિચારો માનવીની બુદ્ધિને વિવેકી બનાવે છે, તો સંતના પ્રીતિજન્ય વિચારો માનવીની બુદ્ધિને વિવેકી બનાવે છે, તો સંતની વસંત બાગમાં જે મહાલે તે સંત થયા વિના રહે નહિ. સત્સંગના સાતત્યથી ચંચલતા ઓછી થાય છે. સંતનો સત્સંગ માણસને અસ્થિરતામાંથી સ્થિરતા તરફ લઈ જાય છે. માટે સંતનો સત્સંગ કરતાં રહેવું જોઈએ.
જ્યાં દયા ત્યાં જ તીર્થયાત્રા
પવિત્ર કાશીનગરીમાં વહેતી પરમ પાવન એવી ગંગાના કાંઠે એકવાર મેળો ભરાયો. લાખો લોકોની ત્યાં હલન ચલન. જ્યાં નજર નાંખો ત્યાં કીડિયારાની જેમ માનવો જ દેખાય છે.
બધાં જ ભક્તો લોકો ગંગાનું જળ લઈને ભગવાન રામેશ્વરના પાદ પ્રક્ષાલન માટે જઈ રહ્યાં હતાં. તેમાં એક અતિ પ્રસિદ્ધ સંત એકનાથ પણ ગંગાજળ લઈ હાથ-પગ મુખની શુદ્ધિ કરી પગપાળા રામેશ્વરના ચરણાભિષેક  માટે જન સમૂહની સાથે ભજન-કિર્તન કરતાં કરતાં નીકળ્યાં.
ત્યારે વૈશાખી વાયરાની ભયંકર લૂ અને જાણે આકાશમાંથી સૂર્ય અગ્નિની વર્ષા ન કરતો હોય તેમ. ધોમ ધખતો તડકો હતો. લોકો પણ આ તાપથી ત્રાહિમામ્ પોકારી ગયા હતાં. તેવા સમયે રસ્તાની બાજુમાં એક ગધેડો પણ આગ ઝરતી ગરમીમાં પાણી માટે વલખાં મારતો હતો. પણ પાણી પાય કોણ ?
એવામાં કરુણાથી આર્દ્ર થયા છે જેના પ્રાણ તેવા સંત એકનાથની નજર તે ગધેડા ઉપર પડી. તેમનું હૃદય દ્રવી ઊઠ્યું. સંત એકનાથથી રહેવાયું નહિ ને તેમના હૃદયમાં ભૂત (પ્રાણી) દયા પ્રગટી ઊઠી. તે સમયે સાથે રહેલા યાત્રિકોની ના છતાં પણ એકનાથે આ રામેશ્વરના પાદ પ્રક્ષાલન માટે લાવેલું ગંગાજળ પેલા તડપતા ગધેડાને પીવડાવી દીધું. ગધેડાને પણ પ્રાણ આવ્યા હોય તેમ એને શાંતિ વળી.
સંત એકનાથની સાથે રહેલ સહયાત્રી બધા પરસ્પર વાતચીત કરવા લાગ્યાં. આ સંત કેવા છે. ભગવાનના પાદ પ્રક્ષાલન માટે લાવેલ ગંગાજળ બધું વેડફી નાખ્યું. અરે ? ભગવાનના અભિષેક માટે લાવેલ જળ વળી ગધેડાને પિવડાવાતું હશે ? પરંતુ દંતકથા એવી છે કે સ્વયં ભગવાન રામેશ્વર દિવ્ય સ્વરૃપને ધારણ કરી સંત એકનાથની સામે પ્રગટ થઈને દર્શન આપ્યા અને કહ્યું ઃ 'એકનાથ તું મારી પરીક્ષામાં પાસ થઈ ગયો છે. ગધેડાને તે પાયેલું ગંગાજળ મને પહોંચી ગયું છે ? માટે ચિંતા ન કરીશ.' તેમ કહીને રામેશ્વર અદૃશ્ય થઈ ગયા.
તીર્થયાત્રા કરતાં હિંસા ન થાય તેની સાવધાની રાખી સાથે સાથે હૃદયને દયાથી આર્દ્ર રાખીને ભગવાન ભક્તિ કરવામાં અવો તો સફળતાના સોપાન સર થયા વિના રહેતા નથી. દયા વિનાની ભક્તિની કોઈ શક્તિ નથી અને દયા સહિત ભક્તિની તોલે કોઈ શક્તિ આવી શકે તેમ છે. માટે સંત એકનાથની જેમ યાત્રા કરતા ભગવાન સામેથી દર્શન આપ્યા વિના રહેશે નહીં.
મનના વિચારો
મન-વિચારો એ માયા છે. માયાનું જ હથિયાર છે. તે જ જીવની સૃષ્ટિ છે. તેને છોડશો તો જ ભગવાન મળશે. સર્વ કાંઈ છોડીને અંદરથી ખાલી થાવ ત્યારે જ અંદરના અને બહારના આકાશનું મિલન થશે. સર્વવ્યાપી એક આકાશ રહેશે. તે જ ઈશ્વરાનુભૂતિ છે. તે જ ઈશ્વરાનુભવ છે.
જીવ સચ્ચિદાનંદ છે. માટે આનંદ તેનું સહજ સ્વરૃપ છે. શરીર પ્રારબ્ધાધીન છે. પ્રારબ્ધ એ નક્કી થયેલી વસ્તુ છે. માટે બંને દૃષ્ટિથી નિર્વિચારતા, નિશ્ચિંતતા અને નિર્ભયતા એ જ કર્તવ્ય છે.
વિચાર આવે છે ત્યારે તેની પાછળ અહં, આસક્તિ, મોહ, સ્વાર્થ, લોભ, ઈર્ષ્યા, ચિંતા, રાગ, દ્વેષ, અપ્રિય વગેરે હોય જ છે. આ બધું હોય પછી આત્માના દર્શનની શી આશા ?
વિચારોથી થતું આ આદ્યાત્મિક નુકસાન છે અને વિચારોને લીધે જ બુદ્ધિ, મન, પ્રાણ, સ્નાયુઓ અને શરીર ઉપર ખોટો બોજો રહે છે. તેથી તે બગડે છે આ થયું ભૌતિક નુકસાન.
ઈશ સૃષ્ટિ એટલે કર્મ સૃષ્ટિ. તેના કર્તા ભગવાન છે. અર્થાત્ પૂર્વકૃત કર્મ છે. તેનાથી બનતા બધા બનાવ, સારા માટે જ હોય છે. તેમાં દૃષ્ટિ અનિષ્ટની કલ્પનાએ જીવ સૃષ્ટિ છે. તે બંધનો હેતુ છે. માટે ત્યાજ્ય છે. આત્મ-સૃષ્ટિ તો સત્યં-શિવમ્-સુંદર છે.
તુચ્છ વિચારોનો મૂંઢમાર ભલે નજરે ન દેખાતો હોય પણ તેનો ધક્કો એટલો બધો જોરદાર હોય છે કે માણસને નિર્માલ્ય, નિસ્તેજ, નિવીર્ય બનાવી દે છે. મનની આ માયાની છોડી દેવામાં સાચું શૂરાતન છે. આત્માને બરાબર પકડવાથી આ માયાથી છૂટાય છે. માટે મન વિચારને નહિ પણ આત્માને હવાલે કરવું જોઈએ. કારણ કે, નિર્વિચારી ચઢીયાતો બીજો કોઈ વિચાર નથી.
વિચારથી વિચરણ થાય છે અને સ્થિરીકરણનો લોપ થાય છે. તે ભૃભ્રમણાનું કારણ બને છે. માટે જ સ્વયંભૂ આત્માને મનમાં સ્થાપવો કે મનને તેમાં સ્થાપવું એ સાચી આત્મ પ્રતિષ્ઠા છે.
માનસિક ભાવોની શરીર પર અસર
૧. 
કામ વાસનાના અતિ વિચારથી નપુંસકતા, મધુપ્રમેહ અને પાગલપણું આવે છે.
ર. 
ક્રોધ વાસનાના અતિ વિચારથી ચામડીના રોગ, કોઢ, હૃદયરોગ આદિ થાય છે.
૩. 
લોભ વાસનાના અતિ વિચારથી અપચો, ઉદર વ્યાધિ, પેટનું શૂળ, લીવરનો બગાડ આદિ વ્યાધિઓ થાય છે.
૪. 
ભય, વિષાદ અને નિરાશાના અતિ વિચારોથી અનિદ્રા કંપવા, માથાનો દુઃખાવો, અશક્તિ આદિ રોગ થાય છે.
પ.   રાગથી કફનો પ્રકોપ, દ્વેષથી પિત્તનો પ્રકોપ અને મોહથી વાયુનો પ્રકોપ થાય છે.
માનસિક કુવિચારોથી જેમ જુદા જુદા શારીરિક રોગો થાય છે તેમ માનસિક સદ્વિચારોથી વ્યાધિ અને
રોગ થયા હોય તો શમી જાય છે અને નવા થતા અટકે છે.
સદ્વિચારો એટલે શમ, દમ, સંતોષ, તિતિક્ષા, શ્રદ્ધા, સમર્પણ, ઈશ્વર ભક્તિ, વિશ્વમૈત્રી વગેરેમાં મનનું વિચરણ.
સારાને સેવવાથી સારા થવાય. નઠારાને સેવવાથી નઠારા થવાય એ ન્યાય અહીં પણ લાગુ પડે છે.
આચાર અને વિચાર
આચારમાં અહિંસાના બે રૃપ છે. સંયમ અને તપ. આવતા કર્મોને રોકનાર સંયમ છે. પૂર્વાપાર્જિતને ખપાવનાર તપ છે. સંવર, મન, વચન, કાયાના સંકોચરૃપ છે. તપ મન વચન કાયાના સુદૃઢ પ્રશસ્ત વ્યાપારરૃપ છે.
વિચારણામાં અહિંસાના બે રૃપ છે. અનેકાન્ત અને સ્યાદ્વાદ. વસ્તુ અનંત ધર્માત્મક છે અને પ્રત્યેક ધર્મને પૂર્ણપણે જણાવનાર સપ્ત ભંગાત્મક મહાવાક્ય છે.
આચારની પાછળ રહેલો વિચાર, આચાર પાલનમાં નિષ્ઠા પ્રાપ્ત કરાવે છે.
આચારમાંથી ધર્મ અને વિચારમાંથી દર્શનની ઉત્પતિ થાય છે. એટલે અહિંસા અને અનેકાન્ત એ ધર્મપુરુષના બે અવિભાજ્ય અંગો ગણી શકાય.
હું પંડિત વીર વિજય
મારું જીવન-કાર્ય કવિ તરીકેનું રહ્યું, એમ કહું તો ચાલે. મેં મારા જીવનકાળ દરમ્યાન ઢગલાબંધ કૃતિઓ રચી. જોકે મારી લગભગ બધી જ રચના ગુજરાતીમાં હતી. જમાનાની માંગ જ એવી હતી. ચારેબાજુનું વાતાવરણ પણ એવું હતું એટલે હું શું કરી શકું ? લોકો જે ભાષા સમજતા હોય એ જ ભાષામાં હું રચના કરું તો ઉપકારક પણ બની શકે ને. આવા વિચારોએ મને ગુર્જર પદ્ય સાહિત્યની રચના માટે પ્રેર્યો. સંસ્કૃતમાં તો પ્રશ્ન ચિંતામણી જેવા કોઈક ગ્રંથો રચ્યા છે. (આ ગ્રંથ ૯૦-૧૦૦ વર્ષ પહેલાં ભાષાંતર સહિત બે ભાગમાં પ્રકાશિત થઈ ગયો છે. એકેક ભાગમાં ૧૦૧-૧૦૧ પ્રશ્નો છે.
મારું જો સમગ્ર સાહિત્ય પ્રગટ કરવામાં આવે તો ૪૦૦૦ પૃષ્ઠ પ્રમાણ થાય.
અમારા યુગમાં અજૈનોમાં કવિ દયારામના ગરબા-ગરબી બહુ ચાલતા. એ રોગોના આધારે હું તત્કાલ નવી રચના કરતો. કાવ્ય બનાવવા માટે ક્યારેય શબ્દોની શોધ નહોતી કરવી પડતી. સહજ રીતે ગોઠવાઈ જતા. સહજતા, સરળતા અને તરલતાના કારણે જ લોકોમાં એ ગીતો ગ્રાહ્ય બનતાં. મારા પર મારા ગુરુદેવ શ્રી શુભવિજયથીની અનન્ય કૃપા હતી. શંખેશ્વર પાર્શ્વનાથપ્રભુ પર મને અનન્ય આસ્થા હતી. મોટા ભાગની કૃતિઓનો પ્રારંભ હું તેમને નમસ્કાર કરીને કરતો. પાર્શ્વપ્રભુના અધિષ્ઠાયિકા પદ્માવતી દેવી પર પણ મારી ગાઢ શ્રદ્ધા હતી. હું ક્યાંક 'પ' ક્ષર સાંભળતો ને મને મા પદ્માવતી યાદ આવતી.
હું મારી કેટલીક કૃતિઓનો પરિચય કરાવું ?
૧. હિતશિક્ષા છત્રીશી ઃ
સાંભળજો સજ્જન નર-નારી, હેત શિખામણ સારી જી,
રીસ કરે તેવાં શીખામણ ભાગ્ય-દશા પરવારી...
સુણજો સજ્જનો રે.
બે જણ વાત કરે જ્યાં છાની, ત્યાં ઊભા નવી રહીએ જી,
વરો ન કરીએ ઘર વેંચીને જુગટડે નવી રમીએજી.
બે હાથે માથું નવિ ખણીએ, કાન નવિ ખોતરીએજી.
ભોંય ચિત્રામણ નાગો સુવે, તેને લક્ષ્મી છોડે જી.
જૂની વાંચનમાળાની છઠ્ઠી ચોપડીમાં આનો કેટલોક ભાગ પ્રકાશિત થયો હતો. પણ ત્યાર પછી મારું કોઈ કાવ્ય પાઠ્ય પુસ્તકોમાં આવ્યું નથી. કારણ એવું બતાવવામાં આવે છે કે 'પં.વીરવિજયના બધા કાવ્યો ધાર્મિકતાથી ભરેલાં છે. એટલે પાઠ્ય-પુસ્તકોમાં પ્રકાશિત ન થઈ શકે.' પણ હું એમ કહેવા માગું છું કે, નરસિંહ મહેતા, પ્રેમાનંદ કે મીરાંબાઈના કાવ્યો પાઠ્ય પુસ્તકોમાં નથી આવતા ? શું એ ધાર્મિક નથી ? 'જાગ ને જાદવા', 'જૂનું તો થયું રે દેવળ' કે 'પછી શામળીયોજી બોલીયો મને સાંભરે રે' વગેરે કાવ્યો ધાર્મિક નથી ? છતાં એમાં કાંઈ નડતું નથી. અહીં જ બધું નડે છે ? મને તો પાઠ્ય પુસ્તકોમાં શું પ્રકાશિત કરવું ? એ અંગે નિર્ણય કરનારી મંડળીમાં છૂપો જૈન દ્વેષ દેખાય છે. બીજું, જૈનોની આ તરફની ઉદાસીનતા પણ કારણ ખરું ! મેં ત્રણેક જેટલા રાસ બનાવ્યા છે.
ર. સુરસુંદરીનો રાસ-૧
વિ.સં. ૧૮પ૭, શ્રાવણ સુદ-૪, ગુરુવારે અમદાવાદમાં આ રાસ મેં પૂરો કર્યો ત્યારે મારી ઉંમર ર૮ વર્ષની હતી.
હવે તમારા જમાનામાં રાસનું ખાઈ કોઈ મહત્ત્વ રહ્યું નથી, પણ જો તમને જૂના રાસો વાંચવામાં રસ હોય તો જરૃર વાંચજો. ખૂબ જ મજા પડી જાય તેવો આ રાસ છે. મારું કવિત્વ ત્યારે હજુ વિકસતું હતું. આમાં મારું વિકસતું કવિત્ય દેખાશે. સાથે યૌવનનો થનગનાટ પણ જણાશે. હજું હું ર૮ જ વર્ષનો હતો ને. આ રાસ મુદ્રિત પણ થયેલો છે. કોઈ જૂના જ્ઞાનભંડારમાંથી તમને મળી જાય પણ ખરો.
૩. ધમ્મિલનો રાસ-ર
આ રાસ મેં વિ.સં. ૧૮૯૬, શ્રાવણ સુદ-૩ના પૂર્ણ કર્યો છે. આ રાસ વાંચવાથી ખ્યાલ આવશે કે નિયમ લેવાથી કેટલા લાભ થાય છે ? અંદર અગડદત્ત મુનિનું ચરિત્ર પણ છે. રાસનો અર્ધો ભાગ તો અગડદત્તના ચરિત્રમાં જ રોકાયેલો છે. એ  અંતે પ્રશસ્તિ વાંચવા જેવી છે. તમને થોડોક આસ્વાદ કરાવું ?
તપગચ્છ કાનન કલ્પતરુ સમ, વિજયદેવસૂરિ રાયાજી;
નામ દશો દિશ દિશ જેહનું ચાવું, ગુણિ-જન-વૃંદે ગાયાજી,
વિજય સિંહસૂરિ તસ પટ્ટધર, કુમતિ મતંગજ સિંહોજી; 
તાસ  શિષ્ય સૂરિ-પદવી-લાયક, લક્ષણ-લક્ષિત દેહોજી,
સંઘ ચતુર્વિધ દેશ વિદેશી, મળિયા તિહાં સંકેતેજી,
વિવિધ મહોત્સવ કરતાં દેખી, નિજ સૂરિ-પદને હેતેજી,
પ્રાયઃ શિથિલ મુનિ બહુગુ દેખી, મન વૈરાગ્યે વાસીજી;
સૂરિવર આગે વિનય-વિરાગે, ચિત્તની વાત પ્રકાશીજી.
સૂરિ-પદવી નથી લેવી સ્વામી, કરશું ક્રિયા-ઉદ્ધારજી;
સૂરિ ભણે આ ગાદી છે તુમચી, તુમ વશ ગણ-અણગારજી.
એમ કહી સ્વર્ગ સીધાવ્યા સૂરિવર, સંઘને વાત સુણાવીજી;
સત્યવિજય પંન્યાસજી આણા, મુનિ-ગણમાં વરતાવીજી.
સંઘની સાર્થ નિજ હાથે, વિજયપ્રભસૂરિ થાપીજી;
ગચ્છ-નિશ્રાએ ઉગ્ર વિહારી, સંવેગતણા ગુણ વ્યાપીજી.
રંગિત વસ્ત્ર લહી જગ વંદે, ચૈત્ય-ધ્વજાએ લક્ષ્મીજી;
સૂરિ પાઠક રહે સન્મુખ ઊભા, વાચક તસ પક્ષીજી.
મુનિ સંવેગી, ગૃહી નિર્વેદી, ત્રીજો સંવેગ પાખીજી;
મુક્તિ-માર્ગ એ ત્રણે કહીએ, જિહાં સિદ્ધાંત છે સાખીજી.
આર્ય સુહસ્તિસૂરિ જેમ વંદે, આર્ય મહાગિરિ દેખીજી;
દો-તીન પાટ રહી મર્યાદા, પણ કળિયુગ વિશેખીજી.
ગ્રહિલ જળાશી જનતાપાશી, નૃપ મંત્રી પણ ભળિયાજી;
સત્યવિજય ગુરુ-શિષ્ય બહુશ્રુત, કપૂર વિજય મતિ બળિયાજી.
તાસ શિષ્ય શ્રી સુજસવિજય બુધ, તાસ શિષ્ય ગુણવંતાજી;
શ્રીશુભવિજય વિજય જસ નામે, જે મહીમાંહી મહંતાજી.
પંડિત વીરવિજય તસં શિષ્યે, રચના રચી સુરસાલજી;
ધમ્મિલ ચરિત્ર ઈતસ્તત વીખર્યા, મેળી કરી ફૂલમાળજી.
વિજયદેવેન્દ્રસૂરિશ્વર રાજ્યે, ઠવી ભવી કંઠે પ્રસિદ્ધિજી;
રાજનગરમાં રહીય ચોમાસું, રાસની રચના કીધીજી.
સંવત અઢારસેં છન્નુ વરસે, શ્રાવણ ઊજલી તીજેજી;
આ ભવમાં પચ્ચક્ખાણતણું ફળ, વરણવીયું મન રીઝેજી.
તમારામાંથી જેમને ઈતિહાસમાં રસ હશે, એમને આ પ્રશસ્તિ વાંચતા ચોક્કસ આનંદ આવશે.
બીજો એ પણ આસ્વાદ કરાવું ? 
પ્રથમ ખંડની ચોથી ઢાળમાં વારાંગનાનું આ વર્ણન વાંચો...
ચતુર ચિત્રામણ ચાતુરે, ચિતરી ચિત્રશાળી; 
ચમકે નર ચિત્ત ચિંતવી, ચતુરા ચરચાળી.૧
વિનયવતી વારાંગના વચને વીંધાણો;
વિકસિત વન જ વનાશ્રયે, અલિ જયું લપટાણો.ર
૪. ચંદ્રશેખર રાજા નો રાસ-૩
આ રાસ મેં વિ. સં. ૧૯૦ર વિજ્યાદશમીના દિવસે પૂરો કર્યો. મારો આ છેલ્લો રાસ છે. મારો જ નહિ, સમગ્ર રાસ-સાહિત્ય અંગે વિચારવામાં આવે તો મારો આ છેલ્લો જ રાસ હશે. ત્યાર પછી મહત્ત્વપૂર્ણ કોઈ રાસની રચના પ્રાયઃ થઈ નથી. અસ્તાચલે જતા રાસ સાહિત્યનું આ છેલ્લું કિરણ છે. ત્યાર પછી તો સાહિત્ય જગતમાં રાસનું કોઈ ખાસ મહત્ત્વ રહ્યું નહીં.
આ રાસમાં કેન્દ્રસ્થ વિચાર ન્યાયોપાર્જિત દ્રવ્યથી મુનિ દાનનો છે. આમાં આંતર કથાઓ ઘણી છે. ત્રીજા ખંડમાં ચિત્રસેન અને પદ્માવતી તેમજ શીલવતી ચરિત્ર છે. ચોથા ખંડમાં જયરથ રાજા અને વીરસેન મંત્રીના સ્ત્રી-ચરિત્ર-દર્શક ચરિત્રો છે. લોભ પર શૃંગદત્ત શેઠનું ચરિત્ર છે. કુલ ચાર ખંડ છે. કુલ ગાથાઓ રર૪૩ છે. દરેક ખંડમાં ૯, ૧૧, ૧૭ અને ર૦ ઢાળો છે. 
જો તમે ખરેખર રાસ વાંચવાના રસિયા હો તો આ રાસ એકવાર હાથમાં લીધા પછી મૂકવાનું તમને મન નહિ જ થાય, એટલું હું આત્મવિશ્વાસ પૂર્વક કહી શકું છું. કારણ કે આમાં મેં મારા જીવનભરના અનુભવનો નીચોડ મૂક્યો છે. એમ કહું તો ચાલે. આખો રાસ અનેક રસોથી ભરેલો છે. તમને ક્યાંય કંટાળો નહિ આવે, આને તમે અભિમાન નહિ સમજતા. આ મારો આત્મવિશ્વાસ છે.
પુત્રને શિક્ષણ આપવાની કેટલી જરૃર છે ? આ અંગે આ રાસના પ્રારંભમાં આપેલા દૂહાઓ વાંચવા જેવા છે ઃ 
તિણે અવસર માતા-પિતા, ચિંતે ચિત્ત મઝાર;
રાજ્યપદે એ યોગ્ય છે, લક્ષણવંત કુમાર. ૧
વિદ્યા વિણ શોભે નહિ, શસ્ત્ર વિના ભર જાતિ;
પય વિણ ગૌ નદી જળ વિના, ચંદ્ર વિના જિમ રાતિ.ર
એક નગર એક રાજવી, મૂરખમાં શિરદાર;
રાજ ચલાવે મંત્રવી, ભૂપ કચેરી મઝાર. ૩
એક દિન રાજ-કચેરીએ, આવ્યું આશ ભરાબ;
ટોળું નટનું નાચતું, ગાવે ગીત રસાળ.૪
દાસી હજુરી રાયની, બેસે ભૂપતિ પાસ;
ભૂલ-ચૂક બતલાવતી, કાન ધરી મુખ પાસ.પ
રાગ-રંગ કરી પૂછતા, ભૂપને નર્તકી જામ;
દાસી-જયણે નૃપ કહે, રાગતણું તે નામ.૬
રાગ આલાપી પૂછતાં નર્તકી નૃપને જામ;
દાસી-કથિત રાજા કહે, પંચય રાગ ને નામ. ૭
કાર્ય વેશે દાસી ગઈ, મંદિરમાં લહી લાગ;
નૃપ કહે નર્તકી પૂછતાં, એ સહી છટ્ઠમ રાગ.૮
દાસી આવી ઉતાવળી, કહે એ ગોડી રાગ;
વળતું રાજસભા વચ્ચે, બોલે મૂર્ખ પ્રવાહ.૯.
(રાજા કહે ઃ હે દાસિ)
એહી રાગ તો ગોડી, પણ જો તુમ ન આયાત દોડી;
બંદા વીસ તક (તલક!) ચઢતે, પણ નાહિ પીછે વલતે.૧૦
એમ સુણી સર્વ સભા હસી, એ મૂરખની રીત;
નાટકીયા નાઠા સવે, જાણી મૂરખની ભીત.૧૧
તે માટે એ કુમારને, વિદ્યા ભણવા હેત;
પંડિત પાસે મૂકીએ, નર વિદ્યા નેત (નેત્ર)
(બીજી ઢાળ-પ્રથમ ખંડના દૂહા)
રાસના શ્રોતા કેવા હોવા જોઈએ ? એ અંગે ત્રીજા ખંડના પ્રારંભની રચના જુઓ. માત્ર રાસના જ નહિ, વ્યાખ્યાનમાં શ્રોતા પણ કેવા હોવા જોઈએ ? એનો તમને ખ્યાલ આવશે.
'શ્રીશુભ વિજયજી' મુજ ગુરુ, સુરગુરુ સમ વિખ્યાત;
                              સમરંતા સુખ સંપજે,   જપતાં અશ્રર સાત.૧
(આ દુહામાં મારો નીતરતો ગુરુ પ્રત્યેનો ભક્તિભાવ તમને દેખાશે.)
બીજો ખંડ અખંડ રસ, પૂરણ હુઓ મન રંગ;
ત્રીજો ખંડ કહું હવે, સુંદર શ્રોતા સંગ.ર
જો શ્રોતા જન મંડળી, વક્તા સન્મુખ દૃષ્ટ;
ચંદ્ર થકી અમૃત ઝરે, કૈરવ વન પરતક્ષ.૩
મૂરખ શ્રોતા આગળે, વક્તાનો ઉપદેશ;
પાઠક વયણા સુણી કરે, વરથા ચિત્ત કલેશ.૪
વિપ્ર ભણે વરથા તમે, સમજી રૃવા છો કેમ ?
મુજ પાડું આ રડી મુઉ, રખે તુમ પ્રગટે એમ.પ
(સપ્તાહ સાંભળતો શ્રોતા રડવા લાગતા બ્રાહ્મણે પૂછ્યું ઃ 'કેમ રડો છો?' 'મારો પાડો પણ તમારીજેમ જ બરાડા પાડતો હતો. ત્રણ દિવસે મરી ગયો. તમને બરાડા પાડતાં જોઈને મને મારો પાડો યાદ આવ્યો. તમને પણ મારા પાડાને થયું તેવું ન થાય તો સારું.' શ્રોતાએ કહ્યું.)
પડિક્કમણે ઠાઉ દેવશી, હું પણ ખીમરી ઠાઉ, ઝગડે પડિક્કમણાં વિના, બિહું કહે નિજ ઘર જાઉં.૬
(રાયશી, દેવશી અને ખીમશી ત્રણ જણ દરરોજ સવાર-સાંજ પ્રતિક્રમણ કરતા હતા. એક દિવસી ખીમશીનું મગજ છટક્યું. રોજ તમે બંને જણ 'રાઈ પડિક્કમણે ઠાઉ ?' અને 'દેવસી પડિક્કમણએ કાઉ?' એમ સવાર-સાંજ પોત પોતાના નામ લો છોલ. મારંું નામ કેમ નથી લેતા ? આજે તો હું ખીમશી પડિક્કમણે કાઉ ? એમ જ બોલવાનો ને મોટો ઝઘડો થઈ પડ્યો ને પ્રતિક્રમણ વિના જ ત્રણેય જણ પોતપોતાને ઘેર જતા રહ્યા.)
અંધા આગળ આરસી, કર્ણ બધિર પુર ગાન; મૂરખ આગળ રસ-કથા, એ ત્રણે એક જ તાન.
તિણે નિદ્રાદિક પરિહરી, સુણજો શ્રોતા દક્ષ; જણ હશે તસ રીઝવું, બાણી ન ભૂલે લક્ષ.
આ જ રાસમાં પહેલાં ખંડમાં વાણિયા બ્રાહ્મણ કેવા હોય ? એનું મેં વર્ણન કર્યું છે. બહુ જાણવા જેવું છે. જુઓ...
તવ સુર બોલે હો કે નરવઈ પુત્તા મારા લાલ;
એને મળીયા હોં કે એ દોય ધુત્તા મારા લાલ.
વણિક ને વાડવ હો કે એ બેહુ જાતિ મારા લાલ;
મિત્રપણાથી હો કે થાય અરાતિ મારા લાલ.૧૦
ઘાસનીઅગનિ હો કે વાદળ છાયા મારા લાલ;
વેશ્યા સંગતિ હો કે વણિકની માયા મારા લાલ.
જળની વૃષ્ટિ હો કે નીચની સેવા મારા લાલ;
જળ-પરપોટા હો કે તુલ્ય ગણેવા મારા લાલ.૧૧
વણિક જગતમાં હો કે ત્રણ ભલેરા મારા લાલ.
ગર્ભાવાસે હો કે ચિત્ર કરેલો મારા લાલ.
મરણ થયેલો હો કે ત્રીજો કહીએ મારા લાલ;
અવર ભરૃસે હો કે કબહુ ન રહીએ મારા લાલ.૧ર
તિમ વળી ભિક્ષુક હો કે બ્રાહ્મણ ભૂંડો મારા લાલ;
દાન મૃતકનાં હો કે કેળવે કૂડો મારા લાલ.
ધનપતિ નરનાં હો કે મરણ જ વંછે મારા લાલ.;
એક દિન નાપેં હો કે તાસ નીભ્રં છે મારા લાલ.૧૩
એક દિન જમણે હો કે તિગ દિન લાંઘણ મારા લાલ;
માંગણ જનમાં હો કે જબળો બ્રાહ્મણ મારા લાલ.
તૃણથી હલકી હો કે તુલની જાતિ મારા લાલ;
તેહથી હલકો હો કે વિપ્ર વિજાતિ મારા લાલ.૧૪
પવન ન ફરસે હો કે રખે મુજ આગે મારા લાલ;
માંગણ ટેવે હો કે કંઈક માંગે મારા લાલા.
સુખી થવાનો કીમિયો --- હસવું, હસાવવું ને હસી કાઢવું
સહિષ્ણુતાને જીવનમાં અપનાવા માટેનો ત્રીજો વિકલ્પ છે સકારાત્મક વિચાર. પ્રથમ વિકલ્પમાં સામી વ્યક્તિના ઉપકારોની સ્મૃતિ કરવા દ્વારા સહિષ્ણુતા આત્મસાત્ ઈ શકે છે. દ્વિતીય વિકલ્પમાં લાગણીની લીલાશ દ્વારા સહિષ્ણુતાને પામી શકાય છે. તો પ્રસ્તુત તૃતીય વિકલ્પમાં નિમિત્ત મળતાં જ ક્રોધ કરવાને બદલે સકારાત્મક વિચાર દ્વારા સહિષ્ણુતાને પામી શકાય છે.
પૂર્વોક્ત બંને વિકલ્પો દ્વારા આપણે માતા-પિતાદિ વડીલો, અને ભાઈ, બહેન, પુત્ર, પુત્રી આદિ સ્નેહીજન પ્રત્યે આસાનીથી સહિષ્ણુતા દાખવી શકશું. પરંતુ, આટલું જ પર્યાપ્ત નથી. કેમ કે પરિવારમાં- આપણા વર્તુળમાં અન્ય પણ અનેક વ્યક્તિઓ સામેલ હોય છે- હોઈ શકે છે તે પ્રત્યેકના માટે પણ સહિષ્ણુતા રાખવી જ જોઈએ. પણ કઈ રીતે ? તેનો ઉત્તર છે સકારાત્મક વિચાર.
અરે ! દૂરના તો ઠીક. આપણા નિકટના વર્તુળની- ઘરના વર્તુળની જ વાત કરીએ. પત્ની કજિયાળી મળી હોય. વાતે-વાતે ઘરમાં રમખાણો મચી જાય તેવી પરિસ્થિતિ પેદા કરતી હોય અને માટે જ લાગણીનું બુંદ પણ આપણને તેના પ્રત્યે ન પ્રગટે તેવી હાલત હોય ત્યારે શું કરવું ? શેં રાખવી સહિષ્ણુતા ?
સાસુમા સ્વભાવના પિત્તળ હોય. નાંખી દેવા જેવી વાતમાં પણ ટોક્યા વિના રહેતા ન હોય. એ ઘરમાં હોય ત્યાં સુધી આખા ઘરના શ્વાસ અદ્ધર રહેતા હોય ત્યારે શું કરવું ? શેં દાખવવી સહિષ્ણુતા ?
વહુનો સ્વભાવ તીર જેવો હોય. છાશવારે હૃદયને વીંધી નાંખે તેવા વાગ્બાણો ચલાવતી હોય. જાણે હોમટેરરિસ્ટ હોય તેમ ઘરમાં ત્રાસનું સામ્રાજ્ય ફેલાવતી હોય ત્યારે શું કરવું ? શેં આત્મસાત્ કરવી સહિષ્ણુતા?
આ દરેકનો જવાબ એક જ સકારાત્મક વિચાર. યાદ રહે, કાંટાને કાંટાથી કાઢી શકાય છે જરૃર. પણ ક્રોધને ક્યારેય ક્રોધથી ક્રોધથી ઠારી શકાતો નથી. ક્રોધની આગને બુઝાવવા સહિષ્ણુતાના પાણી જેવું સર્વશ્રેષ્ઠ સાધન કોઈ નથી. માટે જ તો પર્યુષણા જેવા પર્વાધિરાજના પ્રાણ તરીકે હાર્ટ તરીકે પણ ક્ષમા સહિષ્ણુતાનું નામ લેવાયું હશે  ને ?
આપણા જ સ્વજનો અથવા આપણી જ નિકટની વ્યક્તિ જ્યારે કારણવશાત્-સંયોગવશાત્ આપણા પર ક્રોધ કરી રહી હોય યા આપણું અહિત કરી રહીહોય ત્યારે તેનો પ્રતિભાવ ક્રોધથી હરગિજ ન આપો. ક્રોધ, ક્રોધને વધારવા સિવાય-અંતરથી અંતરને વધારવા સિવાય-સંબંધોમાં ઊભી તિરાડ પાડ્યા સિવાય બીજું કાંઈ જ નહીં કરે. જ્યારે એવો વિકટ પ્રસંગ ઊભો થાય ત્યારે સકારાત્મક દૃષ્ટિકોણ રાખીને સહિષ્ણુતાનું પાણી એ ક્રોધની આગ પર અવશ્ય છાંટતા રહો.
વિશાલ મકાન બનાવવાની અને તેમાં રહેવાની મહેચ્છા આજના હરકોઈ માનવીની છે. પરંતુ આજે તો કહેવું છે કે વિશાલ મકાન પછી બનાવજો. સૌથી પહેલાં તો વિશાલ મન બનાવી લો. સાચા અર્થમાં ઘર બનાવી લો. 
હમણાં પોઝિટિવ વિચારસરણી ધરાવતું એક સરસ ચિંતન વાંચવા મળ્યું હતું કે પરમાત્માની હાજરીમાં આપણે ન જન્મ્યા એનો અફસોસ કરવાને બદલે હિટલરનાં શાસનમાં આપણે નથી જન્મ્યા. એ બદલ રાજી થવા જેવું છે. બસ, આપણે આ જ ચિંતનધારાને આગળ વધારીને વિચારીએ કે સ્વર્ગનું દૈવીસુખ ભલે અમારા ઘરમાં નથી અવતર્યું. પણ, નરકાગામની જાલિમ વેદના અને કાતિલ ત્રાસથીય અમારું ઘર આબાદ બચી ગયું એ પણ કાંઈ અલ્પખુશીની વાત નથી જ.
યાદ આવે છે કે પેલા ગ્રીસ તત્ત્વચિંતક સોક્રેટિસનો પ્રસંગ કે કજિયાળી પત્ની અવસરે અવસરે આબરૃના ધજાગરા થાય તેમ વર્તતી હોવા છતાંય જે સકારાત્મક વિચારો દ્વારા અપનાવેલી સહિષ્ણુતાથી સતત ખુશ રહ્યો હતો. આવો આપણે એનો એક પ્રેરણાદાયી સત્ય પ્રસંગ નિહાળીએ અને સકારાત્મક વિચારો દ્વારા સહિષ્ણુતાને જીવનમાં કઈ રીતે જડી શકાય ? તેની પ્રેરણા મેળવીએ.
બન્યું એવું કે એકવાર મહાન તત્ત્વચિંતક સોક્રેટિસ પોતાના અંગત મિત્રો સાથે પોતાના જ ઘરના દીવાનખંડમાં કોઈક વિષય પર ચર્ચા લઈને બેઠા હતા. વિષય થોડો જટિલ હતો એટલે ચર્ચામાં થોડો સમય લાગી ગયો. અંદર રસોડામાં સોક્રેટિસની ઉગ્ર સ્વભાવ ધરાવતી પત્ની ઘરકામ કરતી હતી.
એને આ ચર્ચા નાહકની અને સમયના નાકમાં બગાડા જેવી લાગતી હતી. એમાંય ચર્ચા લંબાઈ ગઈ એટલે એનો તેજમિજાજી સ્વભાવ ધીરે ધીરે સપાટી પર આવી રહ્યો હતો. મનમાં ને મનમાં ગુસ્સો વધી રહ્યો હતો. એટલામાં ચર્ચા પૂર્ણ થઈ. ઘરમાં આવેલા મિત્રો ભૂખ્યા ન જાય એવી આતિથ્ય સત્કારની ભાવનાથી સોક્રેટિસે સ્વાભાવિક લહેકામાં પત્નીને કહ્યું કે ઃ 'જમવાનું તૈયાર હોય તો હવે આ બધાને જમાડી લઈએ...'
જેવું આ સાંભળ્યું કે ત્યાં જ જાણે બોઈલર ફાટ્યું. અત્યાર સુધી માંડ માંડ ગુસ્સો દબાવીને બેઠેલી સોક્રેટિસની પત્ની સ્થળ-કાળનું ભાન ભૂલીને તૂટી પડી. એલ-ફેલ ભાષામાં સોક્રેટિસ પર વાક્પ્રહારો કરવા લાગી.
પત્નીને નખશિખ જાણાતાં સોક્રેટિસ એક અક્ષરનો પણ પ્રતિકાર કર્યા વિના મૌન ધરીને બેઠાં હોવા છતાંય ઘરનું વાતાવરણ તંગ બની ગયું. ખાવા તો ઠીક, પાણી પીવાય ન ઊભું રહેવાય એવી સ્થિતિ હતી. મિત્રો તો ભાગવાની જ તૈયારીમાં હતા. ત્યાં જ સોક્રેટિસની જ્વાળામુખી પત્ની હાથમાં તપેલી જેવું એક વાસણ લઈને ધમધમતી બહાર આવી અને લેશ પણ હિચકિચાટ વિના ગુસ્સામાં તપેલીનાં પાણીનો અભિષેક સોક્રેટિસના મસ્તક ઉપર કરી દીધો. રસોડાના એઠવાડનું એ ગંદુ પાણી હતું.
સોક્રેટિસના મિત્રો પણ આ જોઈને અવાક્ બની ગયા હતા. ગમે તેવી શાંત વ્યક્તિ પણ ઉકળી ઊઠે એ હદ સુધી ઘટના પહોંચી ગઈ હતી. ત્યારે બધાના આશ્ચર્ય અને સ્તબ્ધતા વચ્ચે સોક્રેટિસે હસી જઈને પત્નીને કહ્યું ઃ 'લે આજે તો તે પેલી કહેવતને ય ખોટી પાડી દીધી. મેં તો સાંભળ્યું હતું કે ગાજ્યા મેઘ વરસે નહિ. પણ આજે તો મારે ત્યાં મેઘ ગાજ્યા પણ ખરા ને વરસ્યા પણ ખરા.' આટલું બોલીને સોક્રેટિસ વળી ખડખડાટ હસી પડ્યા. ઘરનું ભારેખમ બનેલું વાતાવરણ હસતાં રહીને તેમણે ક્ષણમાં હળવું બનાવી દીધું.
હસવું, હસાવવું અને હસી કાઢવું આ સુખી જીવનનો કીમિયો છે. જીવનની નોર્મલ ઘટનાઓમાં સદાય હસતા રહો. જેઓ ઉદાસ હોય તેમને તમારી શક્તિ રમાણે હસી-ખુશી બક્ષતા રહો અને જ્યારે સોક્રેટિસના જીવનમાં બની એવી દિલ પર ચોટ લાગી જાય તે સહિષ્ણુતા અવશ્યમેવ તૂટી જાય તેવી કોઈ દુર્ઘટના બને ત્યારે તેને હસી નાંખીને સ્વસ્થ રહેવાનું ભૂલો નહિ.
સોક્રેટિસે મુશ્કેલ અને ક્રોધજનક પરિસ્થિતિમાં જે રીતે સકારાત્મક પોઝિટિવ વિચાર રજૂ કરીને વાતાવરણને હળવું બનાવ્યું હતું. એવા સકારાત્મક વિચારોની દુનિયામાં ખોટ નથી. આપણે એવી પોઝિટિવ વિચારધારાને ઝીલતાં તેમજ પ્રસંગે પ્રસંગે તેનો સ્વીકાર કરતાં શીખવાનું છે અને તેના દ્વારા સહનશીલ બનીને ઘરને સાચા અર્થમાં ઘર બનાવતું એક સોપાન સર કરવાનું છે.
છેલ્લે હૃદયમાં કોતરી રાખવા જેવું એક મજાનું ચિંતન ઃ
ક્રિકેટ મેચમાં કોઈપણ બેટ્સમેન બધા જ બોલને ફટકારવાની કોશિશ નથી કરતો. કેટલાક બોલને એ રક્ષણાત્મક રીતે રમે છે કેટલાકને આક્રમક તરીકામાં ફટકારે છે તો કેટલાંકને રમ્યા વિના જ વિકેટકીપરના હાથમાં જવા દે છે.
અગર કોઈ બેટ્સમેન જો બધા જ બોલને ફટકારવાની નીતિથી રમતો હોય તો એ વહેલી તકે આઉટ થઈને પેવેલિયન ભેગો થઈ જાય તેમાં શંકા નથી બસ, જિંદગી માટે પણ આ જ વાત લાગુ પડે છે. જીવનમાં ગમ ખાતા પણ શીખવું જોઈએ. સંક્ષિપમાં કહીએ તો  'ç…æÎx¢è »ÜU ¶ïH ãñ, „|¢è ÜU¢ …±¢Ï¢ }¢¼ Î¢ï J' 
રે પૈસા તારા પાપે
દુનિયા કહે છે કે પૈસા માલંમાલ બનાવે છે.
ધર્મ કહે છે કે પૈસા પાયમાલ બનાવે છે.
ધર્મશાસ્ત્રોની સાચી અને અનુભવાતી આ વાત કોઈ પણ પૈસાના પાગલને સમજતી નથી.
પૈસાનો લાગેલો નશો વિનાશકારી પરિણામે પણ આ પાગલપન ઓછું થવા દેતો નથી. પૈસા જેને નથી મળ્યા એ પણ પૈસા પાછળ દોડે છે, થોડા મળ્યા છે એ પણ દોેડે છે અને પૈસાની રેલમછેલ છે એ પણ દોડે છે.
ભયાનક દોટ પછી પણ શાંતિ તો પ્રાપ્ત થતી જ નથી. ઊલટાના અશાંતિના ખપ્પરમાં હોમાઈ જાય છે.
સ્વની અશાંતિની સાથે અનેકના જીવનમાં પણ અશાંતિનું નિર્માણ થાય છે.
વલભી ભંગના પ્રણેતા રાંકાશેઠ પ્રસ્તુત પાયમાલીના સર્જક હતા. અનર્થકારી અર્થમાં અટવાયેલા રાંકાશેઠ પોતાની શાંતિ તો હરી લીધી, પણ સાથે સાથે સમગ્ર વલભીવાસીઓની શાંતિ પણ હરી લીધી.
કાકુઆક અને પાતાક બંને ભાઈઓ પાલીનગરમાં રહેતા હતા. પાતાક નાનો હોવા છતાં સમૃદ્ધિમાં મોટો હતો, જ્યોર કાકુઆક ઉંમરમાં મોટો હોવા છતાં સમૃદ્ધિમાં ખૂબ જ નાનો હતો. કાકુઆકનું દુર્ભાગ્ય માત્ર નિર્ધનતા ન હતું, પોતાના નાના ભાઈને ત્યાં કાળી મજૂરી કરી અપમાનના ઘૂંટડા સહન કરવા પડતા હતા. તે સહુથી મોટું દુઃખ તું. નાનાભાઈમાં એટલો પણ વિનય કે વિવેક ન હતો કે મોટાભાઈની સાથેનો કેવો વ્યવહાર હોવો જોઈએ.
એક દિવસ પાતાક પોતાની મર્યાદા સાવ ભૂલી ગયો. આખો દિવસ કામ કરીને થાકેલા કાકુઆકને લાત મારીને પાતાકે કહ્યું ઃ 'તારે કાંઈ કામ તો કરવું જ નથી. હરામનો પગાર લેવો છે. ખાઈ પીને પાડાની માફક પડ્યા રહેવું છે. ઊભો થા.'
મધ્યરાત્રિએ પાતાકે તેનો તિરસ્કાર કરીને ખેતરમાં મોકલી આપ્યો. તેણે જોયું તો ખેતરમાં અનેક માણસો કામ કરી રહ્યા હતા. કાકુઆકે તેઓને પૂછ્યું ઃ 'અરે ભાઈ! તમે મધ્યરાત્રિમાં ખેતરમાં કામ કરવા આવ્યા છો. તમને પાતાક પૈસા આપે છે ?'
'ના ભાઈ ના. અમે અહીંયા પૈસાથી કામ કરવા નથી આવ્યા. અમે તો પાતાકના પુણ્યથી ખરદાયેલા છીએ.'
કાકુઆકએ સમજાઈ ગયું કે આ કોઈ મર્ત્યલોકના માનવો નથી પણ આ તે દિવ્યલોકના દિવ્ય દેવો છે. મારે પણ આવું પ્રબળ પુણ્ય ઊભું કરવું પડશે. આવો વિચાર કરીને તેણે તે દેવોને પૂછ્યું ઃ 'ભાઈ ! પાતાકની પાસે આવું જો પ્રબળ પુણ્ય હોય તો મારે પણ આવું પુણ્ય નિર્માણ કરવું છે. તમે રસ્તો બતાવો.'
 'ભાઈ ! પાલીમાં તારું પુણ્ય પાંગળું જ રહેવાનું છે. તારે તારું પુણ્ય પ્રબળ બનાવવું હોય તો તું વલ્લભી પહોંચી જા. ત્યાં તારું પુણ્ય પ્રબળ બનશે ત્યાં તારો ભાગ્યોદય થવાનો છે.'
અમોઘં દેવદર્શનં. દેવનું દર્શન ક્યારેય નિષ્ફળ ન જાય. પોતાનો નાનો પરિવાર તેમજ હાથમાં લઈ શકાય એટલી ઘરવખરી લઈને કાકુઆક રાજસ્થાન છોડી સૌરાષ્ટ્ર પહોંચી ગયો.
વલ્લભીપુરના સીમાડામાં તે એક ઝૂંપડી બાંધી રહેવા લાગ્યો. નાનકડી દુકાન નાંખીને તેણે ધંધો ચાલુ કરી દીધો. તેની દુકાન સારી જામી. આજુબાજુના ગરીબ લોકો ત્યાંથી માલ ખરીદવા લાગ્યા. એક દિવસ એક સંન્યાસી તેની દુકાને આવી પહોંચ્યો. કાકુઆકને ગ્રામિણજનો રાંકાશેઠના નામથી બોલાવવા લાગ્યા હતા. રાંકાશેઠ અને સંન્યાસીની દોસ્તી ખૂબ સારી જામી.
એક દિવસ સંન્યાસીના મનમાં પ્રભાસ પાટણની યાત્રા કરવાની ઈચ્છા જાગી. સંન્યાસી પાસે સિદ્ધરસની એક રસકુંપી હતી. યાત્રા કરવા જતાં આ ભાર સાથે ક્યાં રાખવો, એવો વિચાર કરીને તેને રસકુંપી રાંકાશેઠને સોપી.
રાંકાશેઠને કહ્યું ઃ 'ભાઈ ! આ મારી સામગ્રી તમે સાચવજો. હું જ્યારે યાત્રા કરીને પાછો આવીશ ત્યારે આ લઈ જઈશ.'
રાંકાએ કહ્યું ઃ 'ભાઈ ! મારા માટે પરધન પથ્થર સમાન છે. તમે તમારો માલ મારી દુકાનના એક ખૂણામાં મૂકી દો.' સંન્યાસી પોતાના થાપણ શેઠની દુકાનના એક ખૂણામાં લટકાવીને ચાલ્યો ગયો.
શેઠ એક દિવસ પોતાની દુકાનમાં કોઈક કારણસર રસોઈ બનાવી રહ્યા હતા. ભટ્ઠીના ગરમાવાના કારણે રસકુંપીમાંથી થોડો રસ ઓગળ્યો અને તે રસ લોખંડની તવી પર પડ્યો. તે તવી સોનાની બની ગઈ. રાંકાને આ વાત સમજાઈ નહીં. તેને પુનઃ બીજી તવી ભટ્ઠી ઉપર ચઢાવી. ફરીને તે તવી પર પેલો રસ પડતાં સોનાની બની ગઈ.
રાંકાશેઠને હવે સમજાયં કે આ સંન્યાસીની આ કૂંપીમાંથી નીકળતા રસથી લોખંડ સુવર્ણ બની જતું લાગે છે. કૂંપીને નીચે ઉતારી સિદ્ધરસના એક બિંદુથી પુનઃ પ્રયોગ કરતા લોખંડ સુવર્ણ બની ગયું.
લોભને વશ રાંકો હવે રાજા બનવાની ખેવના સેવવા લાગ્યો.
લોભ ભલા માણસને પણ ભાલા જેવો બનાવી દે છે.
પરધનને પથ્થર સમજતો રાંકો હવે તે પચાવી પાડવા તૈયાર થશે.
સિદ્ધકૂંપી સાચવીને પોતાના ઘર ભેગી કરી તો દીધી, પણ તેને એક વિચાર આવ્યો છે મારી નાનકડી આ દુનિયાને બાળી નાંખવામાં આવે તો જ સંન્યાસી મારી ઉપર આરોપ ન આપી શકે. હું તેને સમજાવી દઈશ કે દુકાનની સાથે સાથે તમારી થાપણ પણ બળીને ખલાસ થઈ ગઈ છે. રાંકાએ પોતાની દુકાનને જાણી જોઈને બાળી. આગે થોડીકવારમાં વિકરાળ રૃપ ધારણ કર્યું. તેણે પણ દેકારો મચાવી દીધો ઃ 'બચાવો-બચાવો આગ લાગી છે.' લોકોએ આગ બૂઝાવી તો ખરી, પણ તેની દુકાન ભીષણ આગમાં બળીને ભસ્મિભૂત થઈ ગઈ.
સંન્યાસી યાત્રા કરીને પાછા ફરે છે. દુકાનના સ્થાને ખાલી જગ્યા દેખવાથી તેને ધ્રાસ્કો પડ્યો. લોકોને પૂછી જોયું. સાચા સમાચાર મળ્યા કે આગમાં આ દુકાન બળીને ખાક થઈ ગઈ. રાંકાની કૂટ નીતિથી સંન્યાસી રંક બની ગયો. હવે તે રાંકાને મળીને ઊલટાનો તેને દિલાસો આપવા લાગ્યો. રાંકાએ પણ બનાવટી રુદન કરીને સંન્યાસીને ઉલ્લુ બનાવી લીધો.
આ બાજુ સુવર્ણ રસના સહારે તે દિન-પ્રતિદિન ધંધાને વિકસિત કરવા લાગ્યો. મોટી દુકાન, મોટું મકાન, દાસ-દાસી વિવિધ રાચરચીલું આદિ રચીને તે એક મોટા શેઠની જેમ જીવવા લાગ્યો.
અનીતિના આવેલા ધને તેને ધનવાન બનાવ્યો, પણ ગુણોથી તો તે નિર્ધન બન્યો.
ગુણોથી સંપત્તિ એ સાચી સંપત્તિ છે, ધન એ તો એક વિપત્તી છે.
રાંકાશેઠ તથા તેનો પરિવાર અનીતિના માર્ગે ચઢીને વધુ ને વધુ સંપત્તિ ઉપાર્જવા લાગ્યા.
સુવર્ણના ભંડાર ઘરમાં ભરાયા છતાં પણ રાત-દિવસ મહેનત કરીને વધુ કઈ રીતે પડાવવું તેનો જ વિચાર તેઓ સતત કરતા. પોતાની દુકાનમાં એક દિવસ એક બેન ઘી વેચવા આવી. ઉતાવળ હોવાથી પોતાનો ઘીનો ઘડો ત્યાં જ મૂકીને ચાલી ગઈ.
શેઠે તેના ગયા પછી ઘીને પોતાના પાત્રમાં ખાલી કરીને ફરીને ઘડો ઈંઢોણી પર મૂક્યો. ઘડો પાછો ઘીથી ભરાઈ ગયો. વારંવાર આ પ્રમાણે કરતા ઘી તો ભરાઈ જ જતું હતું. શેઠ તેનો મર્મ પામી ગયા કે જરૃર આ ઈંઢોણીમાં ચિત્રવેલી ગૂંથેલી છે. તેથી ઘી ભરાઈ જાય છે.
પોતાનો ઘડોને પૈસા લેવા આવેલી તે ભોળી સ્ત્રીને ભોળવીને ઈંઢોણી મફતમાં લઈ લીધી.
શેઠનું પુણ્ય વધતું જ જતું હતું. સુવર્ણ રસથી કેટલુંય સોનું બનાવી લીધું. ઘીના અક્ષય પાત્રથી ઘીની નદીઓ વહેવા લાગી હતી. અધૂરામાં પૂરું તાંબામાંથી સુવર્ણ બનવાની લબ્ધિ તેને મળી ગઈ. હવેતો ક્યારેય ધન ખૂટવાનું નથી, તો પણ ધનની આશા અખૂટ હતી.
અખૂટ ધનનો ખજાનો મળે તો પણ અસંતુષ્ટ જીવોની ધનની આશા અખૂટ હોય છે.
જ્યાં પણ રાંકાશેઠ હાથ નાંખે છે ત્યાંથી તેને ધન સાંપડતું જ જાય છે. ચારેબાજુ શેઠ પ્રસિદ્ધિને પામતા જાય છે. રાજાને પણ તેઓ માન્ય બનતા જાય છે. મોટા મોટા માલેતુજારો એમને ચરણોમાં આળોટતા જાય છે, શેઠ પણ માત્ર ધનને જ પ્રધાનતા આપતા જાય છે. જે ધનવાન છે, તે જ મોટો છે, એવી માન્યતા તેમના મનમાં દૃઢ થતી જાય છે.
વલ્લભીપુરના રાજા શિલાદિત્ય સાથે તેમનો વ્યવહાર ઘણો જ વધતો જાય છે. એકબીજાના આવાસ સ્થાને તેઓની અરસપરસ અવરજવર થતી જ રહેતી. રાજાની અને શેઠની દીકરી બંને એકબીજાની ખાસ બહેનપણી બની ગઈ. બંનસ બહેનપણી પણ સ્નેહના સંબંધથી નહીં પણ એકબીજાની સર્વશ્રેષ્ઠ સામગ્રીથી ખેંચાયેલી હતી. બંને એકબીજાની સારી સારી સામગ્રી એકબીજાને બતાવીને આનંદ માણતી હતી.
મને સામગ્રી સારી મળી છે એના આનંદ કરતા તેના કરતા મને વધુ સારું મળ્યું છે, એનો આભાસિક આનંદ સંસારી જીવોને હોય જ છે.
આ નાના બાળકો પણ સંસારી જીવોને સાંપડતી આ સાહજિક સ્થિતિથી પર ન હતા.
આવી સ્થિતિ એકવાર એટમબોંબ જેવી બની ગઈ. શેઠની દીકરી પાસે રહેલી રત્નની કાંસકી રાજકુમારીને ખૂબ જ ગમી ગઈ. ઘણીવાર માંગી તો તેને ન જ આાપી. કાંસકીએ રાજકુમારીના હૃદયમાં લાય લગાડી. આ આગ રાજા શિલાદિત્યને પણ દઝાડી ગઈ. રાજાએ જોવા મંગાવેલી કાંસકી પાછી ન મોકલી. 
'મહારાજા ! કાંસકી પાછી મોકલી દો. નહીં તો જોવા જેવી થશે. તમે મહારાજા છો તો હું ધનરાજા છું. મને તમે છંછેડો નહીં.' શેઠનો ક્રોધાગ્નિ ફાટી નીકળ્યો.
'જોયો જોયો મોટો શેઠ ! તું મને શું કરી લેવાનો છે. વધારે પડતું બોલ્યો તો ભોંય ભેગો કરી નાંખીશ.' રાજાએ કરેલો તિરસ્કાર રાજાને જ ભારે પડવાનો હતો.
રે મોટાઓ ! સમજો તો ખરા, તિરસ્કાર તમને ખોટા બનાવે છેે.
રાજા સમજ્યો નહીં અને આ કાળો ભોરિંગ રાજાનો કાળ લેવા તત્પર બન્યો.
રાજા શિલાદિત્યને મારી નાંખું, આવી દુર્ભાવનાથી કાળમુખો બનેલા રાંકાશેઠ મુસ્લિમ બાદશાહ પાસે પહોંચી ગયા. કરોડોનું દાન બાદશાહના ચરણમાં ધરીને કહ્યું ઃ 'જહાંપનાહ ! વલ્લભીપુરના રાજા શિલાદિત્ય રક્ષક હોવા છતાં ભક્ષક બન્યા છે. પ્રજાની સંપત્તિ આંચકીને આ દાનવ પ્રજાનું લોહી ચૂસી રહ્યા છો. ગમે તેમ કરીને આ રાજાનો સત્યાનાશ વાળી નાંખો.'
પૈસાથી પ્રસન્ન બનેલ મુસ્લિમ બાદશાહ વિશાળ સૈન્ય સાથે આક્રમણ કરવા વલ્લભીપુર જઈ પહોંચ્યો. વલ્લભીપુરનું સૈન્ય પણ કાંઈ કમ ન હતું. બંને સૈન્યો એક બીજાને હંફાવવા લાગ્યા.
સૈન્યોની લડાઈમાં તો એકબીજાને કોઈ જીતે એમ ન હતા, પણ શિલાદિત્યે કાળો કેર વર્તાવી દીધો. આકાશમાં રહીને શિલાદિત્ય બાણનો મારો ચલાવી રહ્યો હતો. ટપોટપ મુસ્લિમ સૈનિકો મરી રહ્યા હા. તથા તેમનું એકે શસ્ત્ર શિલાદિત્યને સ્પર્શતું પણ ન હતું.
મુસ્લિમો રાંકાશેઠ પાસે આવ્યા - 'શેઠ ! તમારો રાજા તો આપણા સૈન્યને ખલાસ કરી નાંખશે. કાંઈ રસ્તો હોય તો બતાવો.'
'હા ભાઈ ! શિલાદિત્યને સૂર્યનું વરદાન છે કે તારો વિશ્વાસુ સેવક મારો આપેલો શંખ વગાડશે, એટલે એક મારો ઘોડો આવશે. તેના ઉપર તું બેસીને સવાર થઈને બીજી વાર શંખ વગાડીશ તો એટલે ઘોડો આકાશ માર્ગે જશે. તું બાણ મારીશ એટલે સૈનિકો મરશે. તને એક બાણ વાગશે નહીં. આવા સૂર્યના વરદાનના કારણે આપણો પરાજય થઈ રહ્યો છે. પણ હું કૂટનીતિ કરીશ. તમે ચિંતા ના કરતા.'
રાંકાએ શંખ વગાડનારને દાનની વિપુલ રાશિ આપીને ફોડી નાખ્યો. તેને કહી દીધું ઃ 'સાંભળ, તારા રાજા ઘોડા ઉપર બેસે તેની પહેલાં જ શંખ વગાડી દેવાનો છે. જોજે ભૂલ ન થાય.'
ધનના લોભે વિશ્વાસુ પણ અવિશ્વાસુ બની ગયો. તેને રાંકાશેઠના સૂચન પ્રમાણે શંખ વગાડી દીધો. મુસ્લિમ સૈન્યે જોયું કે ઘોડો તો આકાશમાં ઉડી ગયો અને રાજા નીચે રહી ગયો છે. આથી તેઓએ એક સાથે હલ્લો મચાવીને ખૂબ જ ક્રૂરતાથી શિલાદિત્યને મારી નાખ્યો. તેનો વધ થતાં રાંકા તથા સૈનિકો નાચી ઊઠ્યા. રાંકાએ વલ્લભીપુરનું ખેદાનમેદાન કરાવી નાખ્યું.
વિક્રમ સંવત ૩૭પમાં વલ્લભીપુરનો નાશ થયો. 
સાચે જ લોભના પાપે જ રાંકાશેઠને તો ખૂબ નુકસાન થયું જ પણ અન્ય લાખો લોકોની હિંસા પણ થઈ. અનીતિથી કમાયેલી બધી જ સંપત્તિ તેને મુસ્લિમોને સોંપી દીધી. વેરની જ્વાળામાં બળતા તેને એ પણ વિચાર ન કર્યો કે આટલી બધી મહેનતથી ઉપાર્જેલ સંપત્તિ આ રીતે ફેંકી દેવાની છે. 
સંપત્તિ તો ગઈ, પણ સાથે સાથે પોતાનો દેશ પણ તેને છોડવો પડ્યો. તેણે જાણી જોઈને પોતાની પાયમાલી નોતરી. ખરેખર પૈસા પાયમાલ જ બનાવે છે. તે વાત સાચી છે.
દુનિયાની પ્રાચીન-અર્વાચીન સફર
- મૂળ સુરેન્દ્રનગરના વતની અને હાલ અમદાવાદમાં વસતા જૈન કુટુંબના રત્ન અમિતભાઈ દોશી એક એવી વ્યક્તિ છે, જેને દેશ-દુનિયાએ 'મિ. મ્યુઝિયમ' તરીકે સંબોધ્યા છે. કારણ કે તેમનું ગજબનું કલેકશન... એમના કલેકશનના આંકડા અને વિગતો વાંચીને એમ લાગે કે કોઈ વર્લ્ડ કલાસ મ્યુઝિયમની વાત થઈ રહી હોય. પણ જાણીને નવાઈ લાગે કે એક માણસ આટલું કલેકશન કરી શકે !! વાંચો તેની નવાઈ પમાડે તેવી કેટલીક વિગતો ઃ ૧ કરોડ (રિપીટ ૧ કરોડ) સ્ટેમ્પ ટિકિટ્સ, ૯૦ લાખ ફોટોગ્રાફસ, ૧૦ લાખ કોઈન, ચાર લાખ પુસ્તકો, ૪૯૦૦૦ ગણપતિ સ્ટોન્સ, ૩૦૦ પ્રકારના ૭૦૦૦ કિંમતી જેમ્સ, રપ,૦૦૦ ઓટોગ્રાફસ, ૩ર૦૦ વૉચ, ૩ર,૦૦૦ સિરામિક આર્ટ, ર૩,૦૦૦ હેરપીન, સોના-ચાંદીના કાર્ડ સહિત ર૩,૦૦૦ વિઝિટિંગ કાર્ડ, ૧૮,૦૦૦ પેઈન્ટિંગ્સ, ૯૦૦ બિલોરી કાચ, ર૦૦૦ ગ્લોરી આર્ટસ, સમગ્ર વિશ્વની કરન્સી, ૧પ૦૦ સિગારેટ કેસ, ર૭૦૦ મોમેન્ટો, ર૪૩ ભારતીય રેલની ચાવીઓ, ૧૩૦૦ ચશ્મા, દુનિયાનો પ્રથમ મોબાઈલ, રર જેમોલોજી પેટન્ટ, ૩પ૯ ફુલ પેટન્ટ...!!
ચકરાવે ચડી જવાય એવા છે ને આ આંકડા...!!
અમદાવાદના આ ધૂની સંગ્રહકારે આ કલેકશન ૧ર૩ દેશોમાં ફરી-ફરીને ભેગું કર્યું. છે. તેમનો દાવો છે કે તેનું કલેકશન ઓર્થોન્ટિક છે. કારણ કે કોઈપણ વસ્તુને તેઓ વૈજ્ઞાનિક ઢબે ચકાસીને પછી જ સંગ્રહમાં સ્થાન આપે છે. 
તેમની પાસે જે ૩૦૦ પ્રકારના ૭૦૦૦ જેમ્સ છે, તે બધાનો ઈતિહાસ જાણે છે. એમની પાસે એલેકઝાન્ડ્રાઈટ સ્ટોન છે. જે નામ રશિયન ઝારની દીકરીના નામ પરથી પડાયું છે અને સ્ટોન સાત કલર બદલતો રહે છે. 
પાંચ નાગ પથ્થર, લેસેનાઈડ, મેલેનાઈડ, ફિરોઝા, રણનો સ્ફટિક, ઉલ્કાનો ટુકડો છે, જે રેર છે. એમનું કહેવું છે કે વિષય વૈવિધ્ય એ મારો ગમતો વિષય છે.
થાઈલેન્ડના સનતાબુરી ગામમાંથી મેળવેલો ૩૪ કેરેટનો રેર બ્લેક શેફાયર સ્ટોન ત્રણ ચાલીને પ્રાપ્ન કર્યો હતો.
એમની પાસે ગાંધીજીને તોલતો ફોટો, વિક્ટોરિયાની પીન, ચર્ચિલના ચશ્માં, ડીવીડી ધરાવતી સ્ટેમ્પ, ડાયમંડ સ્ટેમ્પ છે. એક કિલોનો ગાંધીજીનો ચાંદીનો સિક્કો છે. ૧ કિલો સોનાનો સિક્કો પણ છે.
અમિતભાઈ દોશી પાસે ર૩૦૦૦ જૈન આર્ટનું કલેકશન પણ છે. સાથે ૮પ૦૦ મેડલનું કલેકશન પણ છે.
સ્ટેમ્પ પેપરની વાત કરતા તે કહે છે કે માત્ર ભારતમાં જ નહિ, પણ વિશ્વના તમામ દેશોના પ્રથમ સ્ટેમ્પથી માંડીને આજ દિન સુધીના સ્ટેમ્પ પેપરનું કલેકશન અને પોસ્ટઓફિસમાં તેમનું એકાઉન્ટ છે. જેના લીધે તેઓ સ્ટેમ્પ પેપરનું કલેકશન કરી શકે છે. કુલ ર૧૩ દેશોનું સ્ટેમ્પ કલેકશન તેના ઈતિહાસ સાથે છે.
નોટોના કલેકશનમાં બ્રિટિશ સરકાર દ્વારા બહાર પાડવામાં આવેલી પ્રથમ પ૦ પૈસાની નોટ પણ છે. જુદી જુદી વિધવિધ વ્યક્તિઓનાં જન્મદિનની તારીખોવાળી નોટો પણ છે. ડચની પ્રથમ પેપર કરન્સી, જાપાનની પ્રથમ પેપર કરન્સી, ચાઈનાની પાંચ યાનની પ્રથમ નોટ પણ છે. અમિતભાઈ પોતાના સંગ્રહ શોધની વાત કરતાં કહે છે કે પોતાની જિંદગીના (જન્મ્યા પછીના શરૃઆતના) પાંચ વર્ષ છોડીને તમામે તમામ વરસો આ કલેકશન કરવામાં જ કાઢ્યા છે.
પોતે એક સારા ફોટોગ્રાફર પણ છે. આંખના પલકારામાં અદૃશ્ય થઈ જતા વીજળીના ચમકારાને પણ કેમેરામાં કેદ કર્યા છે. ન માની શકાય તેવા ફોટા પણ તેમણે પાડ્યા છે. ફોટોગ્રાફીના શોખને કારણે તેઓ ૭પથી પણ વધુ આંતરરાષ્ટ્રીય કક્ષાના ફોટોગ્રાફર એસોસિયેશનના તેઓ સભ્ય પણ છે. રપ વર્ષના ઈન્ટરનેશનલ ફોટોગ્રાફર તરીકેના અનુભવની સાથે લગભગ ર૦૦ થી પણ વધુ મીડિયા હાઉસને તેઓ પોતાની સેવા આપી ચૂક્યા છે.
વિશ્વના ૧૭૦૦થી પણ વધુ મ્યુઝિયમની મુલાકાત તેમણે લીધી છે. તો ૧૮૦૦થી પણ વધુ પ્રદર્શિનીની મુલાકાત લીધી છે. 
અમિતભાઈ જૈન કહે છે કે, 'મારું કલેકશન એ મારી આત્માનો ખોરાક છે. એના વિન મને ચેન પડે તેમ નથી.' એ કહે છે કે વિશ્વનાં રર જેટલા મ્યુઝિયમમાં તેમની ચીજવસ્તુઓ છે, જેની રોયલ્ટી પણ તેમને મળે છે. 
રાજસ્થાની મોહનલાલ સુખડિયા યુનિવર્સિટીએ તેમના ફોટોગ્રાફસ (૯૦ લાખ ફોટોગ્રાફસ)નું મ્યુઝિયમ બનાવવા ૧૦૦ કરોડના પ્રોજેકટની ઓફર પણ કરી છે.
અમિતભાઈની ઈચ્છા છે કે ભારતમાં તે વર્લ્ડકલાસ મ્યુઝિમની સ્થાપના કરવી. તેમણે ૧૮થી વધુ પુસ્તકો પણ લખ્યા છે. વર્લ્ડ હેરિટેજ પોઈન્ટની સ્થાપના કરીને તેમણે વિશ્વની દુર્લભ વસ્તુઓ તેમાં સમાવી દીધી છે. સાચે જ અમિતભાઈ દોશી અમિત (અમાપ) કલેકશનનો દરિયો છે. માત્ર કલેકશન ક્ષેત્રે જ નહિ, તેઓ જૈન ધર્મની અદ્ભુત વસ્તુઓ વિશે પણ ઘણું બધું જાણે છે.
હિમાલયની યાત્રા પણ તેઓ ઘણી વખત કરી ચૂક્યા છે. પાંચ-પાંચ વરસની સળંગ યાત્રા દરમિયાન તેમણે ઘણી બધી ઉપલબ્ધિઓ પ્રાપ્ત કરી છે. જૈન ધર્મ વિશેનો અલભ્ય ખજાનો પણ તેમને તેમની પાસે જાળવી રાખ્યો છે.
આગળ વધવાનો શોર્ટકપ
૧. સખત મહેનત, ર. કુદરતી પ્રતિભા, ૩. ખંતપૂર્વકનો મહાવરો, ૪. સાતત્ય, પ. દૃઢ સંકલ્પ, ૬. વ્યવસ્થિત તાલીમ અને ૭. યોગ્ય સમયે યોગ્ય તક... આ સિવાય આ દુનિયામાં આગળ વધવાનો કોઈ શોર્ટકટ નથી.
ધર્મ એટલે...
ધર્મ એટલે આચાર-ફરજ.
ધર્મ એટલે સર્વ સુખો ઉત્પન્ન કરનાર બ્રહ્મા.
ધર્મ એટલે સકલ દુઃખનાશક શંકર.
ધર્મ એટલે પાપરૃપ અંધકારનાશક સૂર્ય.
ધર્મ એટલે કર્મ વનને બાળી નાંખનાર દાવાનળ.
ધર્મ એટલે ઉપદ્રવરુપ મૃગલાઓને ભગાડનાર સિંહ.
ધર્મ એટલે સર્વ વ્યાધિઓનો નાશ કરનર મહાવૈશ્વ ધન્વંતરિ.
ધર્મ એટલે સંકટ કે વિઘ્નનાશક મહામંગલ.
ધર્મ એટલે આફતો ફરી સમુદ્રને પીનાર અગસ્ત્ય ઋષિ.
ધર્મ એટલે દુર્ગતિમાં પડતાંને અટકાવી ઊર્ધ્વગતિ કરાવનાર જેટ વિમાન.
ધર્મ એટલે પરલોકમાં સાથ આપનાર પરમ પ્રિય મિત્ર.
ધર્મ એટલે કામ-ક્રોધાદિ રોગ નાશ કરનાર સર્જન ડૉકટર.
ધર્મ એટલે પરલોક યાત્રા માટેનું પાથેય (ભાથું)
ધર્મ એટલે અહિંસા, સંયમ અને તપ.
ધર્મ એટલે મોક્ષે પહોંચાડનાર ઉત્કૃષ્ટ મહામંગલ.
સંસાર એટલે...?
 આપણું ધાર્યું કાંઈ ના થાય, તેનું નામ સંસાર.
 સુઓ તો સમાધિ ને ઊઠો તો ઉપાધિ, તેનું નામ સંસાર.
 બાર સાંધે ને તેર તૂટે, તેનું નામ સંસાર.
હાથે ય બાળવાના ને હૈયું પણ બાળવાનું, તેનું નામ સંસાર.
 આ લોક પણ બગડે ને પરલોક પણ બગડે, તેનું નામ સંસાર.
 તમાચો મારી ગાલ લાલ રાખવાનો, તેનું નામ સંસાર.
 ખિસ્સા ખાલી ને ભપકા ભારી, તેનું નામ સંસાર.
 પાઈની પેદાશ નહિ ને ઘડીની નવરાશ નહીં, તેનું નામ સંસાર.
 આરાધનાનું નામ નહીં ને વિરાધનાનો પાર નહીં, તેનું નામ સંસાર.
 પરાણે મોં હસતું રાખવાનું, તેનું નામ સંસાર.
 ભૂત ભાગે ને પલિત જાગે, તેનું નામ સંસાર.
જો... તો...
જો તમે ચંદ્ર છો, તો હું ચકોર છું.
જો તમે સૂર્ય છો, તો હું ચક્રવાત છું.
જો તમે પદ્મકમળ છો, તો હું ભ્રમર છું.
જો તમે ઘનઘોર મેઘ છો, તો હું મયૂર છું.
જો તમે રસ છો, તો હું રંગ છું.
જો તમે વસંત છો, તો હું પવન છું.
જો તમે સાગર છો, તો હું સરિતા છું.
જો તમે સરિતા છો, તો હું માછલી છું.
જો તમે તળાવ છો, તો હું કમળ છું.
જો તમે કમળ છો, તો હું પરિમલ છું.
જો તમે પરિમલ છો, તો ભ્રમર છું.
જો તમે દીપક છો, તો હું દીવેટ છું.
જો તમે પતંગ છો, તો હું દોર છું.
જો તમે વૃક્ષ છો, તો હું છાયા છું.
જો તમે ડાળ છો, તો હું પંખી છું.
જો તમે આંબો છો, તો હું મંજરી છું.
જો તમે ગાય છો, તો હું વાછરડું છું.
જો તમે ગજરાજ છો, તો હું મદનિયું છું.
જો તમે મા છો, તો હું બાળક છું.
જો તમે ભગવાન છો, તો હું ભક્ત છું.
ઈષ્ટનું દૈવત
લોભ એ પાપનો બાપ છે.
સંતોષ એ ધર્મનું મૂળ છે.
અપૂર્ણતાની દૃષ્ટિએ લોભનું મૂળ છે.
પૂર્ણતાની દૃષ્ટિએ સંતોષનું મૂળ છે.
પર્યાય એ અંશ છે, તેથી અપૂર્ણ છે.
દ્રવ્ય એ પર્યાયનો સમૂહ છે, તેથી પૂર્ણ છે.
સહભાવી પર્યાયનો ગુણ છે અને કમભાવી પર્યાય તે પર્યાય છે. તેથી કહ્યું છે કે, 'x¢é‡¢ Ð²¢ü²±Îì ÎíÃ²æ' દ્રવ્ય નિરપેક્ષ પર્યાય દૃષ્ટિ એ મિથ્યાદૃષ્ટિ છે.
પર્યાય વિનિર્મુક્ત દ્રવ્યદૃષ્ટિ એ ઉપાસનાની દૃષ્ટિએ સમ્યકત્વ છે. ઉપાસનાની દૃષ્ટિ એટલે નિશ્ચય દૃષ્ટિ. વ્યવહાર પર્યાયથી થાય છે, પરંતુ પર્યાયની શુદ્ધિનો આધાર દ્રવ્ય છે.
દ્રવ્ય ઉપર દૃષ્ટિએ પૂર્ણતાની દૃષ્ટિ છે. તેથી સંતોષની ઉત્પાદક છે, લોભનાશક છે.
આ રીતે અપૂર્ણતાની દૃષ્ટિ દૂર કરી પૂર્ણતાની દૃષ્ટિ કેળવવાથી સંતોષ ગુણ પ્રગટ થાય છે અને દ્રવ્યનું ચિંતન કરવાથી સંતોષ ગુણ પ્રગટ થાય છે અને દ્રવ્યનું ચિંતન કરવાથી પૂર્ણતા તરફ જવાય છે. અર્થાત્ દ્રવ્ય ઉપર દૃષ્ટિએ પૂર્ણતાની દૃષ્ટિ છે.
મનનીય મુદ્દો
દુઃખ અને સુખ મનુષ્યના ભવમાં ઓછામાં ઓછા હોય છે. અન્ય ભવોમાં તે બંનેની માત્રા અધિક હોય છે.
ધર્મની અથવા પાપ પુણ્યની માત્રા અન્ય ગતિઓમાં અલ્પ છે અને મનુષ્ય ગતિમાં અધિક છે. અન્ય સામગ્રી અલ્પ છતાં ધર્મ સામગ્રી અધિક છે.
આ હકીકતનો વિવેકપૂર્વક સ્વીકાર કરી તે મનુષ્યભવને અજવાળવાના પ્રયાસો કરવા જોઈએ. તેમ જ સંતોષપૂર્વક રહેવું જોઈએ.
સુખ-દુઃખનું કારણ વસ્તુઓમાં નથી પણ મનની સ્થિતિમાં છે. પ્રાપ્તનો અસંતોષ અને અપ્રાપ્તનું ઔત્સુક્ય એ અશાન્તિના બીજ છે.
મનના વલણમાં ફેરફાર કરવાથી અશાન્તિજનક પરિસ્થિતિ પણ શાન્તિનું કારણ બની જાય છે.
મનની શાંતિ માટે મનુષ્ય ભવમાં અન્ય સામગ્રીઓની અલ્પતા વચ્ચે પણ ધર્મ સામગ્રીની અધિકતા છે. તે વિચારને મુખ્ય બનાવવો જોઈએ. તેથી ચિત્તની શાંતિ ડહોળાતી નથી, પણ અખંડ રહે છે. ધર્મ-સામગ્રી ધર્મીને તો રાજાના વ્હાલા સિંહાસન કરતાં પણ વધુ વહાલી લાગે છે, લાગવી જોઈએ.
આપવું શું ? ભાવ, લેવું શું ? જ્ઞાન
ઉદારતાથી ક્ષમા આપો અને લઘુતાથી ક્ષમા માંગો. ભાવને આપો અને જ્ઞાનને માંગો.
ભાવ સહુ કોઈને જોઈએ છે માટે આપો. જ્ઞાન સર્વને જોઈતું નથી, માટે જે ન માંગે તેને ન આપો.
તાત્પર્ય કે ભાવ સર્વને આપવાની વસ્તુ છે, જ્ઞાન એ જાતે મેળવવાની વસ્તુ છે.
ભાવ એ સૂર્ય છે, ક્રિયા એ ખજવો છે.
ભાવ એ સિંધુ છે, ક્રિયા એ બિંદુ છે.
મારું જ્ઞાન લ્યો અને મને ભાવ આપો. એ માંગણવેડા છે. મને જ્ઞાન આપો અને મારો ભાવ લ્યો એ ઔદાર્ય છે. ભાવ આપવાની શક્તિ છતાં ન આપવો એ કૃપણતા છે.
જ્ઞાન પોતાનું અપૂર્ણ છતાં બીજાનું ન લેવું તે દુરાગ્રહ છે. સાચું જ્ઞાન તે છે કે જે ભાવને વિશાળ બનાવે.
આપવા જેવી વસ્તુ લેવાનો આગ્રહ રખાય અને લેવા જેવી વસ્તુ આપવાનો આગ્રહ રખાય એટલે જીવનમાં વિસંવાદિતાના દોષો પેદા થાય.
માટે આપવો ભાવ. લેવું જ્ઞાન.
મુક્તિ એટલે શું ?
માનવ જીવનનું સાચું ધ્યેય-મુક્તિ એટલે ઋણ મુક્તિ છે અને તેનું અનન્ય સાધન નમસ્કૃતિ છે. તાત્પર્ય કે નમસ્કાર વડે ઋણમુક્ત થવું એ જ માનવજીવનનું એકનું એક ધ્યેય છે.
નમસ્કાર એ વિવેકજ્ઞાનનું ફળ છે અને વિવેકજ્ઞાન એ સમાહિત ચિત્તનું પરિણામ છે.
સમાધિવાળા ચિત્તમાં વિવેક સ્ફૂરે છે, ત્યારે ઋણમુક્તિની ભાવના પ્રગટ થાય છે. અને એ ભાવનાવાળો નમસ્કારના શરણે જાય છે.
વિવેકી થયેલું મન પુરુષપરાયણ બને છે, તેથી વિરાગ વધે છે. એ બધું સમાહિત ચિત્તનું ફળ છે.
ઈશ્વર પ્રણિધાનથી ચિત્ત સમાહિત બને છે.
નામ ગ્રહણ એ જ સર્વોત્તમ પ્રભુ ભક્તિ છે.
સંક્લિષ્ટ ચિત્ત એ સંસાર છે.
નામ ગ્રહણથી ચિત્ત કલેશરહિત બની ઋણમુક્તિની દિશામાં અગ્રેસર બને છે.
મેલથી મેલ કપાય
મેલા હાથ ધોવા માટે માટી કે રાખ લેવી પડે છે. આમ તો તે પણ મેલ જ છે પણ એમાં ચીકાશ નથી એટલે મેલથી મેલ કપાય છે. તેવી જ રીતે કર્મથી કર્મનો નાશ થાય છે. તેમાં શરત એ છે કે તે કર્મમાં ચીકાશ ન હોવી જોઈએ.
પુણ્યકર્મથી પાપ કર્મ નાશ પામે છે. તેનું કારણ પણ એ જ છે. પાપ કર્મમાં જે ચીકાશ છે. તે પુણ્ય કર્મમાં હોતી નથી. 
પાપ પરને પીડારૃપ છે. પુણ્ય તે પરને સુખરૃપ છે. પર પીડામાં સ્વાર્થની ચીકાશ છે. પરોપકારમાં તેવી ચીકાશ ન હોવાથી તે શુભ કર્મ છે અને અશુભ કર્મને હઠાવી તેનો સમૂળ નાશ કરે છે.
પૌદ્ગલિક ભાવની તીવ્રતા રૃપ ચીકાશનો નાશ. આત્મીયભાવ રૃપી ચીકાશથી થાય છે. એ પણ હકીકત છે.
નિષ્ઠા...
અમેરિકાના કેન્સાસ નગરમાં એક ગરીબ છોકરી રહે. મેક્સવેલ એનું નામ.
બૂટ પોલિશ કરવાનું એનું કામ.
કામ તો ઘણાં કરતાં હોય છે. પણ, કેટલાક સ્વભાવે કામચોર હોય છે. કેટલાક માથે પડેલા કામને કરતા હોય છે. કેટલાક ફરજ પાલનમાં માનતા હોય છે. જ્યારે ફરજથી પણ વિશેષ કાર્ય કરવાવાળા પરગજુ માણસો વિરલા હોય છે.
મેક્સવેલ આવી જ પરગજુ હતી. બુટ-પોલિશ તો એ સરસ કરતી પણ બૂટના તળિયે ધૂળ કે કાદવ ચોટ્યો હોય તો એ પણ સાફ કરી આપતી. બીજી પણ નાની મોટી ગ્રાહકની સગવડો સાચવી લેતી. એ કારણે એક વાર એના ગ્રાહક બને તે કાયમી ગ્રાહક બની જતો.
કામ પુષ્કળ મળવા માંડ્યું. બીજા અનેક બેકાર છોકરાઓને આ કામે લગાડી દીધા. કેન્સાસ શહેરમાં અનેક સ્થળે મેક્સવેલ બૂૂટ પોલિશ સેન્ટર ખૂલી ગયા. બધા જ કામદારોને પૂરતો પગાર વગેરે મળવા લાગ્યા. સારો નફો દરેક કેન્દ્રથી થવા માંડ્યો.
મેક્સવેલ એ આવકનો પણ જનહિત માટે ઉપયોગ કરવા માંડ્યો. અનેક ધનિકોએ પણ એના કાર્યને તન-મન-ધનથી મદદ કરી. મેક્સવેલ એક પરોપકારી કાર્યની પર્યાય જેવી બની ગઈ. 
નિષ્ઠાપૂર્વકનું કાર્ય અને શક્તિનો પરોપકારમાં વિનિયોગ આશ્ચર્યજનક પરિણામો દેખાડે છે.
સમય  ગોયમ મા પમાયએ...
ત્રણ અમેરિકનો પ્રવાસે નીકળ્યા. વેટિકન સિટીમાં ખ્રિસ્તી ધર્મના વડા પોપ પોલ પાસે પહોંચ્યા.
એકે કહ્યું ઃ હું અહીંથી ફ્રાન્સ જવાનો છું. છ માસ રોકાઈ ફ્રાન્સ જોવું છે. 
પોપ ઃ તમે થોડું ફ્રાન્સ જોઈ શકશો.
બીજો કહે ઃ મારે ફ્રાન્સમાં ત્રણ અઠવાડિયા રોકાવાનું છે.
પોપ ઃ તમે ઘણું ખરું ફ્રાન્સ જોઈ શકશો.
ત્રીજો કહે ઃ મારે પણ ફ્રાન્સ જોવું છે. જોકે મારી પાસે એક અઠવાડિયાનો સમય છે.
પોપ ઃ તમે પૂરું ફ્રાન્સ જોઈ શકશો.
ત્રણેયને નવાઈ લાગી. પોપની અવળવાણીમાં એમને સમજ ન પડી.
પોપે ખુલાસો કર્યો ---- જુઓ આપણું માનસ એવું છે કે, આપણી પાસે સમય ઘણો હોય છે, ત્યારે આપણે આપણાં લક્ષ્યને હાંસલ કરવામાં ઉદાસીન બની જઈએ છીએ. સમય આળસ અને પ્રમાદમાં પૂરો થતો હોય છે. જેની પાસે બહુ ઓછો સમય હોય છે એ પોતાના લક્ષ્ય પૂર્ણ કરવા પૂરેપૂરો તત્પર બનતો હોય છે. એટલે મેં કહ્યું કે ઓછા સમયવાળો વધુ જોઈ શકશે.
આપણું આયુષ્ય લાખો પૂર્વના આયુષ્યવાળાઓના પ્રમાણમાં ટીપાં જેવું છે. એવું જેને સમજાય છે. તે આત્મકલ્યાણમાં પ્રમાદ નથી કરતો. જેને એમ લાગે છે કે હજુ તો હું પચીસનો થયો છું. હજુ તો ધર્મ કરવાની ઘણીવાર છે. ઘડપણમાં ધર્મ કરીશ. ઘણાં વર્ષો પડ્યા છે. આવા લોકો આત્મ કલ્યાણની તક ચૂકી જાય છે. સમયને સાધી લો.
આપ ભલા તો જગ ભલા...
અરેબિયાના સુલતાન એના કાફલા સાથે રણ પાર કરી રહ્યો હતો. માત્ર રેતના ઢગલાંઓમાંથી પસાર થતાં રસ્તો ભૂલ્યો. અથડાતા કૂટાતા રણના કાંઠે કોઈ ગામડાના ગાંદરે પહોંચ્યા.
આ ગામ આપણા તાબાનું છે કે નહીં તે પણ ખબર નથી. સુલતાન તરીકે પ્રગટ થવા કરતા વટેમાર્ગુ તરીકે જઈને શું સગવડ મળે છે તે તપાસ કરવાનો નિર્ણય કર્યો.
મુલ્લા નસરુદ્દીન પણ કાફલામાં સાથે હતા. સુલતાન અને મુલ્લા સાદા કપડામાં ગામમાં દાખલ થયા. સુલતાન કહે ઃ અહીં આપણને કોઈ ઓળખીતું મળવાનું નથી. એટલે વાતચીત કેમ કરશું ? 
મુલ્લા કહે પડશે એવા દેવાશે. ઓળખાણ નહીં હોય તો ઊભી કરીશું.
બંને ગામમાં દાખલ થયા. સુલતાન ઘમંડી માણસ. બધાને નફરતથી જોવા ટેવાયેલો. જે મળે એની સામે તંગ ચહેરે ડોળા ફાડીને જુએ. જ્યારે મુલ્લા બધાને સ્મિત આપે. કોઈ પણ માણસ હસમુખા મુલ્લા જોડે જ વાતચીત કરે. કેમ છો ? ક્યાંથી આવ્યા ? કંઈ પણ કામ હોય તો કહો.
ધીમે ધીમે મુલ્લાએ જે કંઈ જોઈતું હતું તે બધાની વ્યવસ્થા ગોઠવી દીધી. સુલતાનને નવાઈ લાગી. મને કોઈ ઓળખતું નથી. મારી જોડે કોઈ વાત કરતું નથી મુલ્લાને આટલી બધી ઓળખાણ કેવી રીતે ? એણે અકળાઈને પૂછયું ઃ તું અહીં આવેલો છે ? આ તારા સગા છે ?
ના, મુલ્લા કહે હું પણ પહેલી જ વખત આવ્યો છું. પણ હું બધાને સ્મિત આપું છું, એટલે લોકો મારી જોડે વાત કરવાનું પસંદ કરે છે. તમે અક્કડ રહો તો તમારી જોડે કોણ વાત કરે ?
પ્રેમ, વાત્સલ્ય, સ્મિત, મૈત્રી એ એક જીવને બીજા જીવ જોેડે જોડતી ભાષા છે. તિરસ્કાર વગેરે સંબંધો તોડવાનું કામ કરે છે.
ડિગ્રીઓના લોંગ ફોર્મ
બાર સાયન્સનું રિઝલ્ટ આવી ગયું. થોડાં દિવસોમાં બીજી શાખાઓનાં પરિણામો પણ આવી જશે અને પછી તો જ્યાં જુઓ ત્યાં છોકરા-છોકરીઓ અને એમના વડીલોમાં ડિસ્કશનો ચાલતાં હશે કે 'કઈ લાઈન લેવી?' પણ સાચું કહું. આ ડિગ્રીઓના અસલી લોંગફોર્મ જાણી લેશો તો બધી જ ગૂંચવણો દૂર થઈ જશે.
S.S.C. -- સાનમાં સમજો સર્ટિફિકેટ
H.S.C. -- હજીયે સમજો સર્ટિફિકેટ 
B.A. -- બિચારા આ
M.A. -- મૂંઝાયેલા આ.
B.Com. -- બાઘાઓની કોમ.
M.Com. -- મૂરખાઓની કોમ.
B.S.C. -- બિચારા સુધરેલા કલાર્ક
M.S.C. -- મહામુસીબતે સુધરેલા કલાર્ક
B.C.A.--બગડેલાં કોમ્પ્યુટરો આવ્યા
M.C.A. -- મંદબુદ્ધિ કોમેડિયનો આવ્યા
I.T. -- ઈન્ફર્મેશનમાં ટપોરી
B.E. -- બકરા ઓફ એન્જિનિયરિંગ
M.E. : --- મુરગા ઓફ એન્જિનિયરિંગ
B.Ed. -- બેકારીનું એજ્યુકેશન
M.Ed. -- માસ્તરીનું એજ્યુકેશન
Ph.D. -- પહેલા હતા ડાહ્યા
B.B.A. -- બાબો બહુ અટવાશે
B.C.A. -- બાપાની કેશ અટવાશે
M.B.A. -- મને બધું આવડે અથવા મગજમાં બળ્યું અંધારુ
અમુક ડિગ્રીઓનાં તો આપણે નામો પણ નથી સાંભળ્યાં હોતાં, પણ એમનીયે જાહેરખબરો આવવા લાગશે. એનાં લોંગ ફોર્મ પણ અત્યારથી સમજી લો.
B.V.D.M. -- ભણ્યા વિના ડિગ્રી મેળવો
P.A.S.P. -- પૈસા આપો સર્ટિ. પકડો
T.C.B.T. -- ટ્યૂશન કલાસીસનું ભલું થજો
M.M.D.J. -- મેરેજ માટે ડિગ્રી જોઈએ
C.J.T.P. -- કોલેજ જઈને ટાઈમ પાસ
માની મમતા
મુર્શિદાબાદના બાબુ પ્રતાપસિંહજી એ સિદ્ધગિરિનો છ'રી પાળતો સંઘ કાઢ્યો. જેઠ વદ-૮ના બહુ લાંબી ખેપ કરી એ સંઘ સિદ્ધાચળગિરિને ભેટ્યો.
ક્ષમાવિજયજી મ.એ તીર્થાધિરાજને ભેટવાની આ ક્ષણને સાંકળીને બનાવેલું સ્તવન...
'સિદ્ધાચળ ગિરિ ભેટ્યા ધન્ય ભાગ્ય હમારા.'
આ બાલ-ગોપાલ પ્રસિદ્ધ આ સ્તવનમાં સંઘ સિદ્ધાચળ ભેટ્યો તેની મારવાડી મિતિ સંવત સાથે આપી છે.
સંવત અઢાર ત્યાસી માસ અષાઢો વદિ આઠમ ભોમવારા.
પોણા બસો વર્ષ પહેલાં બંગાળાના ભાવિકોને સિદ્ધગિરિના દર્શન દુર્લભ હતા.
શેઠાણી મહેતાબ કુમારી સંઘમાળ પહેરી સંઘવણ બનયા ત્યારે એમના હૈયામાં હરખ માતો નહોતો.
આવા ગિરિરાજ ઉપર એક પ્રભુ પ્રતિમા બિરાજમાન કરવાના અરમાન એણીને જાગ્યા. સંઘવણે પોતાની મનોકામના સંઘવી પ્રતાપસિંહજીને કહી. કાળ પાક્યો નથી હોતો. ત્યાં સુધી નાનું કાર્ય પણ સંપન્ન થતું નથી. કાળ પાકે છે ત્યારે મોટાં મોટાં કાર્યો સહજ થઈ જતાં હોય છે.
પતિનું અવસાન થયા પછી દીકરા ધનપતસિંહને શેઠાણી મહેતાબે પોતાના અરમાન પૂરા કરવા કહ્યા કર્યું. પણ શેઠાણીની આયુષ્યની દોરી પૂર્ણ થવા આવી પણ અરમાન પૂર્ણ ન થયા. મરતી માતાએ અંતિમ ઈચ્છા સિદ્ધાચળ પર પ્રભુપ્રતિમા ભરાવવાની કહી ત્યારે ધનપતસિંહનું હૃદય પારાવાર પશ્ચાતાપથી ભરાઈ ગયું. આંખો અશ્રુઓથી ઊભરાઈ ઊઠી.
દીકરાએ માને ખાતરી આપી. મા, તારા નામે હું ભવ્ય જિનાલય ગિરિરાજ ઉપર અવશ્ય બંધાવીશ. માએ સંતોષ સાથે આંખો મીંચી.
હવે ધનપતસિંહે માતાની ઈચ્છા અને પોતાની પ્રતિજ્ઞા પૂર્ણ કરવા કમર કસી.
દાદાના દરબારમાં તો ભક્તિના અતિરેકમાં જ્યાં ને ત્યાં પ્રતિમા પધરાવીને ભક્તોએ ભારે અવ્યવસ્થા સર્જી દીધેલી. પરિણામે સંઘે દાદાના દરબારમાં- મુખ્ય ટૂંકમાં પ્રતિમાજી ન મૂકવા કડક સૂચના મૂકી અને છતાં પ્રતિમાજી મૂકે તો તેને મુનિ હત્યાનું પાપ લાગશે એવા આકરા શબ્દો સાથેનો લેખ કોતરાવી રતનપોળમાં (પુંડરીક સ્વામિ જિનાલય નીચે) લગાડી દીધો જે આજે પણ ત્યાં મોજૂદ છે.
ધનપતસિંહે મનગમતી જગ્યા મેળવવા પાલીતાણાના રાજા જોડે મૈત્રી કેળવી. રાજાએ પણ જય તળેટીની પાછળની જગ્યા જ્યાં આજે બાબુનું જિનાલય ઊભું છે તે જગ્યા ભેટ આપી.
વિ.સં. ૧૯૪૯માં પ્રતિષ્ઠા કરવાનો અવસર આવ્યો. પ્રતિષ્ઠા માટેના મુહૂર્તો મંદિરના વિકાસની દૃષ્ટિએ શ્રેષ્ઠ છે. બીજી પ્રતિષ્ઠાકારકની આબાદી માટે શ્રેષ્ઠ છે.
ધનપતસિંહે પહેલું મુહૂર્ત મહા સુદ-૧૦નું જ વધાવ્યું અને તે મુહૂર્તે પ્રતિષ્ઠા થઈ.
માતાના નામે મહેતાબકુમારી જિનેન્દ્રપ્રસાદ નિર્માણ કરનાર બાબુ પરિવારે ગિરનાર, તળાજામાં ધર્મશાળાઓ બાંધી છે. પૂર્વ ભારતની કલ્યાણક ભૂમિમાં ૧૬ જિનાલયો, વીસ ધર્મશાળા બંધાવી છે. દીકરાઓની મહાનતા પાછળ માની મમતા કેવી અજબગજબ રીતે ધરાયેલી હોય છે.
મનડું કિમહિ ન બાજે
દેવમંગળ નામના એક શ્રાવકે શત્રુંજય મહાતીર્થના ઉદ્ધારોનું વર્ણન સાંભળ્યું.
'પાંચસો ધનુષ્યની રત્નમય મૂરિત ભરત રાયે પ્રતિમા ભરાવી દુષમાકાળ વિચારી પશ્ચિમદિશે મહાગિરિ કંદરામાં ઠરાવી.'
દેવમંડળને થયું અહાહા ! પાંચસો ધનુષ્યની રત્નમય પ્રતિમા કેવી હશે ?
કપર્દીયક્ષને પ્રાર્થના કરી એ તો ન બતાવે ? ગમે તે ભોગે દર્શન કરવા જ છે ?
'કાર્ય સાધયામિ વા દેહં પાતયામિ' તાઅડત્ર નિર્ધાર સાથે બેસી જવું. દર્શન કર્યા વિના હટવું નથી.
આ વજ્રસ્વામિજીએ આશીર્વાદ આપ્યા. મહુવાના સંઘની શુભેચ્છા લઈ દેવમંગળ દાદાના દરબારે પહોંચ્યો. અટ્ઠમનું પચ્ચક્ખાણ કર્યું અને દૃઢ નિર્ધાર કર્યો. રત્નની પ્રતિમાના દર્શન વિના પારણું નહીં જ.
દેવમંગળ સામે મંગળ ઘડી આવી પહોંચી છે. નાખી નજર ન પહોંચે એટલા વિશાળ અંધારામાં અજવાળા કરતી રત્નની મૂર્તિના દુર્લભ દર્શનની તક આવી સાંપડી છે.
પણ, મન બહુ અવળચંડુ છે. શંકા કરવામાં વાર લગાડતું નથી. આ નક્કર પ્રતિમા છે કે એવી આભા છે ? આ રત્ન જ છે ?
ચંચળ મનની મૂંઝવણ ટાળવા આંગળી ઉપરથી વીંટી કાઢી. પ્રતિમાજી જોડે ટકરાવી જોઈ. ઘસી જોઈ.
કવડજક્ષને આ જાણી ગુસ્સો ચડ્યો. તરત દેવમંગળને પાટા બાંધી રવાના કરી દીધો અને હવે કોઈ માણસને આ પ્રતિમાના દર્શન ન કરાવવાનો નિશ્ચય કર્યો.
મનડું કિમહિ ન બાજે.
મનને સમજીએ એની માંગણી સ્વીકારવામાં વિવેક રાખીએ.
મોટો ચમત્કાર
મંત્રીશ્વર વસ્તુપાળ-તેજપાળ જાત્રા કરવા નીકળ્યા ત્યારે જોખમ દાટવા ગયા તો ભૂમિમાંથી નિધાન નીકળેલું.
મંત્રીશ્વર એવા ભાગ્યશાળી કે એ જ્યાં ખોદકામ કરે ત્યાં નિધાન પ્રગટે.
જ્યારે જ્યારે એમણે જિનાલયના ખાતમુહૂર્તો કર્યા છે ત્યારે ત્યારે નિધાન નીકળ્યા છે.
ગિરિરાજ ઉપર કવડજક્ષની દેરી માટેની ખાતવિધિ માટે મંત્રીશ્વર પહોંચ્યા. ખનન ચાલુ થયું. કેટલાય જાત્રાળુઓ કુતૂહલથી ઊભા રહ્યા. પર્વતના શિખર ઉપર પથરાળ જમીનમાંથી નિધાન નીકળવાનો સંભવ નહીં. બીજી બાજુ ખનન વિધિનો પ્રારંભ વસ્તુપાળે કરેલો. થોડીવારમાં કશુંક લીસું ચળકતું દેખાયું. કંઈક નીકળ્યું ? અરે સાપ છે. આઘા ખસો.
વસ્તુપાળ તો ખસવાના બદલે ત્યાં પહોંચ્યા. હાથમાં લીધો તો ચમકતો હાર. અરે વાહ ભાગ્યશાળીને ભૂત રળે.
સાપ પણ હાર બને.
સહુએ મંત્રીશ્વર વસ્તુપાળની જય બોલાવી. આદેસર દાદાની જય બોલો. રૃડા પ્રતાપ એમના છે. નિધાન નીકળે એ ચમત્કાર છે. તો એ ચમત્કારથી ગૌરવ લેવાના બદલે પ્રભુની કૃપા માનવી એ એથીય મોટો ચમત્કાર છે.
તન મન ધન પ્રભુના ચરણોમાં….
સિદ્ધરાજ જયસિંહે ધર્મ ક્યો શ્રેષ્ઠ? એવો પ્રશ્ન કર્યો ત્યારે કલિકાલ સર્વજ્ઞ હેમચન્દ્રસૂરિજીએ એની કલા મુજબ ચારિસંજીવની ચારનું ઉદાહરણ આપી દરેક ધર્મોનો પરિચય કરવાનું કહ્યું.
પણ, સિદ્ધરાજના પુરોહિતો રાજાને અન્ય ધર્મથી દૂર જ રાખવા માંગતા હતા.
સોમનાથની યાત્રાથી પાછા ફરતાં જૂનાગઢનો રસ્તો લીધો. સિદ્ધરાજને થયું ગરવા ગિરનાર ઉપર નેમનાથ ભગવાનના બેસણા છે. જાત્રા કરી આવું. પણ, પુરોહિતોએ એવું તિકડમ કાઢ્યું કે ગિરનાર શિવલિંગના આકારે છે. માટે એના પર પગ ન મૂકાય.
આગળ ચાલ્યા. પાલીતાણા આવ્યું. શત્રુંગિરિ ઉપર જવાનો સિદ્ધરાજને ભાવ થયો. પણ, પુરોહિતોએ સ્પષ્ટ ના પાડી. તમારી સાત પેઢી. શિવને પૂજનારી અહીં તમને હરગીજ નહીં જવા દઈએ.
સિદ્ધરાજને યાત્રા કરવી હતી પણ, પુરોહિતો જોડે સંઘર્ષ કરવો નહોતો. એણે કાવડિયાનો વેશ થઈ ખભે કાવડ નાંખી એ ગિરિરાજ ચડી ગયો. ઉપર તો જાણે સ્વર્ગ. મંદિરોની નગરી, આદેસર દાદાના ચરણે કંઈક ધરવું જોઈએ અને એણે બારગામ ભેટ ધર્યા. દાદાને ચરણે આપણે શું ધરીશું ?
આદેસર અલબેલો છે
માણસના જીવનમાં કેવા અજબ-ગજબના વળાંકો આવે છે. એનું તાજું ઉદાહરણ છે. રાજુ અલબેલા.
અઢાર વરસ સુધી રાજુ મુણોત તરીકેની ઓળખ ધરાવતો અહમદનગરનો કોલેજિયન આમલનેરની ધરતી ઉપર આવે છે. જીવનમાં ધર્મનો એકડો ઘુંટાય છે.
આ. ધનેશ્વરસૂરિ આ યુવકને ધર્મના ધાવણ પીવડાવે છે. આમલનેરના શ્રાવકની પ્રેરણા અને આ.ધનેશ્વરસૂરિના ઉપદેશથી જિંદગીમાં પહેલીવાર શત્રુંજયની યાત્રા કરવાના ભાવ જાગે છે અને એ યુવાન ૯૯ યાત્રા કરવા પાલીતાણા આવી પહોંચે છે.
યાત્રા કરતાં કરતાં આ યુવાનને તીર્થ પ્રત્યે 'સિદ્ધાચળ શિખરે દીવો રે આદેસર અલબેલો રે' આ મનગમતી કડીને ગણગણાવતા રાજુને જોવો એ પણ લહાવો છે. એના ચહેરા પરની મસ્તીના દર્શન કરવા જેવા છે.
છેલ્લા કેટલાક વર્ષોથી ૯૯ કરતાં આ રાજુને બધા ડોલીવા
ળા પણ ઓળખે છે. દૂરથી એને જુએ છે કે સાંભળે એટલે બોલે અલબેલો આવ્યો. આચાર્ય ધનેશ્વરસૂરી એ 'શત્રુંજય માહાત્મ્ય' લખ્યું. એ પછી સેંકડો વર્ષો બાદ આચાર્ય ધનેશ્વરસૂરિએ રાજુને શત્રુંજયનો મહિમા સમજાવ્યો. ઈતિહાસનું પુનરાવર્તન કેવું અજબ-ગજબ.
કેતકી 
ક્યાંક વાંચેલી કેટલીક અદ્ભુત વ્યાખ્યાઓ ઃ
૧.
ધર્મ
ઃ
આત્માની દૃષ્ટિએ પાળેલી નીતિથી થયેલું આત્મભાન અને આત્મજ્ઞાન.
ર.
પ્રાર્થના
ઃ
અંતરની આરજૂ સાથે ઈશ્વર સાથે થતી સીધી વાતચીત.
૩.
દયા
ઃ
બીજાના દુઃખને પોતાનું માની તે દૂર કરવા થતી અંતઃસ્ફૂરણા.
૪.
લક્ષ્મી
ઃ
સંપ, સ્નેહ, સહકાર અને સૌહાર્દ સાથે સૌના લક્ષનું અમી.
પ.
સંસ્કૃતિ 
ઃ
પેઢીઓના ભેગા થયેલા સારા સંસ્કારોની સુંદર અભિવ્યક્તિ.
૬.
ધ્યાન 
ઃ 
તમે ધ્યાન ધરો છો તેનું પણ ધ્યાન ના રહે તેનું નામ ધ્યાન.
૭.
ઈર્ષ્યા
ઃ
બીજા કોઈક પાસે તમારા કરતાં કશુંક વધારે છે.
૮.
મૃત્યુ 
ઃ 
સૃષ્ટિનું હોવું પણ આપણું ન હોવું.
૯.
યોગ
ઃ
ખુદાની સાથે ખુદની મુલાકાત.
૧૦.
અધ્યાત્મ
ઃ
અંતિમ સત્યની શોધ માટે આત્માના પ્રયાસો.
૧૧.
ભજન
ઃ
ભગવાનને રીઝવવા ભક્તે ગાયેલું ભગવાનનું ભક્તિગીત.
૧ર.
માયા
ઃ
'જે નથી છતાં છે' એવી ભ્રમણા સાથે જીવતા માણસની ઈચ્છા.
૧૩.
દાન
ઃ
યોગ્ય વ્યક્તિને, યોગ્ય સમયે, યોગ્ય વસ્તુ, નિઃસ્વાર્થ ભાવે આપવી.
૧૪.
સત્ય
ઃ 
ભૂત, વર્તમાન અને ભવિષ્ય ત્રણેય કાળમાં એ જ સ્થિતિમાં રહે તે.
૧પ.
પાપ-પુણ્ય
ઃ
આપણાથી કોઈને પણ દુઃખ થાય તે પાપ અને સુખ થાય તે પુણ્ય.
૧૬.
મોક્ષ 
ઃ
જન્મમાંથી મુક્તિ, આત્માનું પરમાત્માત્વમાં ભળી જવું.
આગમ પુષ્પ
સમ્યગ્ અનુષ્ઠાન કરતો હોય, રાગરહિતપણે વિચરતો હોય, વિરત હોય, આગમનો જ્ઞાતા હોય,
આત્માનું રક્ષણ કરતો હોય, પ્રજ્ઞાવાન હોય, પરિષહૃને જીતનારો હોય, 
સર્વપ્રાણીઓને આત્મસમ જોતો હોય, સર્વજ્ઞ મૂર્ચ્છા વિનાનો હોય, તેવા પુુરુષને ભિક્ષુક કહેવાય.
અંબિકા દેવી
જૈન સમાજ તથા અન્ય સમાજમાં આ દેવીનું નામ પૂજનીય છે. બંને દેવીઓના વહન પણ સરખા છે. પરંતુ બંને દેવીઓ અલગ જ છે. 
જૈન સમાજની અંબિકા દેવીની પ્રતિમાજીમાં અંબિકા દેવી શાર્દૂલ (સિંહ) પર આરૃઢ થયેલાં છે. આ સાથે એક બાળક આંગળી પકડેલ અને બીજું બાળક ખોળામાં બેઠેલ જણાય આવે છે. બાળકના નામ અનુક્રમે અંબર અને સંબર છે. 
અંબિકા દેવીની કથા આ પ્રમાણે છે. વિપ્ર કુટુંબ સોમભટ્ટની અંબા ભાર્યા હતી. તેઓ ધર્મ પરાયણ હતાં. સોમભટ્ટ તેના પિતાશ્રીનું શ્રાદ્ધ કાર્ય તર્પણ કરતા થોડા વિપ્રોને બોલાવવા ગયા હતા. ઘરમાં ખીર આદિ ભોજન બનાવવામાં આવેલ હતું. અંબાની સાસુ પારણાં નિમિત્તે સોમભટ્ટના મહેલે ગોચરી વહોરવા આવ્યા. અંબાએ અત્યંત ઊર્મિથી ખીર આદિ વહોરાવ્યું. ગીતાર્થ ગુરુને ભોજનદાન દીધાનું દેખીને પડોશણે અંબાને કડવા ઉચ્ચારણથી ભયભીત કરી દીધી. તે જ સમયે અંબાની સાસુ ધર્મકાર્ય પતાવીને ઘર તરફ આવતી હતી. તે જોઈ પિશાચી પડોશણે સર્વે વાતો વિસ્તારીને કર્કશવાણી સંભળાવી. ત્યાં જ સોમભટ્ટ થોડા વિપ્રો લઈને પોતાના મહેલે હાજર થયા. તેઓએ આવી વાતો જાણીને અંબાની અવગણના કરી. આથી અંબાને ખોટું લાગવાથી ઘરેથી બાળકોને સાથે લઈને ગિરનાર તરફ ચાલી નીકળ્યા. આ બાજુ મુનિદાનને કારણે વધેલા ભોજનને એઠું માની નવું ભોજન ઘરમાં પકવવા જાય છે. પણ ત્યાં જઈને જુએ છે તો સોનાના પાત્રો ભોજનથી ભરેલા છે. આથી સોમભટ્ટ તથા અંબાની સાસુને પશ્ચાતાપ થાય છે. તુરંત અંબાને પરત લેવા સોમભટ્ટ અંબાની પાછળ જાય છે. સોમભટ્ટને પાછળ આવતા જોઈને અંબા વિચારે છે આ મને મારવા આવે છે. આથી શ્રી નેમિનાથ પ્રભુનું સ્મરણ કરતા અંબા પોતાના બંને બાળકો સાથે નજીકના કૂવામાં ઝંપલાવી દે છે. આ દૃશ્ય જોઈને સોમભટ્ટ પણ પ્રભુનું સ્મરણ કરતા તે જ કૂવામાં ઝંપાપાત કરે છે. મૃત્યુ પામીને અંબા અંબિકાદેવી રૃપે શ્રી નેમિનાથ પ્રભુજીના અધિષ્ઠદાયક દેવીરૃપે પ્રગટ થયાં. જ્યારે સોમભટ્ટ નિર્જરાના યોગથી અંબિકાદેવીના વાહનરૃપે શાર્દૂલ દેવતા (સિંહરૃપી) થયેલ છે.
અંબિકા દેવીની પ્રતિમાજી ઈંદોર, નાથદ્વારા, મોહનપુરા, રાણકપુરા, કલિકુંડ, શેરીસા, માણેકપુર, વક્તાપુર, આગલોડ, બોરીજ (ગાંધીનગર) વગેરે સ્થળે આવેલ છે.
શ્રી અંબિકા દેવીનો મૂલમંત્ર
'ઁ ર્હ્રી શ્રી નેમિનાથશાસનદેવ્યૈ સમ્યગદૃષ્ટિ અંબિકા મહાદેવ્યૈ નમઃ'
કેટલીક જાણવા જેવી વાતો...
૧. પૂ.આ. ભગવંત શ્રીમદ્ હરિભદ્રસૂરિ મહારાજને શિષ્યોનો વિરહ થવાના કારણે લાગેલા આઘાત અને તેની પરંપરા નહિ ચાલવાના આઘાતમાં અંબિકા દેવીએ હાજર થઈને જણાવ્યું કે, 'તમારા ગ્રંથો જ તમારી પરંપરામાં વૃદ્ધિ કરશે. (આ કથનથી ૧૪૪૪ ગ્રંથોની રચના ગુરુ ભગવંતે કરેલી હતી.)'
ર. નાગદેવ નામનો શ્રાવક ગિરનાર ઉપર અંબિકા દેવીની ઉપાસના કરતો હતો. ત્રણ ઉપવાસે અંબિકા દેવીએ પ્રસન્ન થઈને સોનાના અક્ષરથી હાથમાં મંત્ર લખી આપેલ. જેનો ઉકેલ યુગપ્રધાન શ્રી જિનદત્તસૂરિશ્વરજી મ.સા.એ કરેલ હતો.
૩. અંબિકા દેવીએ આગળના ભવમાં કોડીનારમાં જન્મ લીધો હતો. ત્યાંથી મૃત્યુ પામી એક દેવીરૃપે જન્મ લીધો હતો. ત્યારબાદ જન્મ અંબા રૃપે થયો હતો.
૪. 'સંસાર દાવા' સૂત્રના પરિશીલનથી પુસ્તકમાં પરમહં સમહાત્માને બૌદ્ધાચાર્ય સાથે વાદ ઘણાં દિવસો ચાલવાથી ઉદ્વેગ થયો. ત્યારે અંબિકા દેવી પ્રગટ થઈને ઉપાય બતાવેલો.
પ. પુત્ર પ્રાપ્તિ માટે શ્રી અંબિકા દેવીનો નીચેનો જાપ કરવામાં આવતો હતો.
મંત્ર ઃ 'ઁ ર્હ્રી ર્શ્રી સિદ્ધબુદ્ધમાલા અમ્બિકે મમ સર્વ સિદ્ધિ દેહિ દેહિ ર્હ્રી નમઃ 
આજના સમયમાં પણ શ્રી અંબિકા દેવીનો પ્રભાવ વિશેષ જણાય છે.
વાંચો-વિચારો
૧. આપણી ખુદની પ્રશંસા જો આપણે પોતે નથી કરતા તો આપણે 'યોગ્ય' છીએ. આપણી ભૂલની        જો આપણે કબૂલાત નથી કરતા તો આપણે 'નાલાયક' છીએ.
ર. અંધકાર થતાં પહેલાં અજવાળામાં કામ કરી લેવાનું ડહાપણ ધરાવતા આપણે વૃદ્ધાવસ્થા આવતા પહેલાં યુવાવસ્થામાં સત્કાર્યો કરી લેવા જેવા છે.
૩. પૈસા ક્યાં ખર્ચો છો ? એ પછીની વાત છે. સમય ક્યાં ખર્ચાઈ રહ્યો છે ? ખાસ તપાસતા રહેજો.
૪. નબળા વિચારો મનને નિઃસત્ત્વ બનાવે છે. પણ હલકાં વિચારો તો જીવનને અધમ બનાવે છે. સાવધાન.
પ. 'સમાધાન વૃત્તિ'ને બહાદુરી માનજો, કાયરતા નહીં. મન હળવુફૂલ બન્યું રહેશે.
સુખી થવાના સરળ ઉપાય
૧. ગાયને ઘાસ ખવડાવવાથી ગ્રહપીડા દૂર થાય છે.
ર. પંખીને દાણા નાંખવાથી ધંધો-રોજગાર સારા ચાલે છે.
૩. કૂતરાને રોટલો આપવાથી દુશ્મનો દૂર ભાગે છેે.
૪. કીડી-મંકોડા આદિનું કીડિયારા પર લોટ ભભરાવવાથી કરજ ઓછું થાય છે.
પ. માછલીને લોટની ગોળી નાંખવાથી ગયેલી સમૃદ્ધિ પાછી મળે છે.
ચમકારા 
 
જે પોતાને સ્વપ્નદૃષ્ટા હોવાનું માન્યા કરે છે તેઓ સામાન્યતઃ ઊંઘણશી હોય એવું બને.
 
કેટલાક લોકો વિચારને પંપાળ્યા કરે છે, તો કેટલાક તેમને કામે લગાડી દે છે.
 
જ્યારે તમારે માથે બધા વાળ રૃપેરી થઈ જાય ત્યારે જીવનના સોનેરી દિવસોની કિંમત સમજાય છે.
 
હજામ જેવો સમાજવાદી કોણ ? કે જે બધાને સમાનપણે એક જ અસ્ત્રે મૂંડે છે.
 
આજના મોટા શહેરના ટ્રાફિકમાં ચાલતા નીકળવું એ માત્ર શારીરિક કસરત રહી નથી, માનસિક કસરત પણ થઈ ગઈ છે.
 
પોતાનું બાળક તેજસ્વી હોય તો મા-બાપે માનવું ગમે છે કે બાળકમાં વારસાગત કેટલાક ગુણ ઊતરતા હોય છે.
 
વાર્તાલાપ એટલે અસહમત થવાની કુશળતા સાથે વાર્તાલાપ ચાલુ રાખતો તે.
 
વચન આપવાનું સહેલું છે, અને અફસોસ તો ભૂલી જવાનું ય સહેલું છે.
 
બીજાઓએ કઈ રીતે વર્તવું જોઈએ એ તમે પહેલાં વિચારી લો, અને પછી તમે તે રીતે વરતો.
 
કેટલાય કુંવારાઓને થતું હોય છે કે 'મારી કાળજી લેનાર પત્ની હોય તો કેવું સારું' પણ એવું તો ઘણા પતિને પણ થતું હોય છે.
ચેતતા રહેજો….
 
બગડી ગયેલ છાશથી ને ખૂનથી ઢળેલ લાશથી.

સૂઈ રહેલ સાળીથી ને માથા ફરેલ માળીથી.

દંભ આચરતા ધર્મથી ને પાપાચારી કર્મથી.

વાઘના પંજાથી ને સીબીઆઈના સકંજાથી.

નામચિનની નજરોથી ને માંકડ ભરેલ પથારી થી.

વંઠી ગયેલ વરથી ને આગ લાગેલ ઘરથી.

મૂરખજનના ગામથી ને અણઘડ હજામથી.

કલર કરાવેલ કારથી ને અભિનેતાના વ્યભિચારથી.

હડતાલ પરના કામદારથી ને ડ્યૂટી પરના હવાલદારથી.

વિકૃત કરતાં ચિત્રથી ને બેવફાઈ કરતાં મિત્રથી.

કાચ તૂટેલી બત્તીથી ને શરાબ પીધેલા પતિથી.

લલચાવનારી લોટરીથી ને ફસાવનારી છોકરીથી.

સડી ગયેલા રેશનથી ને ગાંડા જેવી ફેશનથી.

ગુંડાઓના કામથી ને આતંકવાદીના ગામથી.

નિષ્ફળ ગયેલા અભિનેતાથી ને ચૂંટણી હારેલા નેતાથી.

ઝેર પાયેલ કટારથી ને છંછેડાયેલ નારથી.

ખુલ્લી પડેલ ગટરથી ને બગડી ગયેલ મોટરથી.

પાટું મારતી ભેંસથી ને દુરાચાર કરતા દેશથી.
   વાતોડિયણ વનિતાથી ને દંભ આચરતી કવિતાથી.   ચેતતા રહેજો….
બત્રીસીના સથવારે, કલ્યાણની પગથારે
બૌદ્ધોએ બોધિસત્ત્વનું જે સ્વરૃપ કહ્યું છે કે એ કાયપાતી જે હોય છે, ચિત્તપાતી નહીં. એ સમ્યકત્વીમાં ઘટી જાય છે એ આપણે ગયા લેખમાં અંતભાગે જોયેલું. હવે બૌદ્ધોએ કહેલ બોધિસત્ત્વનું અન્ય પણ જે સ્વરૃપ સમ્યકત્વીમાં ઘટે છે તે જોઈએ. પશર્થરસિક-પરોપકાર કરવામાં તત્પર ચિત્તવાળા, ઘીમાન્-બુદ્ધિશાળી, માર્ગગામી-કલ્યાણની પ્રાપ્તિ કરાવનારા માર્ગે ચાલનારા, મહાશય-નિર્મળ ચિત્તવાળા, ગુણરાગી-ગુણના અનુરાગવાળા. તથા બૌદ્ધોના શાસ્ત્રમાં બોધિસત્ત્વના અન્ય પણ જે ગુણો કહ્યા છે તે બધા સમ્યકત્વીમાં ઘટે છે. તે આ રીતે બોધિપ્રધાન સત્ત્વ એ બોધિસત્ત્વ એટલે કે સમ્યગ્દર્શન રૃપ બોધિના કારણે જે પ્રધાન-શ્રેષ્ઠ છે. એવો સત્ત્વ-જીવ એ બોધિસત્ત્વ.
અથવા સદ્બોધિ-તીર્થંકરપદને પ્રયોગ્ય સમ્યકત્વ. આને વરબોધિ પણ કહે છે. આવા સદ્બોધિથી યુક્ત જે જીવ તથા ભવ્યતાના પ્રભાવે. ભવિષ્યમાં તીર્થંકર બનનાર છે એ બોધિસત્ત્વ.
પ્રશ્ન ઃ તથાભવ્યત્વ શું છે ?
ઉત્તર ઃ પહેલાં ભવ્યત્વ સમજીએ ભવ્યત્વ એટલે સિદ્ધિગમન યોગ્યત્વ. એટલે કે જીવમાં રહેલી મોક્ષમાં જવાની યોગ્યતા એ ભવ્યત્વ છે. આ યોગ્યતા કોઈ કર્મથી નથી આવતી કે જીવના પુરુષાર્થથી નથી કેળવાતી, પણ અનાદિકાળથી સહજ રીતે રહેલો જીવનો એક પરિણામ છે. માટે એ 'અનાદિ પારિણામિકભાવ' કહેવાય છે.
આ ભવ્યત્વ બધાનું સર્વથા એક સમાન હોય તો બધાનો એક સાથ એક રીતે મોક્ષ થવો જોઈએ. પણ એ થતો નથી, કારણ કે શ્રી ઋષભદેવ ભગવાન આ અવસર્પિણીના ત્રીજા આરાના અંતભાગમાં મોક્ષે ગયા. વળી તેઓ તીર્થંકર બનીને મોેક્ષે ગયા. શ્રી ગૌતમસ્વામી વગેરે ગણધર બનીને મોક્ષે ગયા. આવા તો પાર વિનાના ભેદો પડતા હોય છે. આ ભેદ પડવાનું કારણ શું ? 
શંકા ઃ એની એ જ માટીને કુશળ કુંભાર મળે તો સારો ઘડો બને ને. શિખાઉ કુંભાર મળે તો એટલે સારો ઘડો ન બને. આમ સહકારી કારણના ભેદથી કાર્યભેદની સંગતિ પ્રસ્તુતમાં પણ વિચારી શકાય.
સમાધાન ઃ ઘડામાં તો તે તે ઘડાના ઉપભોક્તાનું કર્મ ભાગ ભજવીને કુંભારમાં ભેદ પાડી દે છે. પ્રસ્તુતમાં સહકારીકારણનો ભેદ કરનાર કોણ ? આ વિચારણામાં એ જણાય છે કે અભવ્યને ચરમાવર્ત ક્યારેય આવતો નથી ને એ આવતો નથી માટે બીજ પ્રાપ્તિ-સમ્યકત્વ વગેરે કશું સંભવતું નથી. ભવ્યને ચરમાવર્ત આવે છે ને તેથી બીજ પ્રાપ્તિ વગેરે બધું પણ સંભવે છે. એટલે નિશ્ચિત થાય છે કે ચરમાવર્તને ખેંચી લાવનારને જોઈ કોઈ હોય તો એ ભવ્યત્વ છે. વળી ચરમાવર્ત તો કોઈનો વહેલો આવે છે ને કોઈનો મોડો. માટે એને ખેંચી લાવનાર ભવ્યત્વ અલગ અલગ પ્રકારનું હોવું જોઈએ.
આ અલગ પ્રકારનું ભવ્યત્વ એ જ તથા ભવ્યત્વ છે. અલબત્ત પૂર્વે જણાવ્યું એમ ચરમાવર્ત તો કાળ વીતવાથી આવે છે. પણ એ કેટલો કાળ વીતવાથી આવે ? એને તથાભવ્યત્વ નિશ્ચિત કરે છે.
પાંચ કારણોમાં કાળ એ એક સહકારીકારણ છે. એને જેમ તથાભવ્યત્વ ખેંચી લાવે છે. (-નિશ્ચિત કરે છે) એમ અન્ય કારણોને પણ એ જ ખેંચી લાવે છે. આશય એ છે કે તીર્થંકર બનીને મોક્ષે જવા માટે જિનનામ કર્મનામનું પુણ્ય જોઈએ. આ પુણ્યનું ઉપાર્જન કરવા માટે વીશ સ્થાનકની અત્યંત પરાકાષ્ટાની આરાધના, 'સવિજીવકરું શાસનરસી'ની શ્રેષ્ઠતમ ભાવના વગેરે રૃપ પુરુષાર્થ જોઈએ છે. આ આરાધના ભાવના વગેરેનો પુુરુષાર્થ તો અનેક જીવો કરે છે. પણ એ પુરુષાર્થ જે જિનનાકર્મનો બંધ કરાવે એવી ઉચ્ચકક્ષા સુધી લઈ જવાની યોગ્યતા બધા જીવોમાં હોતી નથી. પણ અમુક વિશિષ્ટ જીવોમાં જ હોય છે. આ યોગ્યતા જ પુરુષાર્થને એટલી ઉચ્ચકક્ષા સુધી પહોંચાડે છે. અર્થાત્ આ યોગ્યતા જ એ ઉચ્ચકક્ષાના પુરુષાર્થને ખેંચી લાવે છે એ ને પુરુષાર્થ જિનનાકર્મની ભેટ ધરે છે. અન્ય જીવો કરતાં અલગ તરી આવતી આ યોગ્યતા એ તથા ભવ્યત્વ જ છે.
એટલે જે જીવને જ્યારે જેવા સહકારી મળે એ જીવનો ત્યારે તે રીતે મોક્ષ થાય. આમ સહકારી ભેદે કાર્યભેદની સંગતિ કરવા મથીએ તો પણ તથાભવ્યત્વનો ભેદ જ પુરવાર થઈને રહે છે, કારણ કે ઉપર કહ્યા મુજબ સહકારી ભેદના મૂળમાં પણ તથાભવ્યત્વનો ભેદ જ રહેલો છે. આમ ભવ્યત્વરૃપે બધા ભવ્યજીવોનું ભવ્યત્વ એક સરખું હોવા છતાં જીવે જીવે એમાં કંઈક વિલક્ષણતા પણ માનવી પડે છે.
આ વિલક્ષણતા પણ અનાદિકાળથી જ હોય છે. પોતપોતાનું આવું વિલક્ષણ ભવ્યત્વ એ જ તે તે જીવનું તથાભવ્યત્વ છે, એ પણ અનાદિ પારિણામિક ભાવ જ છે. એના પ્રભાવે જીવોને જુદા જુદા કાળે જુદી જુદી રીતે ધર્મપ્રશંસાદિરૃપ બીજની સિદ્ધિ આદિ થાય છે. એમાં આદિ શબ્દથી ધર્મ ચિંતા, શ્રવણ, આચરણ વગેરે સમજવાના છે. આ તેવા પ્રકારના તથા ભવ્યત્વનો જ પ્રભાવ હોય છે કે જેથી સામાન્ય જીવોનું સમ્યકત્વ બોધિ હોવા છતાં શ્રી તીર્થંકર બનનારા આત્માઓનું તે સદ્બોધિ અર્થાત્ વરબોધિ હોય છે.
શ્રી ઋષભદેવ ભગવાન ત્રીજા આરાના અંતે શ્રી મહાવીર પ્રભુ ચોથા આરાના અંતે મોક્ષે સિધાવ્યા. આવું બધું તે તે જીવના કાળનું નિયતપણું. એ કાળનૈયત્ય. તીર્થંકર બનાવે એવો પુરુષાર્થ-ગણધર બનાવે એવો પુરુષાર્થ વગેરે પુરુષાર્થનું નૈયત્ય. આદિ શબ્દથી આવા બધા નૈયત્ય લેવાના છે. એટલે પોતપોતાના તથાભવ્યત્વને અનુસરીને કાળનૈત્યાદિ પ્રકારે બીજ સિદ્ધિથી લઈને મોક્ષપ્રાપ્તિ સુધીના કાર્યો તે તે વિશેષ કરીને તે તે જીવને થાય છે. એવો અર્થ મળશે. વળી સમ્યકત્વને તીર્થંકરપણાનું (જિનનાકર્મનું) કારણ મનાયું છે તેમ છતાં બધા જ સમ્યકત્વી કાંઈ જીવો કાંઈ જિનનાકર્મ બાંધતા નથી. એટલે એ બીજા જીવો કરતાં તીર્થંકર બનનારા જીવોનું સમ્યકત્વ વિશિષ્ટ પ્રકારની યોગ્યતા ધરાવતું હોય છે. એમ પણ માનવું જ પડે છે. તેથી વરબોધિમાં રહેલ યોગ્યતાભેદ (વિશિષ્ટ પ્રકારની યોગ્યતા) એ પરંપરાએ તીર્થંકરપણાનું કારણ બને છે. એ વાત પણ ખાસ વિચારવી જરૃરી છે. અલબત્ આમાં પણ પૂર્વે જણાવ્યું એમ મૂળમાંતો તેવા પ્રકારનું તથા ભવ્યત્વ જ છે. એ જાણવું.
તેવા પ્રકારના તથાભવ્યત્વથી ખેંચાઈ આવેલા વરબોધીથી યુક્ત થયેલ જીવ પરિશુદ્ધ શાસ્ત્રબોધ, અતિશયવાળી હોવાના કારણે અત્યંત અસરકારક ધર્મકથા, વિસંવાદ વિનાના નિમિત્તનું કથન. વગેરેરૃપ તે તે કલ્યાણ પ્રવૃષ્ટિ દ્વારા સત્ત્વાર્થને જ સત્ત્વના-જીવના અર્થને જ મોક્ષનું બીજાધાન વગેરેરૃપ પ્રયોજનને જ સારે છે. આના પ્રભાવે સદ્બોધિ સમેત એ જીવન ભવ્યજીવોના શુભપ્રયોજનને કરનાર પ્રકૃષ્ટિ કલ્યાણ-સાધનભૂત તીર્થંકરપણાને પામે છે. માત્ર મારું જ સાધી લઉ આવું સ્વાર્થીપણું એ જીવમાં સંભવતું નથી. સદ્બોધીવાળા જે જીવને સર્વભવ્યોના ઉદ્ધારની ભાવના જેટલી પ્રકૃષ્ટ કરુણા નથી. પણ સ્વજનાદિના ઉદ્ધારની ભાવના જેટલી કરુણા અને તદનુસાર કલ્યાણ પ્રવૃત્તિ છે.
તો એ પ્રવૃત્તિના અભાવે એ જીવ ગણધરપણું પામે છે. તથા જે સંવિગ્નજીવ ભવનિર્વેદના કારણે પોતાના ઉદ્ધારને જ પ્રાધાન્ય આપીને ચિંતન કરે છે. આત્માર્થ સંપ્રવૃત્ત તે જીવ મુંડકેવલી થાય છે.
હિંસક વિધાનો વિનાનો ધર્મ એ તથ્ય ધર્મ, રાગ-દ્વેષ-મોહાદિથી યુકત થયેલા દેવ એ તથ્ય દેવ. સર્વ પ્રકારના ગ્રંથથી-પરિગ્રહથી રહિત સાધુ એ તથ્ય સાધુ-આવા તથ્ય દેવ-ગુરુ-ધર્મમાં જે નિશ્ચલ અનુરાગ હોવો તે સર્વત્ર છે. રોગ-ઘડપણ મોત વગેરે રૃપ ભયાનક આગથી વ્યાપ્ત સંસારથી ઊભગી જવું એ વૈરાગ્ય છે. એ નિર્વેદ છે. સંવેગને ભજનારો જીવ ભવનિર્વેદના કારણે આ સંસારથી પાર ક્યારે ઉતરાય ? શી રીતે ઉતરાય ? એવું ચિંતવવાપૂર્વક જે માત્ર સ્વપ્રયોજનમાં જ બદ્ધચિત્ત છે તે મુંડકેવલી-સામાન્ય કેવલી થાય છે, એટલે કે દ્રવ્ય-ભાવમુંડન પ્રધાન અને તેવા બાહ્ય અતિશયથી રહિત કેવલી થાય છે, જેમ કે પીઠ-મહાપીઠ.
આશય એ છે કે દ્રવ્યમુંડન શબ્દ સાધુના બાહ્ય આચારોના પાલનની નિષ્ઠાને સૂચવવા છે અને ભાવમુંડન શબ્દ સાધુની આંતરિક પરિણતિને સૂચવવા માટે છે. જેના જીવનમાં આ બેની જ પ્રધાનતા છે. બીજાઓનો ઉદ્ધાર કરવાની ચિંતા સાવ નહીંવત્ છે આવા જીવો પૂર્વભવમાં પણ લગભગ આવા જ પરિણામવાળા હોય છે ને તેથી ઉપદેશલબ્ધિ વગેરે અતિશયજનક પુણ્યનો બંધ ન હોવાથી ચરમભવમાં એવા બાહ્ય અતિશયથી પણ રહિત હોય છે. તેથી તેઓ દ્વારા સ્વોપકાર થાય છે, પરોપકાર લગભગ થતો નથી. એમને મુંડકેવલી કહે છે.
આમ બોધિ સ્વોપકાર જનક = સંસારમાંથી પોતાનો ઉદ્ધાર કરનાર પ્રવૃત્તિ તો કરાવે જ છે પણ સાથે સર્વજીવોદ્ધારની ચિંતા પ્રધાનરૃપે ભળે તો તીર્થંકર બનાવે છે. સ્વજન-દેશ વગેરેના ઉદ્ધારની ચિંતા ભળે તો ગણધર બનાવે છે. પરોપકારની આવી કોઈ જ ઈચ્છા ન ભળે તો મુંડકેવલી બનાવે છે. આ કેવી ચિંતા ભળવી-ન ભળવી એમાં પણ મૂળમાં તથાભવ્યત્વ જ છે એ જાણવું.
બૌદ્ધદર્શનમાં ગુણિયલ મનાયેલા જીવો બોધિસત્વ છે. એનું લક્ષણ સમ્યકત્વીમાં ઘટી જાય છે. એ આપણે પૂર્વે જોયું. હવે આસ્તિકદર્શનોમાં વેદને પ્રમાણ માનનારા દર્શનો જેમને ગુણિયલ માને છે તે શિષ્ટપુરુષનું લક્ષણ પણ સમ્યકત્વીમાં ઘટી જાય છે. એ વાત ગ્રન્થકાર દર્શાવી રહ્યા છે.
અલબત્ત, આ સમ્યગ્દર્શનકારોએ વેદપ્રામાણ્યમન્તૃત્વ એ શિષ્ટત્વ અર્થાત્ જે વેદને પ્રમાણ માને તે શિષ્ટ આવું જે લક્ષણ દર્શાવ્યું છે તે તો અસંગત છે. એ કેમ અસંગત છે ? એની ખૂબ વિસ્તૃત ચર્ચા ગ્રન્થકારે આ બત્રીશીમાં કરી છે. પણ પ્રસ્તુત લેખમાળામાં એ ચર્ચા લીધી નથી. એ જાણવું. તેમ છતાં એની મુખ્ય વાત નીચે મુજબ છે.
વેદ વચનો પ્રમાણે માને તે શિષ્ટ આવી વ્યાખ્યામાં બે વિકલ્પો મળે. બધા વેદવચનોને પ્રમાણ માને કે અમુક વેદવચનોને પ્રમાણ માને તો પણ ચાલે ? અમુકને માને તો પણ ચાલે એમ જો કહેશો તો તમને જેઓ શિષ્ટ તરીકે માન્ય નથી એવા બૌદ્ધો જેનો વગેરેને પણ તમારે શિષ્ટ માનવા પડશે. કારણ કે કોઈ જીવની હિંસા કરવી નહીં. વગેરે વેદવચનોને તેઓ પણ પ્રમાણ તરીકે સ્વીકારે જ છે હવે જો એમ કહેશો કે બધા જ વેદવચનોને પ્રમાણમાને તેશિષ્ટ તો તમને શિષ્ટ તરીકે માન્ય જે બ્રાહ્મણો જે સંપૂર્ણ વેદવચનોને હજુ જાણતા નથી. એમને શિષ્ટ માની નહીં શકાય, કારણ કે જે વેદવચનોને તેઓ જાણતા નથી એને પ્રમાણ તરીકે પણ શી રીતે માનશે ?
પૂર્વપક્ષ ઃ 'જિનવચનોને પ્રમાણ માને તે શિષ્ટ' આવું તમે કહેશો તો તમને પણ આ પ્રશ્ન આવશે જ ને?
ઉત્તરપક્ષ ઃ અમે શિષ્ટની આવી વ્યાખ્યા આપતાં જ નથી. કારણ કે શિષ્ટપણું અવિરત સમ્યકત્વી, દેશવિરત, સર્વવિરત વગેરેમાં તરત અભાવે રહેલું હોય છે. જે આવી વ્યાખ્યા કરવામાં સંભવતું નથી. 
પૂર્વપક્ષ ઃ તેમ છતાં સમ્યકત્વી જીવ જિનવચનોને પ્રયાણ તરીકે સદહે છે. શ્રદ્ધા કરે છે આવું તો તમે પણ કહો જ છો, તો તમારે પણ આવા બે વિકલ્પો થશે. જો અમુક જિન વચનોની વાત હશે તો અમને પણ સમ્યકત્વી કહેવા પડશે. કારણ કે 'કોઈ જીવની હિંસા કરવી નહીં' વગેરે જિન વચનોને અમે પણ સાચા માનીએ જ છીએ અને બધા જ જિનવચનોની વાત હશે તો સંપૂર્ણ દ્વાદશાંગીના જ્ઞાન સિવાય કોઈને સમ્યકત્વી કહી નહીં શકાય.
ઉત્તરપક્ષ ઃ સમ્યકતવી જીવે તો નિયમ (-વ્યાપ્તિ) બાંધ્યો હોય છે કે જિનવચન હોય તે પ્રમાણ હોય છે. એટલે જે જિનવચનને તે જાણતો જ હોય તેને પણ આ નિયમથી પ્રમાણ તો માનતો જ હોય છે.
પૂર્વપક્ષ ઃ તો અમે પણ 'જે વેદવચન હોય તે પ્રમાણ હોય' આવો નિયમ બાંધી દઈશું.
ઉત્તરપક્ષ ઃ તમે આ નિયમ બાંધશો શી રીતે ?
પૂર્વપક્ષ ઃ તમે શી રીતે બાંધો છો ?
ઉત્તરપક્ષ ઃ અમારી બુદ્ધિના વિષય બને એવા ઢગલાબંધ જિનવચનોને પ્રમાણ તરીકે પિછાણ્યા છે. એટલે પછી ખીચડીના ચાર દાણા સીઝી ગયા છે તો બધા જ સીઝી ગયેલા હોય એ ન્યાય બાંધી દઈશું. પણ તમે આ રીતે બાંધી શકતા નથી, કારણ કે આપણી બુદ્ધિનો વિષય બનતા એવા પણ કેટલાય વેદવચનોમાં અસંગતતા હોય છે, જેમ કે કોઈ જીવની હિંસા કરવી નહીં.
એવું કહ્યા પછી યજ્ઞ વગેરેમાં પશુ વધ કરવાનું જણાવતા વેદવચનો એ એટલે વેદને પ્રમાણ માને તે શિષ્ટ આવી વ્યાખ્યા યોગ્ય નથી. પણ જેઓ ક્ષીણ દોષવાળી છે તે શિષ્ટ. અર્થાત્ જેમને આંશિકપણ દોષક્ષય કરેલો છે તે શિષ્ય આવી વ્યાખ્યા યોગ્ય છે. જોકે સર્વથા દોષક્ષય કેવલિ ભગવાન્ કે સિદ્ધમાં જ હોવાથી સર્વથા શિષ્ટત્વ પણ તેઓમાં જ હોય છે. તેમ છતાં આંશિક દોષ ક્ષય સમ્યકત્વીમાં પણ હોવાથી સમ્યકત્વીથી શિષ્ટત્વનો પ્રારંભ થાય છે.
અલબત્ત દોષક્ષય અતીન્દ્રિય છે. તેમ છતાં અતિઉચિત પ્રવૃત્તિ, સંવેગ વગેરે પરથી શિષ્ટત્વનો નિશ્ચય થઈ શકે છે. આમાં પ્રબળ રાગાદિદોષોનો ઉપક્ષય એ જ અંશથી દોષક્ષય રૃપ છે. એ જાણવું. દોષક્ષય વિવિધતાવાળો હોવાથી આંશિકદોષ ક્ષય પણ માત્રા અને પ્રકારની અપેક્ષાએ વિવિધતા પામેલું હોય છે.
અહીં આવો આશય જણાવો. 'મહાજનો યેન ગતઃ સ પન્થાઃ' મહાજન (એટલે જ શિષ્ટ) જે માર્ગે જાય (એટલે કે જેવું આચરણ કરે) એ સામાન્ય લોકો માટે માર્ગ બની જાય છે. અર્થાત્ સામાન્ય લોક શિષ્ટપુરુષોને અનુસરનારો હોય છે. એટલે કે શિષ્ટ એ છે જેનું આચરણ અનુકરણીય હોય અને અનુકરણીય તો એ જ આચરણ બને જે ઉચિત હોય. અનુચિત આચરણ ક્યારેય અનુકરણીય બની શકે નહીં.
એટલે ખરો શિષ્ટ એ છે જે અનુચિત આચરણને ટાળનારો હોય. હવે જીવ પાસે અનુચિત આચરણ કોણ કરાવે છે ? તો કે રાગાદિકરૃપ દોષ કે વિષમ કૃમોદયરૃપ દોષ. એટલે જે પુરુષ આ દોષોનો ક્ષય કરે છે એ અનુચિત આચરણને ટાળી શકતો હોવાથી શિષ્ય છે. એટલે ક્ષીણદોષવાળો પુરુષ એ શિષ્ટ એવું અહીં શિષ્ટનું લક્ષણ આપ્યું છે. આ દોષ તરીકે રાગાદિ લઈએ તો ક્ષીણદોષ પુરુષ તરીકે કેવલી ભગવંતો મળે અને જો કર્મો લઈએ તો માત્ર સિદ્ધ ભગવંતો જ મળે, કારણ કે સર્વથા દોષક્ષય તેઓમાં જ છે.
અલબત્ રાગાદિ કોઈ દ્રાવ્યાત્મક નથી કે જેથી એના અવયવાત્મક અંશ સંભવે. તેમ છતાં આ દોષોમાં પ્રબળતમતા, પ્રબળતરતા, પ્રબળતા, મંદરતા, મંદતમતા વગેરે રૃપ અંશો સંભવે છે. દોષ જેમ જેમ પ્રબળ હોય છે તેમ તેમ આચરણમાં પ્રચુર હોય છે અને જેમ જેમ દોષની પ્રબળતા ઘટતી જાય છે. અર્થાત્ દોષોનો આંશિક ક્ષય થતો જાય છે તેમ તેમ આચરણમાંથી અનૌચિત્ય ટળતું જાય છે. અર્થાત્ અનુચિત પ્રવૃત્તિ હવે છે જે નહીં.
એવું નથી પણ અત્યંત અનુચિત પ્રવૃત્તિઓ હવે હોતી નથી. તેથી એટલે અંશે હવે શિષ્ટત્વ પ્રગટ થયું હોય છે. અવિરત સમ્યકત્વી જીવને અનંતાનુબંધી કક્ષાના પ્રબળ રાગ-દ્વેષ હોતા નથી. એટલે તજજન્ય અનૌચિત્ય ટળવાથી આવતું ઔચિત્ય એની પ્રવૃત્તિમાં અવશ્ય હોય છે. માટે એ કક્ષાના ઔચિત્યને જાળવવાના ઈચ્છુક જીવો માટે તેઓ અનુકરણીય પ્રવૃત્તિવાળા હોવાથી શિષ્ટ છે. તેથી સમ્યકત્વીથી શિષ્ટત્વનો પ્રારંભ કહ્યો છે.
શંકા ઃ જીવને વળગેલો પ્રબળતમ કોઈ દોષ હોય તો એ અનાદિકાળથી વળગેલો સહજકાળ છે. ચરમાવર્ત પ્રવેશે એનો નોંધપાત્ર હ્રાસ થાય છે ને તેથી જીવ અપુનર્બન્ધક બને છે. વળી ઉચિત સ્થિતિ જેહ સેવે સદા વગેરે વચનો અપુનર્બન્ધક જીવની પ્રવૃત્તિ પણ ઉચિત હોવી જણાવે છે, તેથી એ પણ સ્વપ્રાયોગ્ય અનુકરણીય પ્રવૃત્તિવાળો હોય જ છે. એટલે આંશિકદોષોક્ષયને નજરમાં રાખીને પણ શિષ્ટત્વ જો કહેવાનું હોય તો શિષ્ટત્વનો પ્રારંભ સમ્યકત્વીથી ન કહેતા અપુનર્બન્ધકથી હોવો જોઈએ.
સમાધાન ઃ તમારી વાત સાચી છે. પણ એની પ્રવૃત્તિનું અનુકરણ કોણ કરે ? સામાન્યથી નીચલી ભૂમિકાવાળા જીવો અનુકરણ કરનારા હોય છે. અપુનર્બન્ધકથી નીચલી ભૂમિકા એટલે ભવાભિનંદીપણું અને ભવાભિનંદી જીવના તો સુદ્રતાદિ દોષો જ એવા હોય છે કે એને સત્પ્રવૃત્તિની શક્યતા જ હોતી નથી. આમ, કોઈ અનુકર્તા ન હોવાથી અપુનર્બન્ધકની પ્રવૃત્તિ અનુકરણીય પ્રવૃત્તિ અનુકરણીય બનતી ન હોવાના કારણે એને શિષ્ટ માનતો નથી. આ વાતનું સૂચન કરવા જ ગ્રન્થકારે વૃત્તિમાં પ્રબળ દોષ ઉપક્ષયના લિંગ તરીકે માત્ર ઉચિત પ્રવૃત્તિ ન કહેતાં અતિ ઉચિત પ્રવૃત્તિ કહી છે.
અર્થાત્ ઉચિત પ્રવૃત્તિથી અનુમાન થતો દોષ ઉપક્ષય અહીં આંશિક દોષક્ષય તરીકે માન્ય નથી, પણ અતિઉચિત પ્રવૃત્તિથી અનુમાન થતો તે માન્ય છે, ને એ જ જીવમાં શિષ્ટ સ્વરૃપ બને છે. અપુનર્બન્ધકની પ્રવૃત્તિ ઉચિત હોય છે. એની અપેક્ષાએ સમ્યકત્વીની દોષક્ષય વધુ થયો હોવાના કારણે અતિ ઉચિત હોય છે. તેથી અપુનર્બન્ધક શિષ્ટ કહેવાતો નથી સમ્યકત્વી કહેવાય છે.
દેશવિરતિને અપ્રત્યાખ્યાન કક્ષાના રાગ-દ્વેષ પણ હોતા નથી. તેથી એની પ્રવૃત્તિમાં સમ્યકત્વી કરતાં પણ અનૌચિત્ય વર્જન-ઔચિત્ય સેવન વધુ હોય છે. માટે દેશવિરતિમાં શિષ્ટત્વની માત્રા ઓર વધારે હોય છે. આમ વધતાં વધાં શિષ્ટત્વ કેવળી ભગવંતમાં ઉત્કૃષ્ટતાએ પહોંચે છે. અર્થાત્ વિશ્રાંત થાય છે. કારણ કે એમને રાગ-દ્વેષ સર્વથા ક્ષીણ હોવાથી અનૌચિત્યથી ગંધ સુદ્ધાં હોતી નથી.
કર્મરૃપ દોષમાં અપચય-હાનિ આત્મા પર અનુગ્રહ કરે છે અને ચય-સંચય વૃદ્ધિ આત્મા ઉપર ઉપઘાત કરેછે. એટલે આત્મા પરના અનુગ્રહ-ઉપઘાત અપચય-ચયને જણાવે છે. વળી આ અપચય-ચય સાવયવતા હોય તો જ સંભવે છે. તેથી એના દ્વારા કર્મરૃપ દોષ સાવયવ હોવો નિશ્ચિત થાય છે. આ વાતનો અન્યત્ર-અદૃષ્ટ સિદ્ધિવાદ, સ્યાદ્વાદ કલ્પલતા વગેરેમાં વિસ્તાર કરેલો છે.
શંકા ઃ તમે પૂર્વે કહ્યું કે સમ્યકત્વી જીવોએ એવો નિયમ બાંધ્યો હોય છે કે 'જે જિનવચન હોય તે પ્રમાણ હોય' અર્થાત્ ભગવાને કહેલી વાતો, ભગવાને કહી છે ને ?માટે પ્રમાણ એમાં યુક્તિ તપાસવાની જરૃર નહીં, આવું સિદ્ધ થાય છે. શું આ બરાબર ને ?
સમાધાન ઃ શ્રી સિદ્ધસેન દિવાકરસૂરિ મહારાજે સમ્મતિ તર્કમાં એમ જણાવ્યું છે કે ભગવાને કહેલી જે વાતો યુક્તિથી સમજાવી શકાય એવી હોય એ યુક્તિથી સમજાવવી અને એ સિવાયની વાતોને આગમથી (-આજ્ઞાથી)  (અર્થાત્ ભગવાને આ પ્રમાણે કહ્યું છે, માટે એ પ્રમાણે સ્વીકારી લેવાનું. એમાં શંકા નહીં કરવાની. આ રીતે) સમજાવવી. તો સિદ્ધાંતની આરાધના થાય છે, આનાથી વિપરીત કરવામાં સિદ્ધાંતની વિરાધના થાય છે.
શ્રી હરિભદ્રસૂરિ મહારાજે લોકતત્ત્વનિર્ણય ગ્રંથમાં આ પ્રમાણે જણાવેલું છે કે મને શ્રી વીરપ્રભુ પદ કોઈ પક્ષપાત નથી કે કપિલ વગેરે પર કોઈ દ્વેષ નથી. પણ જેમનું વચન યુક્તિ સંગત ભાસ્યું એનો અમે સ્વીકાર કર્યો છે. 
પ્રસ્તુત બત્રીશીમાં ઉપાધ્યાયજી મહારાજે જણાવ્યું છે કે બધું જ જિનવચન યુક્તિ પ્રતિષ્ઠિત છે. એટલે જે યુક્તિસંગત ન હોય એવી તો કોઈ વાત આગમમાં હોવી સંભવતી જ નથી. વળી આ વિધાનો દર્શાવે છે કે યુક્તિ તપાસવી તો જોઈએ જ. પણ આપણી બુદ્ધિની-આપણા ક્ષયોપશમની મર્યાદા છે. એ મર્યાદાની બહારની પણ ઢગલાબંધ વાતો જૈનશાસ્ત્રમાં મળે છે. આપણે ગમે એટલું મથીએ તો પણ એમાં હેલી યુક્તિ આપણને લાધવાની નથી જ.
એટલે એ વાતો આજ્ઞાગ્રાહ્ય સમજીને સ્વીકારી લેવી. ભલે મૂળમાં એ પણ યુક્તિસંગત છે જ તો પણ એ માટે આપણી બુદ્ધિનો વિષય બને એવી વાતોને યુક્તિથી ચકાસી. પછી ખીચડીના ચાર દાણાનો નિયમ લગાડી દેવો.
આમ જિનોક્ત બધી જ યુક્તિસંગત હોવા છતાં આપણી અપેક્ષાએ એના બે વિભાગ થઈ જાય છે. આજ્ઞાગ્રાહ્ય અને બુદ્ધિગ્રાહ્ય (યુક્તિગ્રાહ્ય-હેતુગ્રાહ્ય). જેમ જેમ આપણો ક્ષયોપશમ-શાસ્ત્રીય બોધ વધતો જાય છે. એમ એમ આજ્ઞાગ્રાહ્યવાતો, બુદ્ધિગ્રાહ્ય બનતી જાય છે. માટે એમાં કોઈ નિશ્ચિત ભેદરેખા માનવી નહીં.
સમ્યકત્વી જીવો આ બે વિભાગપૂર્વક બધા જ જિનવચનોને પ્રમાણ-સત્ય માનતા હોય છે. પણ આ માન્યતા એ શિષ્ટત્વ છે એમ ન સમજવું.
કારણ કે આ માન્યતા તો સમ્યકત્વી દેશવિરત વગેરે બધાને એક સમાન હોય છે. જ્યારે શિષ્ટત્વ તો તરત અભાવે હોય છે. એટલે ક્ષીણદોષત્વ એ શિષ્ટત્વ. આવું જ શિષ્ટલક્ષણ નિર્દોષ છે. 
આમ, સમ્યગદૃષ્ટિ દ્વાત્રિશિકાન્ત આવશ્યક વિચારણા પૂર્ણ થઈ. હવે આગામી લેખથી સોળમી ઈશાનુગ્રહ વિચારદ્વાત્રિશિકાની વિચારણા ચાલુ કરીશું.
મગધની મહેક...
કુણાલ ધણ લઈને આવે છે. એ બિચારાનો શો દોષ છે. દોષ તો મારા કર્મોનો છે. ચિંતા મરવાની નથી. માર સહન કરવાનો પણ મને વાંધો નથી.
અરે ! વીર વર્ધમાન સ્વામી જેવા ગુરુ મને મળ્યા અને છતાં મારા જીવનને ઉન્નત ન બનાવી શક્યો. પ્રમાદને પરવશ બનીને પાપોનું સેવન કરવામાં ક્યાં કચાશ રાખી છે.
પછી આવી વેદનાઓ સહન કરવી પડે એમાં નવાઈ ક્યાં છે ? આ તો ઓછી વેદના છે. હજુ તો નરકમાં આનાથી પણ વધારે વેદના સહન કરવાની છે. ડરે છે શા માટે ?
શ્રેણિક પોતાની જાત સાથે વાર્તાલાપ કરી રહ્યા છે. એમને ખબર નથી, રાજમહેલમાં શું ઘટના બની છે ? એ તો માને છે ધણ લઈને મારવા જ આવી શકે ને.
શ્રેણિકની વિચારધારા આગળ વધે છે. મને એનો વાંધો નથી. પણ એનાથી એની અપકીર્તિ કેટલી થશે ? કુણિકે પોતાના વૃદ્ધ પિતાને ઘરનો ઘા કરીને મારી નાંખ્યા. જગતમાં આ વાત ફેલાશે. કુણિકને લોકો પિતૃ હત્યારો કહેશે. આ હું કેવી રીતે સહન કરી શકીશ ?
પ્રજા પણ પિતૃ હત્યારો કહીને રાજાને માન આપી શકશે નહિ. માન વગરનો રાજા પ્રજા પ્રત્યે વાત્સલ્ય જાળવી શકશે નહિ અને પરિણામ એ આવશે કે આખા મગધ સામ્રાજ્યનો નાશ થશે. આવા સંયોગોનું નિવારણ કરવાનું અત્યારે મારા હાથમાં છે. મારા આ ખોળિયાની કોઈ કિંમત નથી. આજે નહિ તો કાલે મારે મરવાનું તો છે જ. પછી પુત્રને કલંક આપીને શા માટે મરવું જોઈએ ?
કિંમત મગધની છે. જે મગધને મેં આગળ વધાર્યું છે. એની સીમાઓનો વિસ્તાર કરવામાં મારા પ્રાણની ચિંતા કરી નથી. કારણ કે હું સમજું છું. રાષ્ટ્ર મહાન છે. રાષ્ટ્ર શાશ્વત છે. વ્યક્તિ મહાન નથી. વ્યક્તિનો સમય પૂરો થાય ત્યારે એને ચાલી જવાનું હોય પણ રાષ્ટ્ર અહીં જ રહેવાનું છે. એ ક્યાંય જવાનું નથી. મારી પહેલાં દાદા-પિતા વગેરે એ રાજ્ય સંભાળ્યું. બધાનો સમય પૂરો થયો અને ગયા. મારો સમય પણ પૂરો થયો છે. મારા સ્થાનનો ત્યાગ કરવાનો સમય આવી ગયો છે. ત્યારે પીછેહઠ શાની ? રાજ્ય કુણિક સારી રીતે સંભાળી શકે એમ છે.
શ્રેણિકની વિચારધારા આગળ વધે છે. ભગવાને કહ્યું કે કોઈની ઉપર રાગ કરીશ નહિ અને દ્વેષ પણ કરીશ નહિ. જે કોઈ પણ જે કોઈપણ જાતની પરિસ્થિતિનું નિર્માણ થાય છે. એ તમારા પોતાના કર્મનો પ્રભાવ છે. અન્ય તો માત્ર નિમિત્ત બનતા હોય છે. એમને દોષ આપવાની તમારે શું જરૃર ? એનાથી માત્ર પરસ્પરને વૈરના સંબંધોની પરંપરા લંબાતી જતી હોય છે. આગળના ભવોમાં એની અસરનો ગુણાકાર થયા કરતો હોય છે અને પરંપરાથી નુકસાન તમને જ થાય છે.
મારી પરિસ્થિતિ માટે મારે કોઈને પણ દોષ આપવાની જરૃર નથી. બસ, હવે ભગવાન મહાવીર પ્રભુનું ધ્યાન કરી લઉં. 
કુણિકના પ્રત્યે મને દ્વેષ નથી અને ચેલણાના પ્રત્યે મને રાગ નથી. રાગ અને દ્વેષની નાગચૂડમાં ફસાઈને મેં ઘણું સહન કર્યું. હવે આ બધાથી છૂટીને ભગવાનના માર્ગે ચાલવું છે. પણ હવે આ ભવમાં હું કંઈ જ કરી શકું એમ નથી. પણ આવતાં ભવમાં જરૃર મારો ઉદ્ધાર થશે. એમના પગલે પગલે ચાલવું છે. રંગરાગમાં ચકચૂર બનીને જીવનને કદાચ રંગીન બનાવ્યું હશે. પણ આગામી ભવનો રંગ કેવો કદરૃપો બનાવી દીધો છે. પણ હવે ત્યાં જઈને પણ વધારે કર્મો ન બંધાય. સમભાવથી મારા ચિત્તને અને આત્માને નિર્મળ બનાવું એવું હે પરમકૃપાળુ પરમાત્મા મને આપજે.
સત્તા કે શાસનનો હવે મોહ નથી રહ્યો. રાજ્યના વિસ્તારની હવે કોઈ કામના નથી. હવે તો માત્ર આત્મ સામ્રાજ્યનો વિસ્તાર કરવો છે. દંડનીતિ નહિ, પ્રેમ નીતિતો આવિષ્કાર કરવો છે અને સાચી નીતિ પણ એ જ છે ને. અન્ય બધી નીતિઓ ત્યાં નકામી પડે છે- ફીકી પડે છે.
ભગવાનની પ્રેમની નીતિએ કેવા ભયંકર ચોરોને પણ ચોરીથી અટકાવ્યા ના માત્ર ચોરીથી નહિ એમની વૃત્તિથી અટકાવ્યા.
દંડના કારણે કદાચ એ પ્રવૃત્તિથી અટકે પણ જો વૃત્તિ અટકેલી ન હોય તો જ્યારે એને સમય મળે ત્યારે એ કાર્યોમાં પ્રવૃત્તિ કરતો હોય છે. વાહ પ્રભુ ! તમારી પ્રેમ નીતિની અને તમારી આ નીતિના કારણે કેવા કેવા ખૂંખાર રાજાઓ પણ તમારા ચરણોમાં આળોટતાં. પણ તો ય પાછો તું કેવો નિર્મોહી. તને તો એનો કોઈ સ્પર્શ પણ નહિ. 
અરે, રત્નોના બનાવેલા સમવસરણમાં બેસીને તું જ્યારે દેશના (પ્રવચન) આપતો હોય ત્યારે રાજા મહારાજા ચક્રવર્તીઓ સામે બેઠા હોય કે ગરીક રંક હોય તારા માટે સહુ સમાન, રત્નોના સિંહાસન ઉપર બેસવા છતાં એના ગૌરવનો કે ગૌરવનો લેશમાત્ર નહિ અને મારા માટે મમત્વનો કોઈ પાર નહિ. આજે સમજાય છે કે આમ ભવના કારણે મને કેવી માનસિક પીડાનો અનુભવ થઈ રહ્યો છે.
ખટાક ખટાક કોઈના પગનો અવાજ આવી રહ્યો છે. હવે મારી પાસે વધારે વિચારવાનો સમય નથી. હમણાં પેલો આવશે એ એના હાથે મારા ઉપર ઘણ ઉગામશે. મને મરવાની હવે ક્યાં ચિંતા છે ? પણ એ આવેને મારી પછી મરવા કરતાં જાતે જ મરવામાં વધારે આનંદ નહિ. આવી જાય હવે મરણ... પ્રભુને હવે છેલ્લી પ્રાર્થના કરવી છે. હસીને મૃત્યુ મુખે ધારવાનું દે. ધસી મૃત્યુ મુખે હસવાનું દે.
અળે પળનોય વિલંબ કર્યા વગર પોતાની આંગળીમાં ચમકતી વીંટીના ઝેર પાયેલા નંગને મુખમાં નાંખી દીધું. એમાં રહેલા કાતિલ ઝેર શરીરમાં જઈને એનું કામ કરી લીધું. શરીરની નસો તૂટવા લાગી. શ્વાસ ક્ષતવિક્ષત થવા લાગ્યો. મગજને મળતો પ્રાણવાયુનો પ્રવાહ અટકી ગયો. થોડીવાર તરફડીને શ્રેણિકનું શરીર નિશ્ચેત બનીને ઢળી પડ્યું.
એમના ચહેર ઉપર સંતોષનું સ્મિત રમી રહ્યું હતું. જાણે એ કહેતું હતું, આવ દીકરા ! તારા માટે પણ મારા મનમાં દ્વેષની કોઈ લકીર નથી.
કુણિકે આવીને બેડી ખોલવા પ્રયત્ન કર્યો. પણ જ્યાં એમના ચહેરા તરફ નજર કરી ત્યારે એને જણાયું કે અરે આ પિતાજી તો બધી બેડીઓ તોડીને અહીંથી રવાના થઈ ગયા.
પિતાજી ઓ પિતાજી... આપે આ શું કર્યું ? હું આપની પાસે ક્ષમા યાચના કરવા આવી રહ્યો હતો. આપે આપના કુપુત્રને આટલો પણ સમય ન આપ્યો. આટલી શું આપને ઉતાવળ હતી ? આટલું બોલતાં તો એ સાવ નિશ્ચેષ્ટ બનીને ધરતી ઉપર ઢળી પડ્યો.
ચેલણા પણ એટલામાં ત્યાં આવી પહોંચી. પોતાના પતિના મૃત શરીરને જોઈને વિલાપ કરવા લાગી. હે નાથ ! આપ આમ ચાલી નીકળ્યા. અરે મારી પળ બે પળની તો પ્રતીક્ષા કરવી હતી. હું આપને અંતિમ વિદાય પ્રેમથી આપત. ભગવાન મહાવીરે કહ્યું છે. સંયોગ એનો વિયોગ અવશ્ય થાય છે. પણ આ રીતે ? મેં કુણિકને બધી વાત કરી ત્યારે એને પણ કેવો સંતોષ થયો ? એ જ્યારે આપની પાસે ક્ષમા યાચના કરવા આવે છે ત્યારે આપ શા માટે ઉતાવળ કરીને ચાલ્યા ? માત્ર થોડી પળો માટે પણ આપ રોકાયા હોત તો આપને સંતોષ થાત કે આપનો પુત્ર હવે સુપુત્ર થઈ ગયો છે. એની વૃત્તિ સુધરી ગઈ છે. આપે થોડો સમય પસાર થવા દીધો હોત તો કદાચ ઈતિહાસ બદલાઈ ગયો હોત.
વર્ષકાર મંત્રી અને દેવદત્ત પણ એટલામાં ત્યાં આવી પહોંચ્યા. એમને સમાચાર પહોંચી ગયા કે કંઈક અઘટિત ઘટના ઘટી છે. કારાગૃહના દરવાજા ખુલ્લા હતા. અંદરનું વાતાવરણ સાવ સૂમસામ હતું. જ્યાં શ્રેણિકનો મૃતદેહ હતો. કુણિકે ચેલણા અને પદ્માવતી હતા. ત્યાં બેય જણા પહોંચ્યા.
બેશુદ્ધ અવસ્થામાં રહેલા કુણિકને જોયો. વર્ષકારે દેવદત્ત તરફ સૂચક નજરે જોયું. નજરોથી વાત કરી લીધી. આ ડોસાએ જલદી બાજી સંકેલી લીધી. આટલી ઉતાવળ કરવાની એને જરૃર ન હતી. દરેક ઘટનાને રાજકીય રંગ આપવાની ટેવવાળો વર્ષકાર વિચારતો હતો.
કુણિકને શીતળ જળના વાયુથી શુદ્ધિમાં લાવે છે.
કુણિકે પોતાની સામે ઊભેલા બેય બદમાશોને જોયા પછી એમના માટે તિરસ્કારનો ભાવ જાગી ઊઠ્યો. એના અંતરની વેદનાએ જાણે માર્ગ બદલ્યો. વર્ષકાર અને દેવદત્તની સામે જોઈને એણે કહ્યું - 'મારા પિતાના હત્યારા તમે જ છો. શા માટે તમે આવું અધમ કાર્ય કર્યું ? એમણે તમારો ક્યો ગુનો કરેલો કે જેના કારણે તમારે આવું કરવું પડ્યું ? મને જવાબ આપો.'
વર્ષકાર કૂટનીતિનો પારંગત હતો. દેવદત્ત કુણિકના આવા હુમલાથી ડઘાઈ ગયો હતો. એના મનમાં એક જાતનો આક્રોશ આવીને બેસી ગયો પણ એણે વિચાર્યું આ સમય આક્રોશ વ્યક્ત કરવાનો નથી. મૌન રહેવામાં જ સાર છે. 
વર્ષકાર વિચારે છે. કુણિકનો આવો તિરસ્કાર મને મગધને શું કેવો લાભ કરાવી શકે એમ છે ? અને એના મગજમાં એક ચમકારો આવી ગયો. આસપાસમાં નજર કરી. નગરમાં હવે સમાચાર ફેલાઈ ચૂક્યા હતા. પોતાના વહાલા રાજવીના કારાગૃહમાં થયેલા અવસાનના સમાચાર જાણી દરેકના હૃદય દુઃખી હતા. અન્ય રાજ્યના ચરપુરુષો પણ આવી ગયા હતા. આ ઘટનામાંથી હવે નવા ફણગા કેવા ફૂટે છે અને એની અસર શું થઈ શકે ? એવા સમીકરણો માંડવામાં એમને રસ હતો.
કુણિકનું ગુસ્સાથી લાલ મુખ થઈ ગયું હતું. આંખમાંથી જાણે અંગારા વરસી રહ્યા હતા. વર્ષકારનું આગમન ચેલણાને અને પદ્માવતીની પણ ખાસ રુચ્યું ન હતું. વર્ષકાર અપમાનની સ્થિતિનો અનુભવ કરી રહ્યો હતો અને સાથે એ વિચારતો હતો કે આ અપમાન જેટલું વધારે થાય અને ઉગ્રતાથી થાય એટલો વધારે લાભ લઈ શકાય.
ચરપુરુષો વર્ષકારની ઉપેક્ષા જોઈ રહ્યા છે. કુણિકના ક્રુદ્ધ ભાવોને જુએ છે અને વિચારે છે આ મંત્રી વર્ષકાર હવે અપમાનિત થઈને રાજગૃહીમાં રહી શકશે ?
કુણિક વારે વારે કંઈને કંઈ બોલ્યા કરતો હતો. એને અકાળે પિતાની આત્મહત્યાથી અત્યંત આઘાત લાગેલો હતો એ પિતાના આત્મઘાતમાં એને વર્ષકારનું કારસ્તાન દેખાતું હતું.
તમારા જ કારણે મારા પિતાનું મૃત્યું થયું છે. તમે હવે ચાલ્યા જાવ. જ્યાં તમે જઈ શકો. હવે પછી તમારું મુખ મને બતાવશો નહીં. સન્નાટો છવાઈ ગયો. મગધનો રાજા ભલે કુણિક હોય પણ શાસન ચલાવવાનું તો મહામંત્રીને.
રાજાઓનો ક્યારેય વિશ્વાસ કરાય નહિ. એ ક્યારે શું કરશે એનો કોઈ ભરોસો ન રખાય.
શ્રેણિકની અંતિમ યાત્રા નીકળે છે. લોકો તરહ તરહની વાતો કરે છે. શ્રેણિક, કુણિક, વર્ષકાર, દેવદત્ત બધાની ચર્ચા ચાલે છે કોઈ વળી કહી રહ્યા છે. સારું થયું. અભય ચાલી નીકળ્યો. એનું તો કલ્યાણ થઈ ગયું.
અરે ભાઈ ! એનું કલ્યાણ થયું પણ મગધનું શું ? એના ગયા પછી જ વર્ષકાર પ્રકાશમાં આવ્યો ને ? એ હોત તો આવા દિવસો જોવાના આવત નહિ ને ?
વર્ષકાર બધાની વાતો સાંભળતા સાંભળતા નગરની બહાર નીકળ્યો. 
બે માણસો એની હિલચાલનું બરાબર નિરીક્ષણ કરી રહ્યા હતા. એ હતા વૈશાલીના ચરપુરુષો. એમને હવે વર્ષકારને વૈશાલીમાં લઈ જવામાં રસ હતો. એની બુદ્ધિનો લાભ જો વૈશાલીને મળે તો એની કીર્તિમાં ચાર ચાંદ લાગી જાય. એના જેવી મુત્સદ્દીગીરી બીજા કોઈ મંત્રીમાં આજ સુધી જોવા મળી નથી અને સાથે સાથે રાજગૃહીના અપમાનનો બદલો લેવાની અગ્નિ એના અંતરમાં હોવાનો જ. એનો જો સાથ મળે તો રાજગૃહી વૈશાલીનું બની જાય અને પછી વૈશાલી જોયું. કોઈ બળવાન રાજ્ય રહે નહિ.
શક્તિસિંહ અને સંગ્રામસિંહે પોતાના ઘોડાને થોડો વેગવાન બનાવ્યો. વર્ષકારની લગોલગ પહોંચ્યા પછી વર્ષકારને સંબોધીને શક્તિસિંહ બોલ્યો ઃ 'મંત્રીશ્વર ! હવે આપ કઈ તરફ જઈ રહ્યા છો. આવો આપણો સંગાથ થશે. આપને સહયોગ થશે અને અમને આપના જ્ઞાનનો લાભ થશે.'
વર્ષકારની ધારણા હતી જ કે વૈશાલીનો કોઈ ચર મળવો જોઈએ. એણે કહ્યું ઃ 'હવે અપમાનિત થઈને ક્યાંય જવાની ઈચ્છા નથી. બસ, હવે ગંગા માના શરણે જઈને જળસમાધિ લેવાની મનોકામના છે. જેને મેં મારા માનેલા એમણે જ મને જાકારો આપ્યો. હવે જીવીને શું કરવાનું ? અપમાનનો તાપ હવે સહન થતો નથી. હવે તો માત્ર ગંગા જ શીતળતા આપશે.'
'આવું શા માટે વિચારો છો ? આજે નહિ તો કાલે એમને આપની શક્તિનો, આપની વફાદારીનો ખ્યાલ આવશે. આપને આમંત્રણ આપશે.'
'રાજાઓને આંખ હોતી નથી અને કાનના સાવ કાચા હોય છે. એમનો કોઈ દિવસ ભરોસો કરાય નહીં. અરે જવા દો આપને આ બધી વાતો કરવાની મારે ક્યાં જરૃર છે. જાવ, ભાઈ જાવ અને હા હવે મને મંત્રીશ્વર કહેતા નહિ. મુદ્રા તો મગધમાં મૂકીને આવ્યો છું. હવે તો માત્ર સામાન્ય માણસ.' આટલું બોલતા તો એની આંખમાં આંસુ ચમકી રહ્યા.
'આપની વાત સાચી છે પણ હજુ આપની ઉંમર જળ સમાધિ ગ્રહણ કરવાની નથી. આપ વૈશાલીમાં પધારો અમે આપને યોગ્ય સ્થાન આપીશું.'
'વૈશાલી મને ન સંગ્રહે. કારણ કે જન્મથી જ હું વૈશાલીનો વિરોધી છું. રાજા રહી અને વૈશાલીને સાપ અને નોળિયાના જેવા સંબંધો છે. હું આવી ન શકું. અને આવું તો પણ વૈશાલીને યોગ્ય ન્યાય આપી ન શકું. મને માફ કરો.'
શક્તિસિંહે સંગ્રામસિંહને આગળ મોકલીને સિંહ સેનાપતિ અને મેટક રાજાને સમાચાર મોકલ્યા કે વર્ષકારનું રાજગૃહીમાં અપમાન થયું છે અને એ ગંગામાં જળસમાધિ લેવા જઈ રહ્યો છે. વર્ષકાર સમજતો હતો કે આવું જ બનશે. એને કંઈ મરવાની એટલી ઉતાવળ નથી. પણ વૈશાલીને પોતાનામાં વિશ્વાસ બેસે એ જ એનું લક્ષ્ય હતું.
વર્ષકાર અને શક્તિસિંહ ધીમે ધીમે ગંગા નદી તરફ આગળ વધી રહ્યા છે. જ્યાં ગંગા કિનારે પહોંચ્યા ત્યારે સામેના કિનારે વર્ષકારના સ્વાગત માટે ઘણાં બધાં માણસો આવેલા હતા.
વર્ષકારે શક્તિસિંહને કહ્યું ઃ હવે આપ પધારો. મારું ગંતવ્ય આવી ગયું. ગંગા મૈયાની ભક્તિ સ્તુતિ કરીશ અને પછી માતાના ખોળે જીવન સમાપન કરી દઈશ. સારું થયું આપ હતા તો અહીં સુધી પહોંચવામાં મને કોઈ આપત્તિ ન આવી.
આપ આવી વાત ન કરશો. જુઓ આ સામેથી નાવ આવે છે એ આપના સ્વાગત માટે જ આવે છે. આપનું જીવન આમ સાવ સસ્તામાં ફેંકી દેવા માટે નથી. આપની શક્તિની વૈશાલીને અત્યંત આવશ્યકતા છે. આપ પધારો અને આપના જ્ઞાનનો લાભ આપો.
એટલામાં તો એક સુશોભિત નાવ કિનારે આવી એમાંથી કેટલાક રાજપુરુષો બહાર આવ્યા અને શક્તિસિંહ અને વર્ષકારની પાસે આવીને વર્ષકારને વિજ્ઞપ્તિ કરવા લાગ્યા. પધારો, મહારાજા ચેટક અને સેનાપતિ સિંહ આપનો ઈંતજાર કરી રહ્યા છે. 
થોડા ઘણા આગ્રહ પછી જાણે દુઃખાતા દિલે જતો હોય એમ વર્ષકારે સ્વીકાર્યું. પણ એણે સાથે એક સૂચના કરી કે કદાચ મને લાગશે કે અહીં રહેવાથી વૈશાલીને અન્યાય થાય છે ત્યારે હું પાછો અહીં આવીને જળસમાધિ સ્વીકારીશ.
વાંધો નહિ આપ એકવાર પધારો. અમારા રાજા અને સેનાપતિને મળો. પછી આગળનો વિચાર કરજો
વૈશાલીમાં જાય છે. સેનાપતિ અને રાજાએ એને આવકાર્યો અને ન્યાયના અધિકારીનો વિશેષ દરજ્જો એને આપવામાં આવે છે. વર્ષકારનું લક્ષ્ય વૈશાલીમાં આવવાનું હતું અને આવીને વૈશાલીના મલ્લી અને લિચ્છવીઓમાં ભેદ પાડવાનો એનો મકસદ હતો. જો ભેદ પડે તો જ રાજગૃહી વૈશાલીને જીતે શકે. એના અંતરમાં રાજગૃહી-મગધ હતું. મગધનું સામ્રાજ્ય અજેય હોવું જોઈએ અને એના માટે જે કાંઈ પણ કરવું પડે એ કરવામાં એને વાંધો નહોતો.
ઈચ્છા મૃત્યુ
સુશ્રાવક અનુપચંદ મલુકચંદ.
એમની બહુશ્રુતતાની છાપ ભરૃચના સીમાડા વટાવી દૂર દૂર પહોંચેલી.
અનેક મુનિરાજા એમની પાસે અભ્યાસ કરવા ભરૃચ ચાતુર્માસ કરતાં.
એક પરિણિત શ્રાવકના હૃદયમાં 'સંયમ કબહિ મિલે સસનેહિ'નું ગીત ગુંજતું જ હોય. પોતની દીકરીને સંયમ લેવા પ્રેરણા કરી પણ એણીના ભાવ ન થયા. બાપાએ કર્તવ્ય નિભાવવા દીકરીના લગ્ન લીધા. જમાઈ જાન લઈને આવી પહોંચ્યા.
હજુ આ શ્રાવકને એમ થાય છે કે આ સંસારમાં પડવા જેવું નથી અને મારે આ લગ્ન પ્રસંગ યોજવો પડ્યો છે. જમાઈને જાનને યોગ્ય ઉતારો આપ્યો. વરરાજા ઘોડે ચડ્યા. જાન સાથે અનુપચંદભાઈના ઘરે આવ્યા. ત્યારે પણ આ શ્રાવકે કહ્યું ઃ 'જમાઈ રાજ ! હજુ આ વરઘોડો ઉપાશ્રયે લઈ જવો હોય અને તમારે દીક્ષા લેવી હોય તો મારી છૂટ છે. મારી દીકરીની તમે ચિંતા ન કરતાં.'
આવા આ સુશ્રાવકને પાલીતાણા પ્રતિષ્ઠા પ્રસંગે આવવા ગંગામાએ આમંત્રણ મોકલ્યું. જૈફ વયે પણ પ્રભુ પ્રતિષ્ઠાના પ્રસંગે અનુપચંદભાઈ પહોંચી ગયા.
પ્રતિષ્ઠા પછી ગિરિરાજની યાત્રા કરવા નીકળ્યા. ગંગામાએ ડોળી કરવા આગ્રહ કર્યો. પણ અનુપચંદભાઈ એમના મિત્રો સાથે ધર્મ ચર્ચા કરતા ગિરિરાજ ઉપર ચડવા માંડ્યા.
પાંચ પાંડવની દેરી પાસે પહોંચ્યા ત્યારે ત્યાંનું વાતાવરણ જોઈ દિલ ઠરી ગયું. અહાહા ! કેવી મનોરમ જગ્યા છે.
અનુપચંદભાઈએ એમના મિત્રને પૂછ્યું ઃ 'આવી જગ્યાએ મૃત્યુ થાય તો ?' 
'તો ઉત્તમ કહેવાય.' 
'તો હું આ ચાલ્યો.' એમ બોલતાંની સાથે અનુચપંદભાઈ ઢળી પડ્યા. આજુબાજુવાળાએ પકડી લીધા. સુવાડ્યા. પણ હંસલો પિંજર છોડીને ચાલ્યો ગયો હતો. ગંગામાં વગેરેએ પાલીતાણામાં જ એમની અંતિમવિધિ કરી. માંગ્યા મોત કોઈક ભાગ્યશાળીને જ મળતાં હોય છે.
શ્રુત રક્ષા...
કવિ દયારામ વૃદ્ધ થયા.
વસંતરાય નામનો એમનો ચાહક આવ્યો.
'કાં દાદા ! ઉદાસ કેમ છો ?' 
'ભાઈ ! હવે જિંદગીના છેડે પહોંચ્યો છું. એક પગ સ્મશાનમાં છે એવું કહી શકાય. ચિંતા એટલી જ છે કે મારા આ કવિતાના ગ્રંથો આજ સુધી મેં જીવની જેમ જાળવ્યા છે. મારી આંખો મીંચાયા પછી પાછળવાળા આને પસ્તી ભેગું તો નહીં કરે ને ? આનું મૂલ્ય એના પારખું જ કરી શકે.'
વસંતરાય કહે ઃ 'દાદા ! આ બધું હું વ્યવસ્થિત જાળવીશ. જરા પણ આંચ નહીં આવવા દઉં.'
અને કવિએ સંતોષનો શ્વાસ લીધો. બે-ત્રણ દિવસમાં જ દયારામનું મૃત્યુ થયું.
ગ્રંથો રત્નથી પણ કિંમતી હોય છે પણ, એની કદર બહુ ઓછાને હોય છે. ઘણાં જ્ઞાન ભંડારોના નકામા લાગતા છૂટક પત્રોમાંથી અખંડ ગ્રંથો મળી આવ્યા છે.
કહેવાય છે કે હ્યુએન સંગે આખું ભારત ફરીને, ભેગા કરેલા ગ્રંથો વજન ઘટાડવા ફેંકી દેવાનો હોડીવાળાનો હુકમ થયો ત્યારે ત્યાગરાજ અને જ્ઞાનગુપ્ત જળસમાધિ લઈ બચાવ્યા હતા. શ્રુતરક્ષાનું મહત્ત્વ સમજીએ. દુષમકાળ જિનબિંબ જિનાગમ ભવિયણહું આધારા.
આગમ પ્રભાકર પુણ્યવિજયજી મહારાજ
સો વર્ષ પહેલાંની ઘટના છે.
કપડવંજમાં ચિંતામણિ પાર્શ્વનાથની ખડકીમાં જૈન શ્રાવકો વસવાટ કરે.
આ ખડકીમાં અચાનક આગ ફાટી નીકળી. સહુ જીવ લઈને ભાગ્યા.
આ ખડકીમાં ડાહ્યાલાલ નામના એક જૈનનું ઘર. મણિલાલ ધંધાર્થે મુંબઈ રહેલા. એમના ધર્મપત્ની માણેકબહેન નદીએ કપડાં ધોવાં ગયેલા. બે-ત્રણ મહિનાનો બાળક ઘોડિયામાં સૂતેલો. બાળકના રડવાનો અવાજ આવતાં એક વહોરા સજ્જને જાનને જોખમે બાળકને બહાર કાઢ્યો. પોતાના ઘરે લઈ જઈ સુવાડ્યો.
નદી કાંઠે સમાચાર પહોંચ્યા કે ચિંતામણિ ખડકીમાં આગ લાગી છે. માણેકબહેન કપડાંને બીજું બધું પડતું મૂકી દોડ્યા. જુએ છે તો ઘર બળીને ખાખ થઈ ગયું છે. ત્રણ મહિનાનો બાળક મણિલાલ બચે એવી કોઈ શક્યતા જ ન હતી. એટલે બીજે તપાસ ક્યાં કરવી. સૂનમૂન માણેકબહેન મૂંઝાઈ ગયા. ચોધાર આંસુએ રડતાં રડતાં રત પૂરી કરી. બીજા દિવસે પેલા વહોરા ભાઈ બાળકને લઈ નીકળ્યા. આ કોનો બાળક છે ?
માણેકબહેન આનંદ વિભોર થઈ ઊઠ્યા.
માને દિકરો મળે પછી શું બાકી રહે ?
વહોરા ભાઈનો હૃદયપૂર્વક આભાર માન્યો.
ડાહ્યાલાલ મુંબઈથી આવ્યા. પત્ની અને બાળકને મુંબઈ લઈ ગયા. આઠેક વરસ વીત્યાં ત્યાં ડાહ્યાલાલનું અવસાન થયું.
માણેકબહેન ઉપર મોટી જવાબદારી આવી પડી. હવે મણિલાલને ઉછેરવા સંસ્કારી બનાવવો એ લક્ષ્ય હતું. આ બઘી ઘટમાળે વૈરાગ્ય તો સહજ આવી ગયો હતો.
મણિલાલને પ્રવર્તક કાંતિવિજય મ. પાસે ભણવા મૂક્યો. વૈરાગ્ય અને બીજી યોગ્યતા જોઈ છાણીમાં વિ.સં. ૧૯૬પના મહા વદ-પના મણિલાલને દીક્ષા અપાઈ. ચતુરવિજયજીના શિષ્ય તરીકે મુનિ પુણ્યવિજયજી નામ ઘોષિત થયું.
માતા માણેકબહેને પણ દીક્ષા લીધી. સા. રતનત્રયી બન્યા. 
જ્ઞાનપાંચમ (વિ.સં. ૧૯પર)ના જન્મેલા મુનિ પુણ્યવિજયજીની જ્ઞાન પીપાસા જોરદાર હતી. જ્ઞાનભંડારોને વ્યવસ્થિત કરવાનું જે શકવર્તી કામ એમણે કર્યું છે એ ક્યારેય વીસારી શકાય એવું નથી. મુનિ પુણ્યવિજયજીની જ્ઞાન પીપાસા જોરદાર હતી. જ્ઞાનભંડારોને વ્યવસ્થિત કરવાનું જે શકવર્તી કામ એમણે કર્યું છે એ ક્યારેય વીસારી શકાય એવું નથી.
મુનિ પુણ્યવિજયજીએ પાંચ-છ વર્ષના પ્રારંભિક અભ્યાસ પછી પંડિત સુખલાલજી પાસે દર્શનશાસ્ત્રો વગેરેનું વિશેષ અધ્યયન કર્યું. સાથે સાથે પંડિતજીને સંપાદન-સંશોધનમાં સહાય કરી. 'હેતુબિંદુ' જેવા બૌદ્ધગ્રંથની પ્રતિલિપિ કરી આપી.
આગમ આદિ અનેક ગ્રંથોમાં સુંદર સંપાદન-સંશોધન કરનાર અનેક અનેક વિદ્વાનોને માર્ગદર્શન આપનારા આગમ પ્રભાકર મુનિ પુણ્યવિજયજી મ. એક હાલતી ચાલતી યુનિવર્સિટી જેવા હતા.
નિંદા ન કરીએ રે...
શેખ સાદી.
તેમના શૈશવની વાત.
એકવાર આખી રાત કુરાન પઢવામાં જ વ્યતીત કરી. તેમની પાસે કેટલાક લોકો સૂતા હતા. સૂતા નહોતા પણ ઘોરતા હતા.
મધ્ય રાત્રિએ તેઓએ એમનાં અબ્બાજાનને કહ્યું ઃ 'બાબા ! આ લોકો કેવા વિચિત્ર છે ?'
'કેમ ?'
'હું આખી રાત કુરાન પઢું છું, અને તેઓ ખુદાને નમાજ પણ પઢતા નથી.' 
'...' અબ્બાજાને મૌન જ રાખ્યું. કોઈ ઉત્તર ન આપ્યો. 
ફરીને શેખશાદીએ કહ્યું ઃ 'અરે બાબા ! ખુદાને નમાજ જ પઢે તોય વાંધો નહીં, પણ હું કુરાન પઢું છું તો કમસેકમ મસ્તક તો નમાવવું જોઈએ ને. કેવા વિચિત્ર માણસો છે !'
હવે અબ્બાજાનથી ન રહેવાયું, તેમણે પુત્રને કહ્યું ઃ 'બેટા ! તું પણ આ લોકોની જેમ ઊંઘી જ ગયો હોત તો સારું હતું.' 
'કેમ ?'
'બીજાની નિંદા તો થાત.' 
'પણ અબ્બાજાન ! હું આખી રાત કુરાન પઢું છું, એ સારું નથી ?'
'સારું જ છે બેટા ! પણ નિંદા કરે એ સારું નથી. એકવાર કુરાન નહિ પઢે તો ચાલશે, પણ બીજાની નિંદા કરીશ એ તો હરગીઝ નહીં ચાલે.'
બેલેન્સ ન વધે તો ચાલે પણ લોસ થાય એ તો કેવી રીતે ચાલે ?
ચાથી ભરેલો કપ...
ઝેન ગુરુ પાસે એક અધીરો જિજ્ઞાસુ સાધક આવ્યો.
'ગુરુદેવ ! મારે મોક્ષમાં જવું છે. મને મોક્ષનો માર્ગ બતાવો.'
'મોક્ષનો માર્ગ અધીરતાથી મળતો નથી. થોડીવાર બેસ. આપણે પહેલાં ચા પી લઈએ. પછી ચર્ચા કરીએ.'
'જી...' 
ચા આવી. સાધકનાં હાથમાં રહેલા કપમાં ગુરુએ ચા ભરી. કપ ભરાઈ ગયો. ગુુરુએ ચા ભરવાની ચાલુ જ રાખી. કપ અને રકાબી ચાથી છલકાઈ ગયા.
'અરે બસ ગુરુજી ! બસ કપ તો ભરાઈ ગયો. રકાબી પણ છલકાઈ ગઈ. હવે વધુ નહીં આવે બસ.'
 સ્મિતવદને ગુરુજીએ કહ્યું - 'હવે તને સમજાયું.' 
'શું સમજાયું ?' 
'મોક્ષ કેવી રીતે મળશે એ.' 
'કેવી રીતે ?' 
'ન સમજાયું ?' 
'ના.' 
'કપ ચાથી ભરેલો હોય તો નવી ચા તેમાં ભરાય ?' 
'ના ભરાય.' 
'નવી ચા ભરવી હોય તો પહેલાં જે ચા ભરેલી હોય તેને ખાલી કરવી પડે. તેમ તારા મગજમાં ઘણી-બધી ખોટી માન્યતાઓ ભરેલી છે પહેલાં એ ખાલી કરી નાંખ, પછી મોક્ષનો માર્ગ-મોક્ષ કેવી રીતે મળે એ માન્યતા બતાવું.'
ગુલાબ...
'ગુરુદેવ ! એક પ્રશ્ન પૂછવો છે પૂછું ?' એક યુવાને સંત પાસે આવીને હાથ જોડીને, માથું નમાવીને પૂછ્યું.
સસ્મિત વદને ગુરુદેવે હકારની ભાષામાં આંખો દ્વારા જણાવ્યું.
યુવાને કહ્યું - 'ગુરુદેવ ! એક વાત સમજમાં નથી આવતી. આપણે કહીએ છીએ કે ધર્મનું ફળ સુંદર હોય છે. પણ જોવામાં તો એવું આવે છે કે ધર્મ કરનારાને તકલીફો આવે છે. ધર્મ નહીં કરનારા લાંબુ જીવતા હોય છે જ્યારે ધર્મ કરનારા જલ્દી યમધામ પહોંચી જતા હોય છે. આવું શાને થાય છે ?'
એક મધૂરું સ્મિત રેલાવી વાતાવરણમાં પ્રસન્નતા ફેલાવીને ગુરુદેવે કહ્યું - 'વત્સ ! નર્કાગાર જેવા આ સંસારમાં મહાનપુરુષો ઓછું જીવે તો ઓછું કષ્ટ થાય. મગજમારી જેવો છે આ કળિયુગી સંસાર. ધર્મીને આ મગજમારીનું દુઃખ ઓછું જ આવે ને. શારીરિક દુઃખ કરતાં કંઈ ગયું ભયંકર દુઃખ છે માનસિક દુઃખ-મગજમારીનું દુઃખ... ધર્મ ન કરનારને આવા મોટા દુઃખો લાંબા કાળ સુધી ભોગવવાં જ પડે ને.
કર્મસત્તા પણ મહાત્મા પુરુષોને શારીરિક તકલીફો આપીને માનસિકતાના મહાદુઃખોથી બચાવી લે છે. શારીરિક અને ભૌતિક વિપત્તિઓની ગણતરી શું ?'
ક્ષણ બે ક્ષણ આંખો બંધ કરી, પ્રભુનું સ્મરણ હોઠ પર લાવીને ગુરુદેવ આગળ વધતાં કહ્યું - 'વત્સ ! ધર્મ મહાત્મા પુરુષોને મજબૂત મનોબળ બક્ષે છે. તેમના નબળા મનને સબળ બનાવે છે. જેથી માનસિક દુઃખ તેમને કોઈ જ અસર કરે નહીં.
વળી ધર્મ કહે તેને સંસારમાં રહેવાનું, સંસારવાસની સજા ઓછી થઈ જ જાયને. સારી રીતે રહેનારા કેદીની સજા, આજની જેલોમાં પણ ઓછી થાય જ છે ને. એટલે એમનું આયુષ્ય ઓછું હોય છે.
એટલે જ તો તીર્થંકર પરમાત્માનું આયુષ્ય અન્ય કેવલીઓને અપેક્ષાએ ઓછું જ હોય છે. બીજા કેવલજ્ઞાનીઓનું આયુષ્ય પૂર્વક્રોડ વર્ષનું હોઈ શકે પણ તીર્થંકરનું આયુષ્ય ૮૪ (ચોર્યાસી) લાખ પૂર્વેથી વધુ ન જ હોય.
આટલું ઓછું બોલી ગુરુદેવ ઊભા થયા અને આગંતુક યુવાનને પાસેના બગીચામાં લઈ ગયા. ત્યાં ગુલાનો છોડ બતાવતા કહ્યું - 'જો આ ગુલાબનો છોડ. કોનું આયુષ્ય વધારે. ગુલાબના ફૂલનું કે તેની આસપાસમાં રહેનારા કાંટાનું ?' 
'કાંટાનું ગુરુદેવ !' 
'લોકો પરેશાન કોને કરે ? કોને ચૂંટે ? ફૈલને કાંટાને ? ભમરા ક્યાં આળોંટે ? ફૂલ પર કે કાંટા પર ?' આ દરેકે દરેક પ્રશ્નોના જવાબ ફૂલ પર જ આવીને અટકે છે. આ ફૂલ પણ આપણને એમ જ કહે છે. દીર્ઘાયુ બનવાની અપેક્ષા ના રાખો. અલ્પાયુ ભલે બનો, પણ સાથે-સાથે સુવાસિત બનો.
ગુરુદેવની આ પુષ્પ-વર્ષામાં તે યુવાન મહેકી ઊઠ્યો.
ચમેલી...
કઠોર પરિશ્રમ માણસને પોતાનો ભાગ્યવિધાતા અર્થાત્ ભાગ્યનો ઉઘાડનારો અને ઘડનારો બનાવી શકે છે. પરિશ્રમથી પોતાના પ્રારબ્ધને ચમકાવી શકે છે. તેના કેટલાક ઉદાહરણો શ્રી જયંતી જૈને પોતાના 'ઊઠો, જાગો, જીતો' નામે પુસ્તકમાં આપ્યા છે. તે પૈકીના કેટલાક ઉદાહરણો 'એક જ દે ચિનગારી' કોલમના લેખક શશિનના શબ્દોમાં અત્રે પ્રસ્તુત છે.
એને વેબસ્ટરે સતત ત્રીસ વરસ સુધી કામ કર્યું. ત્યારે પહેલો અંગ્રેજી શબ્દકોશ વિશ્વનસ સાંપડ્યો.
જ્હોન વૉનક્રાફટે સતત ર૩ વર્ષે કામ કરીને અમેરિકાનો ઈતિહાસ આલેખ્યો.
ગિબ્સને વીસ વર્ષ સુધી સતત કામ કરીને, 'ફોલ ઓફ રોમ એમ્પાયર' પુસ્તક લખ્યું.
જેમ્સ વૉટે વીસ વર્ષ સુધી કાર્યરત રહી વરાળયંત્રની શોધ કરી.
જ્યોર્જ સ્ટાફન્સે રેલવે એન્જિનના નિર્માણ માટે ૧પ વર્ષ લાગલગાટ કામ કર્યું.
વિલિયમ હાર્વેએ સતત ૮ વર્ષ સુધી લોહીના પરિભ્રમણનું અધ્યયન કર્યું.
વિકટર હ્યુગોએ પોતાની પ્રસિદ્ધ નવલકથા 'નોત્રે દેમ દ પેરિસ' લખવાનું પૂરું ન થાય ત્યાં સુધી કપડાં સુદ્ધાં બદલ્યા નહોતા.
અલેકઝાન્ડર ડ્યૂમાએ રોજ ૧૮ કલાક લેખન કાર્ય કર્યું છે. આ ક્રિયા ૪૦ વર્ષ સુધી ચાલતી રહી.
ટૉલસ્ટોેયે 'વૉર એન્ડ પીસ'ને પ્રકાશિત કરતાં પહેલાં ૮૦ વાર તેનું પુનર્લેખન કર્યું. સ્વામી વિવેકાનંદ પોતાના સાધનાકાળ દરમિયાન માત્ર બે કલાક સૂતા હતા.
(ભગવાન મહાવીર સ્વામીએ પોતાના સાધનાકાળના સાડા બાર વર્ષ દરમિયાન ઊંઘ જ નથી કરી. ઊભા-ઊભા ક્યારેક સેકંડ-બે સેકંડ ઝોકું આવી ગયું હોય એટલું જ. આવા સેકંડ-બે સેકંડના ઝોકાના સમય ભેગો કરીએ તો સાડા બાર વરસમાં માત્ર ૪૮ મિનિટ જ ઝોંકામાં ગયો છે. બાકીનો બધો જ સમય અપ્રમત સાધના કરી છે.)
ડૉ. રાધાકૃષ્ણને પોતાના રશિયાના રાજદૂત કાળ દરમિયાન રોજ ૧૮ કલાકનું વાચન ચાલુ રાખ્યું હતું. સ્કોટિશ હાસ્ય કલાકાર હેરી ટાઉડરે પોતાના એક ગીતનો દસ હજાર વાર અભ્યાસ કર્યો.
મૃત્યુના ચાર બારણાં...
૧. અયોગ્ય કાર્યની શરૃઆત. 
ર. સ્વજનોનો વિરોધ. 
૩. આપણાથી બળવાન માણસની હરીફાઈ અને 
૪. કપટી માણસમાં વિશ્વાસ. આ ચારે મૃત્યુના દ્વાર છે. કદી તે ખખડાવશો નહિ.
પ્રભુ દે વરદાન
પ્રભુ મને મૂંઝવણ વગરનું મૃત્યુ દે.
ક્ષણે ક્ષણે મૃત્યુ સમીપની મારી ગતિ ચાલુ જ છે.
મૃત્યુ મળવાનું જ છે પ્રભુ ! તો...
હું મોતને મહાત કરી શકું તેવું સમાધિ મૃત્યુ આપજે પ્રભુ.
મારી આવરદાને માટે વરદાન સ્વરૃપે જોવી છે.
મોત સમયે પ્રભુ મલકાર આપજે. દેવાધિદેવ મને સમાધિ આપજે.
ભગવાન્ તેં મને આપવામાં કાંઈ કચાશ રાખી નથી.
તેં આટલું આપ્યા પછી પણ મને દીનતા ન જાગે તેવું જીવન આપજે.
પ્રભુ ! દીનતા હર ક્ષણે મને મૂંઝવી રહી છે.
પ્રભુ ! મારી આ દીન હીન વૃત્તિને દેશવટો આપતું મુનિ જીવન મને આપજે.
પ્રભુ તારું શરણ જીવતાં અને મૃત્યુ પછી પણ 
સાચું સદા-આ મારી મળાણી નથી પ્રાર્થના છે.
પ્રભુ ! તારો વિરહ નહીં વેઠાય, 
તારા મંદિરનું મને પંખી બનાવજે
રોજ તને પાંખ ફફડાવી પ્રણમી તો શકું.
આ ભવે ભક્તિ રહી, આવતો જનમ પણ આવો જ રહે
તેવું ભગવાન્ ભક્તિભર્યું જીવન આપજે.
પ્રભુ સદા તારું શરણ આપજે.
સરસ મજાના સમાચાર
S.M.S.
એક મસ્ત રમૂજી અને સમજવા લાયક એસ.એમ.એસ. છે. ગમશે...
A World wide survey was conducted by the UN. The only question asked was :

‘Would you please give your honest opinion about solutions to the food shortage the rest of the world??

The survey was a huge failure.

In Africa they didnt know what ‘food meant.’

In India they didnt know what ‘honest’ meant.

In Europe they didnt know what ‘shortage’ meant.

In China they didnt know what ‘opinion’ meant.

In Middle East they didnt know what ‘solution’ meant.

In South America they didnt know what ‘please’ meant.

and

In the USA they didnt know what ‘rest of the world’ meant.
ચમકારા...
 
એક સલાહ - તમે ગમે તે સલાહ આપો, ટૂંકે જ પતાવજો
 
સફળતાની સીડી ચઢવામાં જે કઠણ ભાગ છે તે આ સીડીને તળિયે ઊભેલા ટોળામાંથી અલગ પડી જઈને ચઢવા માંડવી.
 
જેમ માણસ પાસે સત્તા ઓછી, તેમ મારી પાસે સત્તા હોત તો હું શું શું કરુંની ડંફાસ વધારે જ મારશે.
 
અનિવાર્યતા ગરીબોના જીવનમાં સુધારો લાવે છે, અતિતૃપ્તિ શ્રીમંતોના જીવનમાં.
 
તમને જ્યારે લાગે છે કે હું બધું જ જાણું છું. તો હકીકતમાં તમે સાચા માણસની વાત નહિ સાંભળતા હો.
 
આપણે શ્રદ્ધા ગુમાવી નથી, માત્ર ઈશ્વરને બદલે હવે તેનો હવાલો દાકતર વૈદ્યોને સોંપ્યો છે.
 
સાથે જ આપણા મહાનગરો સિમેન્ટના જંગલો જેવા નથી, એ તો માનવ ઝૂ જેવા છે.
 
ઘણા લોકોને પોતાની શંકામાં શ્રદ્ધા હોય છે અને સામાની શ્રદ્ધામાં શંકા.
 
સૌથી વિકટ વિજય છે, તમે તમને જીતી લો તે.
 
શુદ્ધ વિચાર કરો અને તમે શુદ્ધ જ રહેશો.
પર્યુષણ પર્વનું અમારિ પ્રવર્તન -- મજાનો ખજાનો...
પર્યુષણ એટલે મહાપર્વ... પર્વ નહીં મહાપર્વ...
પર્યુષણના પાંચે કર્તવ્યો. ખજાનો જ નહીં, મજાનો ખજાનો...
પર્યુષણના એકેક કર્તવ્યો એક... એક અમૂલ્ય ભંડાર છે.
પછી એ અમારિ પ્રવર્તન હોય કે સાધર્મિક વાત્સલ્ય હોય.
અટ્ઠમનો તપ હોય કે પરસ્પર ક્ષમાપના હોય.
અથવા તો એક ચૈત્યપરિપાટિ જ કેમ ના હોય.
અમારિ પ્રવર્તન એટલે અહિંસક વર્તન. અહિંસાનું પ્રવર્તન.
જયણા વિનાનું વર્તન નહીં. જયણાવાળું વર્તન.
પ્રકૃષ્ટ વર્તન એટલે પ્રવર્તન.
પ્રકર્ષવાળું વર્તન એટલે પ્રવર્તન.
મારી-મરફી જન્મે છે મારવાનાં ભાવોમાંથી.
બર્લ્ડ ફલૂ જેવા મહામારીના રોગોનો જન્મ હિંસામાંથી થાય છે.
હિંસા અટકે તો રોગો અટકે.
હિંસા ભડકે બળે તો રોગો પણ ભડકે બળે.
રોગો અટકાવવા હોય તો હિંસા અટકાવવી રહી.
હિંસા બંધ... રોગો બંધ...
હિંસા બંધ... રોગો બંધ...
અમારી એટલે જ્યાં મારી-મરકી ન હોય.
એટલે અમારીનો અર્થ થાય- અહિંસા...
અમારીનો અનંતર અર્થ થાય.
હિંસા લડાઈ કાપાકાપીનો અભાવ.
અર્થાત્ આ જગતમાં મારી-મરકીનું પ્રવર્તન ન કરવું હોય.
તો અમારી-અહિંસાનું પ્રવર્તન કરવું પડશે.
મારા મારીનો અત્યંત અભાવ છે ત્યાં...
અહિંસાનું પ્રવર્તન, પ્રવર્તાવે છે રોગાભાવ... મળે છે સ્વસ્થભાવ.
અપનાવીએ સૌ આપણે,
'અમારિ પ્રવર્તન' નામના આ ખજાનાને...
અવસર મળ્યો ખજાનો, આવ્યો હાથ ખજાનો.
અહિંસા અટકી જાય, તો અવસર ન આવે સજાનો...
મોટાભાગનાં રોગોનું મૂળ કારણ -- મનના દુર્ભાવો
આજકાલ માનવી એવી પરિસ્થિતિથી ઘેરાયેલો રહે છે. જેનાથી એનું મન ખિન્ન, ઉદાસ અને ઉચાટથી ભરેલું રહે છે. આ દુર્ભાવોથી ચિંતા અને તનાવ પેદા થાય છે. આ રીતે મન તનાવગ્રસ્ત થાય છે. એટલે એનું સમગ્ર શરીરતંત્ર ખોરવાઈ જાય છે અને એનાથી અનેક અસ્વસ્થતા ઉદ્ભવે છે.
મનોચિકિત્સકો જણાવે છે કે, માનસિક અસંતુલન જ બધી આધિ-વ્યાધિનું મુખ્ય કારણ છે. આ ક્ષેત્રમાં કરવામાં આવેલા સંશોધનોથી સિદ્ધ થયું છે કે ચિંતા, ક્રોધ, ભય, ઈર્ષા, આવેશ, તનાવ અનેક બીમારીઓ જન્માવે છે. અગ્રગણ્ય મનોવિજ્ઞાની ડૉ.રોજર્સે તનાવ, દબાણ અને મનોવિકારો માટે માનસિક ભાવનાઓને કારણભૂત માની છે. જ્યાં સુધી આ દુર્ભાવોનું નિષ્કાસન ન થાય ત્યાં સુધી બીમારીઓ દૂર થતી નથી. માનવીએ એના દોષ, દુર્ગુણ, પાપ, અપરાધ વગેરેને કોઈ યોગ્ય, સમજુ, વિશ્વાસપાત્ર વ્યક્તિ આગળ પ્રગટ કરી દેવા જોઈએ અથવા એમનું પ્રાયશ્ચિત કરી લેવું જોઈએ. જેથી એમના મનમાં પડેલા એ દબાયેલા-કચડાયેલા ભાવો મનમાંથી બહાર નીકળી જાય. જો એમ ન થાય તો મનમાં બેચેની, ખિન્નતા, વ્યગ્રતા, ઉદાસીનતા છવાયેલી રહે છે, જે છેવટે બીમારીના રૃપે પરિવર્તિત થઈ જાય છે. શ્રદ્ધા, પ્રેમ, પ્રસન્નતા, સહયોગ, સમર્પણ જેવા સદ્ગુણ અને હકારાત્મક વિચારસરણી આવા મનોદૈહિક રોગોને પ્રગટ થવા દેતા નથી અથવા એમાંથી જલદી મુક્ત કરી દે છે.
વર્લ્ડ હેલ્થ ઓર્ગેનાઈઝેશનના જણાવ્યા પ્રમાણે વિકસિત, ધનિક દેશોમાં જે વ્યક્તિઓના મરણ નીપજે છે. એમાં અડધો અડધ હૃદયરોગથી જ નીપજે છે. આ રોગનું આટલું મોટું પ્રમાણ તબીબી સાધનોના અભાવે કે પરિસ્થિતિની પ્રતિકૂળતાને કારણે આવ્યું નથી. પણ ચિંતા અને તનાવભરી જિંદગીને કારણે આવ્યું છે. સાન ફ્રાન્સિસ્કોના વિખ્યાત હૃદયરોગ વિશેષજ્ઞ ડૉ. ફ્રીડમેન અને રોઝમેને અતિ મહત્વાકાંક્ષી, પ્રતિસ્પર્ધી, અસંયમી-નિરંકુશ જીવન જીવનારા અને એનાથી વિપરીત બિન-મહત્ત્વાકાંક્ષી, સંતુષ્ટ, સંયમી, નૈતિક જીવન જીવનારા એમ બંને પ્રકારની પ્રકૃતિ ધરાવતા લોકો પર તુલનાત્મક અભ્યાસ કર્યો હતો. આના આધારે એ જણાવે છે કે અતિ મહત્ત્વાકાંક્ષી, અસંયમી, અનૈતિક, જીવન જીવનારા લોકો વધારે તનાવગ્રસ્ત જોવામાં આવ્યા હતા અને એ હૃદયરોગનો ભોગ બન્યા હતા. આના જેવા અનેક સંશોધનો કરનારા અન્ય હૃદયરોગ વિશેષજ્ઞો પણ કહે છે કે મનોભાવ દબાવવાથી તનાવ પેદા થાય છે. જેનાથી એડ્રિનલ ગ્રંથિઓમાંથી હોર્મોન્સ વધારે પ્રમાણમાં સ્ત્રવે છે. આને લીધે લોહીની ધમનીઓ સંકોચાઈ જાય છે અને હૃદય સુધી લોહીને પહોંચવામાં તકલીફ ઊભી થાય છે. આના લીધે હૃદયને નુકસાન થાય છે અને હૃદયરોગનો હુમલો થાય છે.
હૃદયરોગ વિશેષજ્ઞ ડૉ. ઈરવિન કહે છે કે આંતરિક શાંતિ, સંયમ અને આત્મવિશ્વાસ તનાવ, દબાણ અને હૃદયરોગની રામબાણ દવા છે. સહૃદયતા, સહકાર, પ્રેમ, પરોપકાર જેવા સદ્ભાવો હૃદયરોગની તકલીફને હળવી કરી દે છે. આવી જીવનશૈલી અપનાવનારા અનેક હાર્ટએટેક આવી ચૂકેલ દર્દીઓ બીજા કરતા વધારે જીવી શક્યા હતા. વિખ્યાત મનોરોગ ચિકિત્સક ડૉ.સ્ટેકલના મત પ્રમાણે માનવીના સ્વાસ્થ્ય અને સંતુલનનો આધાર તેના આહાર-વિહાર પર ઓછો પણ માનસિક ભાવો પર વધારે હોય છે.
વિખ્યાત સર્જન ડૉ. બર્ની સીગેલ કહે છે કે પ્રેમ અને સામીપ્ય, સહોયગ તંદુરસ્ત પર મોટી અસર નિપજાવે છે. આના અભાવે માનવી બીમાર પડે છે. બીમાર પડેલા માનવીને આવા સદ્ભાવો પ્રાપ્ત થય તો એ જલદી સાજો થઈ જતો જોવામાં આવે છે. સ્ટેનફોર્ડ યુનિવર્સિટીમાં ડૉ. ડેવિડ સ્પિગેલે આ માન્યતાને ચકાસવા પ્રયોગ પણ કર્યો. તેમણે કેન્સરના દર્દીઓને બે વિભાગમાં વહેંચ્યા અને એમની રહેણીકરણીનો અભ્યાસ કરી એના પરિણામો જોયા. એક વિભાગના દર્દીઓને માત્ર દવા અને પરેજી આપ્યા. બીજા વિભાગના દર્દીઓને દવા અને પરેજી સાથે પ્રેમ અને સામાજિક સહયોગ પ્રાપ્ત થયા તેવી ગોઠવણ કરી.
એના પરિણામોથી ડૉ. સ્પિગેલ આશ્ચર્યચક્તિ થઈ ગયા. પહેલા જૂથના દર્દીઓ જેમણે ચુસ્તપણે દવા ખાધી હતી  અને પરેજી પણ પાળી હતી તે વહેલા મૃત્યુ પામ્યા હતા અને બીજા જૂથના દર્દીઓ કે જેમણે એ જ દવા અને પરેજી લીધા હતા પણ વધારામાં કોઈનો પ્રેમ, સહકાર કે સહયોગ પામ્યા હતા તે પેલા દર્દીઓ કરતાં ઘણું વધારે જીવ્યા હતા.
આવો જ એક પ્રયોગ હૃદયરોગના દર્દીઓ પર કરવામાં આવ્યો. ડૉ.મેયર ફ્રેડમેને આ દર્દીઓને ત્રણ જૂથમા વહેંચી દીધા. પહેલા જૂથના દર્દીઓને યોગ્ય ખોરાક આપવામાં આવ્યો, સારામાં સારી દવા અને રોગની સમજ આપવામાં આવી પણ એમને એ સાથે કોઈનો સ્નેહ, સાથ કે સથવારો ન અપાયા. બીજા જૂથના દર્દીઓને યોગ્ય ખોરાક, પહેલા જૂથને આપવામાં આવી હતી એ જ સારામાં સારી દવા અને રોગની સમજ આપવામાં આવ્યા હતા. એ ઉપરાંત પ્રેમાળ વ્યક્તિઓનો પ્રેમ અને હૂંફ મળે એવો સથવારો પણ આપવામાં આવ્યો. જ્યારે ત્રીજા જૂથના દર્દીઓને માત્ર યોગ્ય ખોરાક અને પહેલા બીજા જૂથના દર્દીઓને આપી હતી. એ જ દવા આપી. પણ એમને રોગની સમજ ન આપી અને પ્રેમાળ સાથ-સહયોગથી પણ વંચિત રાખ્યા.
પરિણામ ગજબનાક આવ્યું. પહેલા જૂથનાં દર્દીઓમાંથી ર૧ ટકાને જ ફરીથી હાર્ટએટેક આવ્યો. ત્રીજા જૂથના દર્દીઓમાંથી ૭પ ટકાથી વધારેને ફરીથી હાર્ટએટેક આવ્યો. જ્યારે બીજા જૂથના દર્દીઓમાંથી કોઈને પણ ફરીથી હાર્ટએટેક ના આવ્યો.
ડૉ. ડી.જે. વેસ્ટે એમના સંશોધનો બાદ એક સુંદર વિધાન કર્યું હતું. લગભગ બધા રોગો પાછળ મનનો થોડો અમથો હાથ તો હોય જ અને ઘણા બધા રોગો પાછળ તો એનો બહુ મોટો હાથ હોય છે.
ડોલરિયો...
સંપત્તિમાં સુપરકલાસ રહી ચૂકેલા બિલગેટ્સે આપેલા દસ સુપર નિયમો -
૧. જીવનની તકલીફોથી ટેવાઈ જાઓ.
ર. વિશ્વને તમારા કામથી જ મતલબ છે, વિચારોથી નહિ.
૩. તમારે જીવનમાં જે જોઈતું હોય તેને દિવસ અને કલાકોમાં વિભાજિત કરીને કામે લાગી જાઓ.
૪. પ્રયત્નો કરતાં રહેવામાં કોઈ શરમ નથી.
પ. તમારી ભૂલો માટે કોઈને દોષ આપવાને બદલે તેના કારણો શોધો.
૬. કોઈ તક ફરી મળતી ની. પરંતુ નવી તકો જરૃર મળે છે.
૭. જીવન કદી ધોરણો પ્રમાણે તમને પાસ કરીને આગળ લઈ જતું નથી, અહીં વેકેશન પણ હોતા નથી.
૮. ટી.વી., ફિલ્મો અને નવલકથાઓમાં દેખાડાતા માનવીઓમાંથી કોઈ જ પ્રેરણા ન લેશો.
૯. સફળતા માટે ધ્યેય નક્કી કરીને સતત કામ કરતાં રહો.
૧૦. તમને ન ગમતાં માનવી સાથે પણ સૌજન્યથી વર્તો, શી ખબર તેની સાથે જ કામ કરવાના દિવસો આવી જાય.
નંદનવનના ફૂલો...
ઉપદેશરત્નમાલાકાર પરમ પૂજ્ય આચાર્ય શ્રી પદ્મજિનેશ્વરસૂરીશ્વરજી મહારાજા આપણને મળેલા જીવનને ગુરુત્વ સભર એટલે કે મહત્તાપૂર્ણ-ગૌરવવંતુ બનાવવાનો માર્ગ બતાવ્યો છે.
૧. મોટું કાર્ય કરતાં પૂર્વે પ્રથમ નાના નાના કામોથી આરંભ કરવો જોઈએ.
ર. જાતનો ઉત્કર્ષ ક્યારેય ન કરવો. આ બે વાતોનો જીવનમાં અમલ કરવાથી ગુરુત્વ પ્રાપ્ત થાય છે.
ગુરુ શબ્દ ત્રણ અર્થમાં આવે છે.
૧. ગુરુ - શિષ્ય કે ભક્તના ગુરુ, ર. ગુરુ - ભારે, ૩. ગુરુ -મહત્તા.
પ્રાયઃ કરીને પ્રત્યેક માણસ પોતાની મહત્તા-મહત્ત્વ કેમ વધે તેના માટે પ્રયત્નશીલ હોય છે. જેઓ પદ્મજિનેશ્વર- સૂરીશ્વરજી મહારાજા એ બતાવેલા માર્ગે ચાલે છે તેનું મહત્ત્વ-મહત્તા વધે જ અને ન ચાલે તો જીવનમાં થોડી ઘણી મહત્તા પ્રાપ્ત કરી હોય તે પણ ગુમાવવાનો સમય આવે છે.
સામાન્યતઃ માનવ મનની એક નબળી કડી એ છે કે એ એક સાથે મોટા લાભ લેવા ઈચ્છે છે. મતલબ કે એ એક સાથે આખો લાડું ખાવા જતા એવો ફસાય છે કે ન તો ખાઈ શકે ન તો ફેંકી શકે. જો તે ટુકડે ટુકડે લાડું ખાતો હોત તો પૂરો ખાઈ શક્યો હોત.
૧. ધર્મમાં ઃ  ધર્મમાં કાર્ય કરવું હોય તો પ્રથમ લઘુકાર્ય કરવું. જેમ કે કોઈને માસક્ષમણ જેવો મોટો તપ કરવાની ભાવના હોય તેણે સર્વપ્રથમ જીવનમાં ઉપવાસ કેમ કરાય ? ઉપવાસનો અનુભવ શું? વગેરે અનુભવ મેળવી લેવો જોઈએ. જેથી માસક્ષમણ જેવો મોટો તપ કરવા પારોઠના પગલાં ભરવા ન પડે.
ર. સમાજમાં ઃ સમાજના કોઈ પણ કાર્યનો પ્રારંભ નાના કાર્યથી કરવો. ભલે પૂરા સમાજના ઉદ્ધારની ભાવના હોય. પણ પ્રારંભમાં બે-ચાર વ્યક્તિના ઉદ્ધારથી કરવો જોઈએ. જેથી પૂરા સમાજના ઉદ્ધારના મોટા કાર્ય સારી રીતે થઈ શકે.
૩. વ્યવહારમાં ઃ વ્યવહારના કોઈ પણ કાર્ય મોટા સ્વરૃપે કરવા હોય તો તે પૂર્વે નાના નાના કાર્યો કરી લેવા. જેથી મોટા કાર્યમાં ક્યાંય પાછા ન પડવું પડે.
૪. વ્યાપારમાં ઃ વ્યાપાર ક્ષેત્રે મોટા કાર્ય કરવા હોય તો પ્રારંભ નાના વ્યાપારથી કરવો જોઈએ. જેઓ એક સાથે કરોડપતિ ને અબજપતિ બનવાના સ્વપ્નો સેવીને વિના અનુભવે સીધો મોટા પ્લાન્ટ કે મોટી ફેકટરી કે પછી મોટો શો રૃમ કરી દે છે તેને પોતાની મૂળ મૂડી પણ ગુમાવવાનો પ્રસંગ ઊભો થાય છે.
રિલાયન્સ કે તાતા કંપની જેવી કંપનીના માલિકો આજે જે મોટી મોટી ઈન્ડસ્ટ્રીઝ સુધી પહોંચ્યા તે પૂર્વે તેમના જીવનના વિકાસમાં ધીરૃભાઈ અંબાણી જેવા મહાનુભાવોએ પ્રથમ કંપની નાના પાયે શરૃ કરેલી. પછી ધીરે ધીરે આગેકૂચ કરતાં કરતાં બહોળા અનુભવ સાથે આજે મુકેશ અંબાણી એક સાથે કરોડો-અબજોના મોટા મોટા પ્લાન્ટો નાંખે છે. માટે વ્યાપાર ક્ષેત્રે પણ જીવનમાં પ્રથમ નાના પાયે પ્રારંભ કરવો જોઈએ.
પ. યુદ્ધમાં ઃ યુદ્ધના ક્ષેત્રે પણ આ જ નિયમ લાગુ પડે છે. જેને વિશ્વવિજેતા બનવું છે તેણે એક સાથે મોટા મોટા દેશ સાથે મોટા મોટા યુદ્ધ છેડવા ન જોઈએ. પહેલાં નાના નાના રાજ્યોને જીતી થોડાં સ્થિર અને મજબૂત બનીને પછી મોટું યુદ્ધ કરવું જોઈએ અને એ રીતે નાના યુદ્ધથી મોટા યુદ્ધ સુધી જે પહોંચે છે તે વિશ્વવિજેતા બની શકે છે. પરંતુ જેઓ નાના યુદ્ધને બદલે મોટું યુદ્ધ પ્રારંભમાં છોડી દે તો તે ચાણક્યની જેમ પીછેહઠ કરે અને પેલી ડોશીના મતે મૂર્ખ ઠરે છે.
                                      ચતુર ચાણક્ય.
જેમણે નંદરાજા દ્વારા અપમાન થતાં મનમાં ગાંઠ વાળેલી કે નંદવંશનો નાશ કરીને જ રહીશ અને એ પોતાની ખ્વાહીશ પૂરી કરવા મરણિયા બન્યા.
બાળક ચંદ્રગુપ્તને યોગ્ય જોઈ જાણી તેને સમ્રાટ બનાવવાની સાથે પ્રારંભ કર્યો અને ચાણક્યે નાનકડી સેના તૈયાર કરીને એક મોટા રાજા પર ચડાઈ કરી અને વિશાળ સેના સામે ચન્દ્રગુપ્તનું સૈન્ય હાર્યું.
આ પ્રમાણે વારંવાર યુદ્ધ કરતાં વારંવાર પરાજયનો સામનો કરવો પડતો.
એકવાર ચાણક્ય ગુપ્તવેશે ક્યાંક જઈ રહ્યા છે. રસ્તામાં એક ગામમાં જમવાનો સમય થતાં કોઈક ડોશીમાંને ત્યાં જમવા બેઠા. માજીએ ગરમાગરમ ખીચડી પીરસી.
ચાણક્યને ભૂખ લાગી હતી અને ચાણક્યે થાળીમાં પીરસાયેલી ખીચડીના મધ્યભાગમાં હાથ નાંખ્યો. હાથ દાઝી ગયો.
આ દૃશ્ય પેલા માજીએ જોયું અને આ ચાણક્ય જ છે એવું નહીં જાણતા માજીએ ભૂદેવને મીઠો ઠપકો આપતાં કહ્યું ઃ 'ભૂદેવ ! મને લાગે છે તમે ચાણક્ય જેવ મૂર્ખ લાગો છો. ગરમાગરમ ખીચડીમાં વચ્ચે હાથ નાંખો તો દાઝો નહીં તો બીજું શું થાય ?'
ચાણક્યનું નામ પડતાં ભૂદેવ આશ્ચર્યચક્તિ થઈ ગયા.
માજીને કહે માજી તમારી વાત સાચી છે. પણ તમે પેલા ચાણક્યને મૂર્ખ કેમ કહ્યો ?
અને માજીએ કહ્યું ઃ 'ભૂદેવ ! ચાણક્ય ભલે પોતાની જાતને મહાન વિદ્વાન-ચતુર માનતો હોય પણ વાસ્તવમાં તે મૂર્ખ જ છે.'
એ મૂર્ખાને ચન્દ્રગુપ્તને સમ્રાટ બનાવવાની ઈચ્છા છે. એટલે એ યુદ્ધના રવાડે ચડ્યો છે. પણ એ મૂર્ખ પાસે હજુ વિશાળ સૈન્ય પણ નથી અને મોટા મોટા રાજ્યો સામે યુદ્ધ કરવા લાગે છે. તો પછી એ હારે નહીં તો બીજું થાય શું ?'
તો માજી ! એ ચાણક્યે શું કરવું જોઈએ ? પેલા ભૂદેવે જાણકારી માટે માજીને પૂછ્યું.
માજી કહે ઃ 'ભૂદેવ ! એ ચાણક્યે જો ખરેખર ચન્દ્રગુપ્નને સમ્રાટ બનાવવો હોય તો પહેલાં નાના નાના ગામડાં, નાના નાના રાજ્યોને જીતીને પોતાની સેના મોટી કરીને થોડા મોટા રાજ્ય પર ચડાઈ કરી એ રાજ્ય જીતવું જોઈએ. પછી મોટા મોટા રાજ્યો જીતે તો જ એનું ચન્દ્રગુપ્તને સમ્રાટ બનાવવાનું સપનું ફળે.'
ભૂદેવ ! તમે પણ ખીચડી વચ્ચેને બદલે સાઈડ સાઈડમાં લેવા હાથ નાંખ્યો હોત તો હાથ બળવાનો પ્રસંગ ન આવત.
એ પ્રમાણે આ પ્રસંગ એ બતાવે છે કે મોટા યુદ્ધ જીતતા પૂર્વે પ્રારંભમાં નાના યુદ્ધો જીતવા જોઈએ.
આ વાતો જોયા પછી એનો નિર્ણય નિશ્ચય કરી શકાય કે આપણી મહત્તા ટકાવી રાખવી હોય તો આપણી મહત્તા ટીકાને પાત્ર ન બનાવવી હોય તો મોટા લક્ષ્યને નજર સામે રાખીને નાના નાના કાર્યનો પ્રારંભ કરવો જોઈએ. શક્તિ સંમ્પન્ન બન્યા પછી લક્ષ્યાનુસાર મોટા કાર્ય કરવા જોઈએ.
મોટું કાર્ય કરતાં પૂર્વે નાનું કાર્ય કરવાથી થતા ફાયદા ઃ
૧. અનુભવ મળે, ર. નુકસાનથી બચી શકાય, ૩. સુધારો કરવાની તક મળે, ૪. પોતાની ભૂમિકાની ખબર પડે, પ. કોની સાથે કામ કેમ લેવાય તે શીખવા મળે, ૬. આત્મવિશ્વાસ વધે, ૭. સાહસિક બનાવે.
મોટું કાર્ય કરતાં પૂર્વે પ્રથમ નાનું કાર્ય કરવું જોઈએ. એ વાત ગ્રન્થકારે આપણને બતાવી છે અને એ પ્રમાણે કાર્ય કરવાથી જીવનમાં અનેક પ્રકારના ફાયદે-ફાયદા થાય છે. એ ફાયદાની વાત જોઈએ.
૧. અનુભવ મળે -- નાના નાના કામ કરવાથી તે તે કામની ખૂબી અને ખામી જાણવા મળે છે.
કેમ કે જીવનમાં અનુભવ એ મોટો મિત્ર છે. જેના આધારે શીખવા મળતી ખૂબી અને ખામી મોટા કાર્ય માટે ખૂબ ઉપયોગી નીવડે છે. આમ તો બાકીની વાતો પણ વિવિધ અનુભવ સ્વરૃપ જ છે. પણ એક વાત ચોક્કસ છે કે જેણે જીવનમાં મોટા મોટા કામો કરતા પૂર્વે કોઈપણ પ્રકારનો અનુભવ નથી મેળવ્યો. તે માણસને વારે-તહેવારે પીછેહઠ કરવાનો પ્રસંગ આવેછે અને એ મોટા કામ ક્યારેક ખોટા કામ જેવા બની જાય છે. માટે નાના કાર્યથી અનુભવ મળે છે. જે અનુભવ જીવનમાં ખૂબ આગળ વધારે છે. સફળ બનાવે છે.
ર. નુકસાનથી બચી શકાય ઃ નાના કાર્યથી કોઈ પણ ચીજનો પ્રારંભ કરવાથી બીજા નંબરનો ફાયદો-મોટા નુકસાનથી બચી શકવાનો છે. કેમ કે નાના કાર્ય કરવાથી માણસને એટલી તો ખબર જરૃર પડી જાય છે કે હં જે કાર્ય મોટા પાયે કરવા ઈચ્છુ છું.
તેમાં એટલો વિશેષ ફાયદો નથી. મૂડી વધે તેમ નથી. વગેરે વાતનો ખ્યાલ આવવાથી મોટા આર્થિક નુકસાનથી બચી શકાય છે. અથવા તો મોટું કાર્ય પ્રારંભ કરીને પછી બંધ કરવું પડે એ દ્વારા આબરું બગડવા સ્વરૃપ નુકસાનથી પણ બચી શકાય છે.
૩. સુધારો કરવાની તક મળે ઃ મોટું કાર્ય કરતાં પૂર્વે નાનું કાર્ય પ્રારંભ કરવાથી ત્રીજા નંબરનો ફાયદો એ થાય છે કે મોટા કાર્યના લક્ષ્યમાં નાના કાર્યોમાં આવતી અડચણો ધ્યાન પર આવતાં એ એ અડચણો ન આવે એ માટે શું સુધારો કરી શકાય ? એ જાણવાની ઉમદા તક મળે છે. 
૪. પોતાની ભૂમિકાની ખબર પડે ઃ નાના કાર્યમાં પોતાનું અસ્તિત્વ, પોતાની હાજરી, પોતાની ભૂમિકા શું છે ? એ જાણવા શીખવા મળે છે. પોતે હાજર રહે છે તો શું ફાયદો ? ન રહે તો શું ? વગેરે શીખવાથી મોટા કાર્યમાં મારી ભૂમિકા મહત્ત્વની રહેશે એ વાતનો અંદાજ આવી જાય છે.
પ. કોની સાથે કામ કેમ લેવાય ? તે શીખવા મળે ઃ આમ જુઓ તો મોટું કામ કરતાં પૂર્વે નાના કામ કરવા એ સ્કૂલનું કામ કરવા બરાબર છે. કેમ કે નાના કાર્યો કરતી વેળાએ ખાસ તો વિવિધ કેટેગરીના લોકો સાથે કામ પડે છે. ત્યારે ક્યા માણસ સાથે કેવી રીતે કામ લેવું તે શીખવા મળે છે. અધિકારીઓ સાથે કે પદસ્થ લોકો સાથે કેવો સંબંધ રાખીને કામ કરવું.
મજૂર કે નાના સામાન્ય માણસ સાથે કેવી રીતે કામ પાર પાડવું વગેરે શીખવા મળે છે. એ શીખેલા મોટા કાર્યમાં ખૂબ ઉપયોગી બને છે.
૬. આત્મવિશ્વાસ વધે છે ઃ દરેક માણસ જન્મથી આત્મવિશ્વાસનો ધારક નથી હોતો. એ જેમ જેમ કામ કરે છે. તેમ તેમ અનુભવે તેનો આત્મવિશ્વાસ મજબૂત બને છે અને વધે છે.
નાના કાર્યથી પ્રારંભ કરતાં અનુભવે માણસને એટલી તો ખબર પડવા જ લાગે છે કે જે હું ચાહું છું એટલું તો થાય જ છે. ભલે આજે સો ટકા નથી થતું ૮૦/૯૦ ટકા તો થાય જ છે. તો કાલે જરૃર ૧૦૦ ટકા થશે જ અને આમ નાના કાર્યથી વધતો આત્મવિશ્વાસ એને મોટા કાર્યમાં ૧૦૦ ટકા રિઝલ્ટ અપાવીને જ રહે છે.
૭. સાહસિક બનાવે ઃ માણસ લગભગ કોઈપણ કાર્યના પ્રારંભે એટલો સાહસિક નથી હોતો એના મનમાં સતત ડર-ભય હોય છે કે હું નિષ્ફળ તો નહીં જાઉ ને ?
નાના કાર્યોમાં ડરતાં ડરતાં કેળવેલી સાહસિકતા એટલી પાવરફુલ બનાવે છે કે, સાહસ એનો સ્વભાવ બની જાય છે.
એ જે કાર્ય કરે ત્યારે લોકો તેને ચેતવતા હોય છે કે ભાઈ ઉતાવળો થા મા. ખોટું સાહસ ક્યારેક ભારે પડશે. 
પણ નાના કામથી સાહસિક બનેલો માણસ નિર્ભય બની ને કહી દેશે 'ડરે તે મરે' સાહસ કરે તે સફળ થાય. તમ તમારે ચિંતા છોડો પરિણામ મારા તરફમાં જ આવશે. આવી આવી સાહસિકતા નાના નાના કાર્યો કરવાથી પ્રગટે છે અને પ્રગટેલી સાહસિકતા એને મોટા કામમાં ભરપૂર સફળતા અપાવીને જ રહે છે.
સમય ગોયમ ! મા પમાયએ...
વિ.સં. ૧ર૮૭ ભાદરવા વદી ૧૦.
આ.નરચંદ્રસૂરિનું સ્વાસ્થ્ય કથળ્યું છે. મંત્રીશ્વર વસ્તુપાળ દોડી આવ્યા. જે વિદ્યાદાતા ગુરુએ કમ્મપયડી વગેરે ગ્રંથો ભણાવ્યા છ. એ તારક ગુરુની શુશ્રૂષા માટે વૈદ્યો, હકીમોનો ફોજ ખડી કરી દીધી.
આ.નરચંદ્રસૂરિ મ.એ કહ્યું ઃ 'મંત્રી ! મારું આયુષ્ય પૂર્ણ થઈ રહ્યું છે. હવે દવા-ઔષધ કામ નહીં આવે. હવે તો ચત્તારિ મંગલં... ખામેમિ સવ્વ જીવે... બધા જોડે ક્ષમાપના. વસ્તુપાળ ! ૧૧ વર્ષ પછી તારે પણ વિદાય થવાનું છે. રાજકાજમાંથી નિવૃત્તિ લઈ આત્મકલ્યાણ સાધવાનો અવસર છે.
હિતશિક્ષા આપીને, ખામણા, નિર્યામણા કરતાં કરતાં સૂરીશ્વર સ્વર્ગે સંચર્યા.
ગુરુ ભગવંતની અંતિમયાત્રામાં વસ્તુપાળ-તેજપાળ અને આખું નગર ઊમટ્યું. વર્ષોને વીતતાં કયાં વાર લાગે છે. વિ.સં. ૧ર૯૮નું વર્ષ આવી ગયું.
નારચન્દ્ર જ્યોતિષ જેવા ગ્રંથો રચનારા વિદ્યાગુરુ નરચંદ્રસૂરિએ જણાવેલું વર્ષ. જીવનલીલા સમેટવાની તૈયાર કરવાનું વર્ષ. મંત્રીશ્વરને થયું હવે એક વાર છેલ્લો સંઘ કાઢી લઉં. આદેસર દાદાના ચરણોમાં આળોટી લઉં. સંઘ કાઢતાં પહેલાં બધા જોડે ક્ષમાપના કરી લઉં. આટલા વર્ષથી ધોળકામાં બેસી વહીવટ કર્યો છે. કોઈના દિલને ઠેસ પહોંચી હોય તો.
રાણા વીરધવલથી શરૃ કર્યા ખમત ખમણાં. જે મળે તેની ક્ષમાયાચના કરતા મંત્રીશ્વર આગળ વધ્યા. રસ્તામાં નાગડ મંત્રીનો મહેલ આવ્યો. આ એ જ મંત્રી છે જેણે મહામંત્રી બનવા વસ્તુપાળને ઉથલાવવાના અનેક કારસ્તાનો કરે. વસ્તુપાળને થયું દુશ્મનોને તો ખાસ ખમાવવા જોઈએ.
નાગડના મહેલમાં દાખલ થયા. નાગડ વિસ્ફારિત નેત્રે જોઈ રહ્યો. શું વાત છે ? વસ્તુપાળ વગર આમંત્રણે વગર સૂચને સામે પગલે મારા ઘેર. આજે સૂરજ કઈ બાજુ ઊગ્યો છે ?
ત્યાં તો વસ્તુપાળ ધીરે-ગંભીર સ્વરે બોલ્યા ઃ મંત્રી નાગડ ! આપણે ઘણા વર્ષ રાજ-કાજમાં સાથે રહ્યા. પરસ્પરના વિરોધી તરીકે ઘણી સ્પર્ધાઓ કરી છે. મારા કોઈ પણ વર્તનથી તમારા દિલને ઠેસ પહોંચી હોય તેની ક્ષમાયાચના કરવા આવ્યો છું. આખરી વિદાયનું વર્ષ આવી ગયું છે. વેર-ઝેર લઈને નથી જવું.
નાગડે જોયું મંત્રીની આંખમાં જિગરના આંસુ છે. એ પણ મંત્રીના પગમાં પડ્યો. સાચા દિલથી ક્ષમાપના કરી.
ધોળકાથી છ'રી પાળતો સંઘ રવાના થયો. આદેસર દાદાને ભેટવાની હૃદયની ઝંખના છે. બધી ઝંખનાઓ પૂર્ણ થતી નથી. 
આયુષ્યના દીવામાં તેલ ખૂટ્યું. અંકેવાળિયા મુકામે ચતુર્વિધ સંઘની હાજરીમાં સમાધિપૂર્વક વસ્તુપાળ સ્વર્ગે સંચર્યા.
જીવનમાં ૧૧ વર્ષ બાકી છે. એવું વિશિષ્ટ જ્ઞાન કોઈ કરી શકે ? બાકી તો આવતી પળે મૃત્યુ હોય એવી તૈયારી રાખવામાં શાણપણ છે. વર્તમાન ક્ષણને જીવનની આખરી ક્ષણ માની જીવીએ. સતત આત્મકલ્યાણ કરીએ.
મીઠો ઝઘડો...
વસ્તુપાળ મંત્રીએ બાર પૂર્ણ સંઘો કાઢ્યા. તેમાંના એક સંઘનો પ્રસંગ છે.
એ વખતે જનમેદની ધાર્યા કરતાં ઘણી વધુ આવી. રસોડાના વ્યવસ્થાપકે કહ્યું -- 'મંત્રીશ્વર ! બીજું સીધું તો પાલિતાણામાંથી મળી ગયું છે. પણ, આટલા મોટા પ્રમાણમાં ઘી મળતું નથી. આવતીકાલ માટે મીઠાઈ કેમ બનાવવી તે સમસ્યા છે.'
વસ્તુપાળ પહોંચ્યા આચાર્ય ભગવંત પાસે. સંડેરગચ્છના આ.યશોભદ્રસૂરિ મ. મોટા મંત્રવેત્તા હતા.
વસ્તુપાળની વાત સાંભળી કહ્યું -- 'ચિંતા ન કરો. પાટણના ધનશેઠ ઘીના મોટા વેપારી છે. એના ગોદામમાંથી તારા રસોડામાં ઘી પહોંચી જશે.'
ઘી આવી ગયું. સાધર્મિક ભક્તિ રંગેચંગે થઈ. માળારોપણ વગેરે ઉલ્લાસપૂર્વક થયું.
મંત્રી પહોંચ્યા. પાટણ ધનશેઠને કહે ઃ 'ઘીના પૈસા લઈ લો.' ધનશેઠ કહે  'મેં તમને ઘી વેંચ્યું જ નથી. તો પૈસા શેના લેવાના ?'
કોઠારમાં ઘીના સેંકડો ગાડવા હતા. પણ બધા ખાલી. મંત્રીશ્વરે કહ્યું  'મારે સાધર્મિક ભક્તિમાં તાત્કાલિક જરૃર પડી. આ.ભ.ની મંત્રશક્તિથી આ ઘી ત્યાં પહોંચ્યું.'
ધનશેઠ કહે  'ધન ઘડી ધન્ય ભાગ્ય.'
'મારું ઘી સાધર્મિક ભક્તિમાં વપરાયું. એના પૈસા ન લેવાય.'
બંનેની રકઝકના અંતે એ રકમમાંથી જિનાલય નિર્માણ કરવાનો નિર્ણય થયો. ઝઘડા તો બધે થાય છે.
ઝઘડાનો અંત જિનાલયના નિર્માણમાં થાય એવા જિનશાસનમાં અનેક પ્રસંગો નોંધાયા છે.
કાવિના સાસુ-વહુના ઝઘડા.
લક્ષ્મીબાઈ અને ઉદયન વચ્ચે ચરૃ માટે વિવાદ.
રાજન અને સોનાની કડાઈનો વિવાદ.
સવા અને સોમા શેઠનો ઝઘડો.
આવા વિવાદો સુવર્ણાક્ષરે નોંધાયા છે. કોલસાથી લખાય એવા વિવાદો વિખવાદોથી દૂર રહીએ.
ધ્યાન...
બ્રહ્મસમાજના વડા કેશવચંદ્રસેને રામકૃષ્ણ પરમહંસને વિનંતી કરી.
અમારા સમાજના ઉપક્રમે ધ્યાન માટેના વર્ગનું આયોજન થયું છે. આપનું આગમન થાય એ માર્ગદર્શન મળે એવી કૃપા કરો.
ભલે આવીશું. પરમહંસે વિનંતી સ્વીકારી લીધી.
ઔપચારિક વિધિ પત્યા પછી કેશવચંદ્રે ધ્યાનનો મહિમા વર્ણવતા લાંબુ-લચક ભાષણ ફટકારી દીધું. એ પછી અતિથિવિશેષ ને એવા બધા વક્તાઓએ ધ્યાન વિશેની વાતોનું પિષ્ટ પેષણ કર્યું. 
હવે ત્રણ મિનિટના ધ્યાનનો પ્રયોગ અને પછી રામકૃષ્ણનું માર્ગદર્શન પ્રવચન બાકી રહ્યા. ધ્યાન પત્યું એટલે રામકૃષ્ણનો વારો આવ્યો. 
એમણે કહ્યું .. તમને ધ્યાન કરતાં જોઈને મને અશોકવાટિકામાં બેઠેલા હનુમાન યાદ આવ્યા. 
કેશવચંદ્ર તો ખુશ ખુશ થયા. વાહ રામભક્ત હનુમાન બનવાના અમારા અહોભાગ્ય.
તમે મારી વાત સમજ્યાં નથી. પરમહંસે આગળ ચલાવ્યું. વાનર ધ્યાન કરે તો પણ એના ધ્યાનમાં કૂદાકૂદની બાબત હોય. ધ્યાન યાંત્રિક બાબત નથી કે બધાને એક સાથે લાગી જાય.
ભાષણો કરવાથી ધ્યાન થતું નથી. મીઠાઈના નામ લેવાથી પેટ ભરાતું નથી. એ માટે પ્રક્રિયા કરવી પડે છે. ધ્યાન માટે અભ્યાસ વગેરે જરૃરી છે. એક વાત ખાસ યાદ રાખો. ધ્યાતા-ધ્યાન અને ધ્યેય આ ત્રણ બાબતો ધ્યાનના પ્રારંભમાં હોય છે. આ સિવાયની બાબતો નકામી છે. આગળ વધતાં ધ્યાતા-ધ્યાન-ધ્યેય એકાકાર બની જશે.
અંતર્મુખ બનો. આત્માને ઓળખો. એના શુદ્ધ સ્વરૃપ સમાન પરમાત્માનું આલંબન લો.
ધ્યાન તો બહુ સશક્ત માધ્યમ છે. એના મહત્ત્વને સમજો. પ્રભુમાં ઓગળી જાય. પાણીમાં પતાસા જેવી સ્થિતિ સર્જાશે.
                             શુભ ધ્યાન કરો, કુ ધ્યાન છોડો.
 લાલ ગુલાબ...
'ધ બીજ ઓન ધી રિવર કવાઈ' ફિલ્મનો હીરો એલેક ગિનેસ આ ફિલ્મથી સિને જગતનો પ્રખ્યાત બની ગયો હતો. યુવા વર્ગ તેની પાછળ પાગલ થઈ ગયો હતો. ફિલ્મ નિર્માતાને આ ફિલ્મથી કરોડોની આવક થઈ ગઈ હતી.
આ બધું જોઈ એક દારૃ બનાવની કંપનીના માલિકને આ હીરાનો ઉપયોગ કરવાની ઈચ્છા થઈ આવી. કારણ કે, એની પાછળ પાગલ બનેલો યુવા વર્ગ પોતાની બ્રાન્ડનો દારૃ પીતો થઈ જાય તો તો પછી કંપનીમાં પૈસાની ટંકશાળ પડી જાય.
તે બીજે જ દિવસે એલેક પાસે પહોંચી ગયો અને કહ્યું ઃ 'હું એક ખૂબ જ સરસ વાત લઈને આવ્યો છું. જે તમારા અને મારા બંને માટે ફાયદાકારક છે.'
એલેકે તેને કહેવા માટે પોતાની મૂક સંમતિ આપી.
કંપનીના માલિકે ઉત્સાહમાં આવી જઈને કહ્યું ઃ 'હું દારૃની એક બ્રાન્ડેડ કંપનીનો માલિક છું અને મારી ઈચ્છા છે કે એના પ્રચાર માટે જાહેરખબર પર તમારો પોઝ જોઈએ છે. હું એ કાર્ય માટે તમને સાત કરોડ ડોલર સુધીનો ચેક યા રોકડ આપવા તૈયાર છું.'
એક નજર એલેક પર નાંખી કંપનીના માલિકે આગળ ચલાવ્યું. 'આનાથી તમને તો સાત કરોડ ડોલરનો ફાયદો ચોખ્ખો છે અને મને ફાયદો થશે તમારી જાહેરખબરથી આ બ્રાન્ડેડ દારૃ પીનારાથી.'
એલેક પોતાની ખુરશી પરથી ઊભો થતા બોલ્યો ઃ 'માફ કરજો, હું દારૃ પીતો નથી. આ કામ મારાથી થઈ શકશે નહીં.'
એલેકનો હાથ પકડી ઊભા રાખતા કંપનીના માલિકે કહ્યું ઃ 'પણ જુઓ, આમાં તમારે દારૃ પીવાની વાત પણ નથી. તમારે તો માત્ર દારૃની બોટલ મોઢે અડાડવાની છે અને શરીરમાં તાજગી આવી ગઈ એનો માત્ર અભિનય જ કરવાનો છે. જેમાં તમે કુશળ છો અને આવા માત્ર એક મિનિટના કામ માટે કંપની તમને સાત કરોડ ડોલર આપવા તૈયાર છે. રકમ નાની-સૂની નથી.'
પણ કંપનીના માલિકનો આ દાવ નિષ્ફળ કરતા એલેકે કહ્યું ઃ 'હું મારા લાખો ચાહક યુવક-યુવતીઓને દારૃના રવાડે ચડાવવા નથી માંગતો અને એ રીતે હું તેમનો નાશ કરવા નથી ચાહતો.'
અને બીજી જ પળે એલેક પોતાની કેબિનમાં જતો રહ્યો.
પોતાના નિયમને અકબંધ રાખવા માટે સાત કરોડ ડોલરને પણ લાત મારીને ફંગોળી દેનારા આ જગતમાં છે. એમ બોલતો એલેકને સન્માનભરી નજરે જોતો કંપનીનો માલિક ત્યાંથી રવાના થયો.
આવો જ પ્રસંગ ભારતની ભૂમિ પર જન્મેલા અને જાદુ જગતના સમ્રાટ ગણાતા કે.લાલ (કાંતિલાલ) સામે પણ ઉપસ્થિત થયો હતો.
એક ગુટખા કંપનીના માલિક જાદુગર કે.લાલ પાસે પહોંચ્યો અને કહ્યું ઃ 'તમારે માત્ર ગુટખાનું પાઉચ હાથમાં રાખીને માત્ર વાહ ગુટખા આ પાંચ અક્ષરો જ બોલવાના છે.'
અને સામે પચાસ લાખથી પાંચ કરોડ રૃપિયાની ઓફર મૂકી. જૈન ધર્મને પામેલા અને ધન તથા સન્માનને પચાવી જાણેલા જાદુગર કે.લાલે કહ્યું ઃ 'હું આ પચાસ-પાંચસો લાખની રૃપરડી માટે મારી સો કરોડની જનતાને મૃત્યુના મુખમાં ધકેલવા નથી ચાહતો.'
અને આટલું કહી બીજું કશું જ સાંભળ્યા સિવાય તેમને અલવિદા આપી દીધી.
'પૈસા કરતાં પ્રતિષ્ઠા મહાન છે'. આ સૂત્રને વાગોળતો તે વેપારી પણ ત્યાંથી રવાના થયો.
રાતરાણી...
એક દિવસની વાત છે.
સ્વામી દયાનંદ સરસ્વતીને મળવા માટે એક મોટા પંડિતજી તેમને ત્યાં આવ્યા. સ્વામીજીએ મીઠો આવકાર આપ્યો અને બેસવા માટે એક સારું એવું આસન આપ્યું.
આ આસન જોઈને પંડિતજી બોલ્યા ઃ 'સ્વામીજી ! હું બહુ મોટો પંડિત છું. હું આટલા નીચા આસન પર નથી બેસતો. મારે બેસવા માટે ઊંચુ આસન જોઈએ.'
સ્વામીજી પાસે એવું ઊંચુ આસન હતું નહીં. તેથી તેઓ પંડિતજીને પોતાના ઘરની બારી પાસે લાવ્યાઅને એક ઊંચા વૃક્ષ તરફ આંગળીથી ઈશારો કર્યો.
આ જોઈ પંડિતજી ખિજાયા ઃ 'તમે મને વૃક્ષ પર બેસવાનો ઈશારો કરો છો ?' અહીં ઘરમાં બેસાડવાના હોય કે વૃક્ષ પર ?' પંડિતજીએ રોષ ઠાલવ્યો.
'હું તમને વૃક્ષ પર બેસવાનું નથી કહેતો. પણ ત્યાં છેક ઊંચી ડાળે જુઓ. ત્યાં એક કાગડો બેઠો છે. તે તમને દેખાય છે ?' સ્વામીજીએ કાગડા તરફ અંગુલિ નિર્દેશ કરતાં પૂછ્યું. 
પંડિતજીએ તે તરફ જોઈ - 'હા' ભણી.
'બસ, પંડિતજી, મારે એ જ કહેવું છે કે જો ઊંચા આસન પર બેસવા માત્રથી જો કોઈ મોટો થઈ જતો હોય તો પછી પેલો કાગડો તમારા કરતા ઘણો મોટો હોવો જોઈએ. કારણ કે તે વૃક્ષની છેક ટોચે બેઠો છે અને ગમે તેટલું મથો તોયે તેનાથી ઊંચે બેસી શકો તેમ નથી.' સ્વામીજીએ વૃક્ષના ઈશારાનો ફોડ પાડ્યો.
આ સાંભળી પંડિતજીનું મોં નાનું થઈ ગયું અને શરમથી નીચું મોં કરી લીધું.
ચમેલી...
એક મહાન સંગીતકાર.
પોતાને તયાં શિષ્યોને સંગીત વિદ્યા શીખવાડે.
દરેક વ્યક્તિની ટીકા કરનારા આ જગતમાં વિદ્યમાન છે. એક ચિંતકે બહુ મઝાનું સૂત્ર આપ્યું છે ઃ 'આ જગતમાં કોઈની પણ ટીકા ન કરનારો માણસ મળી રહેશે, પણ કોઈ વ્યક્તિની ટીકા ન થઈ હોય તેવો માણસ મળવો મુશ્કેલ છે.'
આ સંગીતકારની પણ અમુક લોકો ટીકા કરતા.
આ સાંભળી તેમનો એક શિષ્ય ખૂબ અકળાતો. ટીકા કરનારાઓને જેમ-તેમ બોલતો. તેમની સાથે ક્યારેક ઝઘડો પણ કરી બેસતો.
એક વખત ગુુરુએ તે શિષ્યને પાસે બોલાવ્યો અને કહ્યું ઃ 'વત્સ ! ટીકા કરનારાની વાતો સાંભળી આપણે અકળાવાનું ના હોય. આ જગતમાં ટીકા તો સૌ કોઈની થતી જ રહી છે. આ અનાદિ ક્રમ છે. દરેક માણસનોે વિરોધી વર્ગ તો હોવાનો જ.'
હવે એક વાત કહું - 'તેં મહાન માણસોના જીવન ચરિત્રો વાંચ્યા હશે, સાંભળ્યા હશે. તેમની મૂર્તિઓ પણ જોઈ હશે. તેમના સ્મારકો જોયા-સાંભળ્યા. નહીં જ ને.'
બસ, જે ટીકા કરે છે, તેને કોઈ યાદ નથી કરતું. પણ જે ટીકાને સહન કરે છે, પચાવી જાણે છે, તેને આખું જગત યાદ કરે છે.
ટીકાથી પડો નહીં, અકળાવો નહિ. ટીકાકારને દબાવો પણ નહિ. સ્વયંને મજબૂત કરો, સ્થિર બનો. ટીકાના વાવાઝોડા સામે અડોળ બનો.
જે ઉપસર્ગો સામે અડોળ નથી બનતો, તે બેડોળ બની જાય છે.
ચંપો...
એક વ્યક્તિ ગુરુદેવ પાસે આવ્યો. 
પચાંગ પ્રાણિપાત કરીને તેણે પૂછ્યું - 'પ્રભો ! મારે મનને શુદ્ધ કરવું છે. સ્ફટિક જેવું નિર્મલ મન કેવી રીતે કરું ?'
ગુરુદેવ મલક્યા અને બોલ્યા  'જા, મારા તને અંતરનાય અંતરના આશીર્વાદ છે. તું આંધળો થઈ જા, બહેરો થઈ જા અને મૂંગો થઈ જા. બસ, પછી તારું મન સ્ફટિક સમું નિર્મલ અને પવિત્ર થઈ જશે.'
શિષ્ય મુંઝાયો એ હાથ જોડીને બોલ્યો  'ગુરુદેવ ! આ તે કેવા આશીર્વાદ. આ તો આશીર્વાદ કહેવાય કે પછી અભિશાપ ?'
ગુરુદેવ મર્માળુ હસ્યા અને રહસ્ય ખોલવા માટે મોં ખોલ્યું - 'વત્સ ! તારા આ શ્રાપમાં જ આશીર્વાદ છુપાયેલા છે. આંધળો થવાનો મતલબ છે. પરનારી અને જગતના પદાર્થોને જોવાનું બંધ કરી દે. બહેરો થવું એટલે કોઈની નિંદા સાંભળવાનું માંડી વાળ અને પોતાની પ્રશંસા તો કદી સાંભળવી જ નહીં. મૂંગા થવાનો મતલબ છે. કોઈની ટીકા-ટિપ્પણ કરવી નહીં. કોઈના વિશે ખરાબ બોલવું નહીં.'
બસ, આમ જીભ, કાન અને આંખના દ્વાર વાટે તારા મનમાં બુરાઈનો પ્રવેશ થશે જ નહિ, તો પછી તારું મન ગંદુ થશે જ કેવી રીતે ? મન સ્વચ્છ અને સ્વસ્થ જ રહેશે.
આવેલ વ્યક્તિ આ ગુરુશક્તિને પામી અંતઃશક્તિને સ્પર્શી ગયો.
જાસૂદ...
એક વખત વિનોબા ભાવે અને પંડિત જવાહરલાલ નેહરુ  બગીચામાં બેઠા હતા.
વિનોબાજીએ નેહરુને પૂછયું  'નેહરુજી તમે તમારા પુસ્તક 'ડિસ્કવરી ઓફ ઈન્ડિયા'માં લખ્યું છે કે અકબરના જમાનામાં તુલસીદાસજી થઈ ગયા. વળી તમે તમારા એ ગ્રંથમાં અકબર માટે આઠ દસ પાનાં ફાળવ્યા છે, જ્યારે તુલસીદાસનો ઉલ્લેખ તો માત્ર બે-ચાર લાઈનોમાં જ સમાવી લીધો છે. શું આ બધું બરાબર છે ?
'કેમ, શું તુલસીદાસજી અકબરના જમાનામાં નથી થયા ? હું માનું છું ત્યાં સુધી આ વાત સાચી જ છે અને આ તો જગતનો એકેએક બચ્ચો ય જાણે છે કે તુલસીદાસજી અકબરના જમાનામાં થયા છે. મારું ઈતિહાસ-જ્ઞાન લગભગ સારું જ છે. છતાંય કંઈક ભૂલ હોય તો કહો.' નેહરુજીએ ઈતિહાસ-જ્ઞાન દર્શાવતા કહ્યું.
વિનોબાજીએ કહ્યું  'નેહરુજી ! હું તમારા ઈતિહાસની ભૂલ નથી કાઢવા માંગતો. પણ ઔચિત્યભંગ રૃપી ભૂલ દર્શાવવા માંગું છું.'
'મને કાંઈ સમજ ના પડી, તમે સ્પષ્ટ ફોડ પાડો.' નેહરુજીએ વિનંતીના સૂરમાં કહ્યું. 
'નેહરુજી મને એક વાત જણાવો કે અકબરના જમાનામાં તુલસીદાસજી થયા કે પછી તુલસીદાસના જમાનામાં અકબર થયા ?' વિનોબાજીએ પૂછ્યું.
નેહરુજી કંઈ વિચાર કરીને બોલે તે પહેલાં જ વિનોબાજીએ આગળ ચલાવ્યું  'નેહરુજી ! બીજી એક વાત. તે સમયના આખા ઉત્તર ભારતનું સાંસ્કૃતિક ઘડતર કોણે કર્યું ? તુલસીદાસજી એ કે પછી અકબરે ?'
નેહરુજી થોડા વિચારમાં પડી ગયા.
અને પછી બોલ્યા  'વિનોબાજી ! આપની વાત સાચી છે. પ્રજા ઉપર ઘેરો પ્રભાવ હંમેશા સંતપુરુષોનો જ રહ્યો છે. ઈતિહાસ આ રીતે રાજાઓને નામે લખવાની વાત ખોટી જ છે. ઈતિહાસ હંમેશા સંતોના નામે જ લખાવો જોઈએ. તમે કહ્યું છે તે રીતે વિચારવું જ જોઈએ.'
(જૈન પરંપરાનો ઈતિહાસ આ રીતે જ લખાયેલો છે. તેમાં દરેક પટ્ટધરોના સમયમાં ક્યા રાજા થયા, ક્યા શ્રેષ્ઠીઓ થયા, કઈ વિભૂતિઓ થઈ, ક્યા તીર્થો રચાયા-ઈત્યાદિ બધી જ વિગતો તે-તે સમયના સંતોના નામે જ લખાયેલ છે. નહિ કે રાજાના નામે.)
કથા સૌરભ...
એક મોટું શહેર હતું.
ત્યાં રહે એક ભાઈ, નામ તેનું અમથાલાલ.
દર વરસની જેમ જ આ સાલ પણ દિવાળી આવી. પરંતુ આ વરસની દિવાળી તેણે ખૂબ જ ભવ્ય રીતે ઉજવી. ભાઈ-બેન-પત્ની-પુત્ર પરિવારને ઊંચી કિંમતની વસ્તુઓ ભેટ આપી. ખૂબ જ જલસો કર્યો. પોતાની પાસે આટલો પૈસો હતો નહીં. પણ ઉછીનું લાવી-લાવીને તેણે આ દિવાળી ઉજવી.
થોડોક સમય વીત્યા પછી એક-એક લેણદારો આવવા માંડ્યા અને ઉઘરાણી કરવા લાગ્યા. એની પાસે કોઈ એવી સવલત નથી ન હતી કે તે દેણું ચૂકવી શકે.
એણે ઘણાં પ્રયત્નો કરી જોયા, પણ ક્યાંયથી કશુંય પ્રાપ્ત થયું નહીં.
છેવટે હારી-થાકીને તે પોતાના મિત્ર અને વકીલ એવા રૃપચંદ પાસે ગયો. પોતાનો બધો જ વ્યતિકર સંભળાવ્યો અને કહ્યું  'દોસ્ત ! હવે મને આમાંથી ઉગાર.'
રૃપચંદે કહ્યું  'હું તને મદદ નહીં કરું, તો બીજું કોણ કરશે ? વળી અત્યારે આ પરિસ્થિતિમાં તને મદદ નહીં કરું તો પછી ક્યારે કરીશ ? આફત સમયે જે કામ આવે તે જ તો છે સાચો દોસ્ત. બાકી, મુશ્કેલી સમયે જમીનદોસ્ત કરનારા દુશ્મનોનો તો આ જગતમાં રાફડો ફાટેલો છે.'
અને પછી કંઈક યાદ આવતા રૃપચંદે વાતનો વળાંક લેતાં કહ્યું  'મને આના અનુસંધાનમાં એક વાર્તા યાદ આવી ગઈ.' 
'કઈ વાર્તા ?'
'વરસો પહેલાં એક માણસે પોતાના વેપાર માટે ઘણાં લોકો પાસેથી ઉછીના પૈસા લીધા. ત્યારબાદ તે પૈસા સંતાડી દીધા અને અફવા ફેલાવી કે તેને ધંધામાં ખૂબ જ મોટી ખોટ આવી છે અને ધંધો સમેટી લેવાની તૈયારીમાં છે. તેથી જેણે જેણે ઉછીના પૈસા આપ્યા હતા તે બધાં પાછા આપવા દબાણ કરવા લાગ્યા.'
આથી તે માણસ પોતાના એક દોસ્તને મળ્યો, કે જે વકીલ હતો. એણે પોતાની બધી સાચી વાત રજૂ કરી. વકીલ પણ ચાલાક હતો. એણે કહ્યું ઃ 'એક કામ કર. જે કોઈ પણ ઉછીના પૈસા લેવા માટે આવે, ત્યારે તારે માત્ર બેં... બેં... જ કહેવાનું. બીજું કશું જ કરવાનું નહીં. હું જાહેર કરી દઈશ કે ફલાણાભાઈના ધંધામાં મોટી ખોટ ખાવાને કારણે પાગલ થઈ ગયા છે અને અહીં બધાં આવીને તને જોશે. તું બેં... બેં... સિવાય બીજું કંઈ જ કરશે નહિ. તેથી લોકો તને ગાંડો સમજીને પાછા ફરી જશે.' 
આ... રુપિયો !
કાગળનો હોય કે લોઢાનો, વજનવાળો છે આ રુપિયો,
સુખશાંતિને પાછળ રાખી, મગજ બગાડતો આ રુપિયો,
લાંચરુશ્વત અને ભ્રષ્ટાચારની ભાષા છે આ રુપિયો,
એનાથી સૌ કામ કરે છે સૌથી મોટો બન્યો આ રુપિયો,
કાળાને પણ સુંદરી અપાવે એવો છે આ રુપિયો,
કુડા ને રુડા મનાવે, એવો રુપાળો આ રુપિયો,
એના વગર સઘળું અંધારું, ચળકાટ છે આ રુપિયો,
વગર અક્કલે માન અપાવે, અભિમાની આ રુપિયો,
મંદિરમાં ભગવાન પાસે પેટીમાં પડ્યો છે આ રુપિયો,
ભગવાનની સાથે સાથે પૂજનીય બન્યો છે આ રુપિયો,
સંબંધ, લાગણી, પ્રેમને બાયપાસ કરે છે આ રુપિયો,
કલયુગમાં સૌ પ્રેમથી બોલે, સૌથી મોટો છે આ રુપિયો,
સૌ કહે છે મારો મારો, પણ કોઈનો નથી આ રુપિયો,
આ જ ભવે મારો, કાલે બીજાનો પડ્યો રહેશે આ રુપિયો.
તમે ઘેર બેઠાં ભેળસેળ પારખી શકો
ખોરાકની ચીજવસ્તુઓમાં થતી ભેળસેળને સાદા પ્રયોગોથી પણ પકડી શકાય છે. આ પ્રયોગોથી જાણી શકાય કે ખોરાકની ચીજો શુદ્ધ કરે છે કે નહીં. પ્રયોગશાળામાં ખોરાકની ચીજવસ્તુઓનું પૃથ્થકરણ કરાવ્યાના હેવાલને આધારે વેપારીઓ પર કોર્ટમાં કેસ કરી શકાય. દૈનિક વપરાશની કેટલીક ચીજવસ્તુઓ ભેળસેળવાળી છે કે નહીં તે નીચે આપેલ સાદા પ્રયોગોથી જાણી શકાય છે. આ પ્રયોગો ઘરમાં પણ થઈ શકે છે.
Lkt.
¾kã ÃkËkÚko
¼u¤ðkíkku ÃkËkÚko
¼u¤Mku¤ ytøkuLke Ãkh¾
yMkhku
૧.
જીરું
કોલસાની ભૂકીથી રંગેલા
હાથમાં લઈ જરાક મસળવાથી હાથ
આંચકી આવે,


ઘાસનાં બી
કાળા થઈ જશે.
લોહીનું પ્રમાણ ઘટે
ર.
કાળાં મરી
પપૈયાના સૂકવેલા બી
પાણીના ગ્લાસમાં નાખવાથી પપૈયાના 
કિડનીના રોગની



બી ઉપર તરસે જ્યારે મરીથી પાણીનો
શક્યતા.
૩.
કોપરેલ
ખનિજ તેલ (મિનરલ ઓઈલ)
તેલને ફ્રીજ કરો, જો ફ્રીજ ન થાય તો
યકૃતના રોગ,



તે કોપરેલ શુદ્ધ નથી.
આંખનું તેજ ઘટે.
૪. 
એલચી
તેલ કાઢી ટેલ્કમ પાઉડર
એલચીને હાથમાં ચોળવાથી પાઉડર
લિવરની તકલીફ


લગાડાય છે.
આંગળા પર ચોંટે છે.

પ.
મરચું પાવડર
લાકડાનો વ્હેર (અખાદ્ય રંગ)
મરચાંને પાણીમાં નાંખવાથી વ્હેર તરશે,
પેટ-આંતરડાના રોગો



પાણી રંગીન થશે.
૬.
રવો (સોજી)
ઝીણી લોખંડની કણીઓ
લોહચુંબક પસાર કરતાં લોખંડના
આંતરડા-કિડનીના



રજકણો ચોંટી જશે.
રોગો
૭.
કેસર
મકાઈના રેસાને સૂકવી
શુદ્ધ કેસરને તોડી શકાતું નથી, પાણીમાં
આંજનું તેજ ઘટે,


કૃત્રિમ રંગ અને એસેન્સથી
નાખતાં રંગીન કેસરનો રંગ, ઓગળશે
પેટની તકલીફ


તેને રંગીન સુશોભીત બનાવાય.
અને નકલી પાંદડીઓ ખેંચવાથી તૂટશે,

૮.
સોપારી
લાકડાનો વ્હેર (અખાદ્ય), રંગ
પાણીમાં નાખતા વ્હેર તરશે,
મોઢા-પેટમાંચાંદા પડે



પાણી રંગીન થઈ જશે.
૯.
હળદર
અખાદ્ય પીળો રંગ, 
હાઈડ્રોકલોરિક એસિડ નાખતાં રંગ
પાંડુરોગ અને


લોટ (સ્ટાર્ચ)
મેજન્ટા થશે, ટીંચર આયોડિનના ૪-પ
પેટની તકલીફો



ટીપાં નાખતાં સ્ટાર્ચ હશે તો 



બ્લૂ રંગ દેખાશે.
૧૦.
હિંગ
રંગેલો સુગંધિત ગુંદર કે રાળ
અશુદ્ધ હિંગથી પાણી રંગવાળું બનશે,
પેટની તકલીફ યકૃતને



શુદ્ધ હિંગ ઓગળી જશે.
નુકસાન
૧૧.
તજ
તજના જેવી જ ઝાડની છાલ,
પાણીમાં નાંખતા જ પીળી છાલને
મોઢામાં અને 


સુગંધ
લાગેલો રંગ પ્રસરવા લાગશે.
પેટમાં ચાંદા.
૧ર.
દળેલી સાકર
ધોવાનો સોડા, ચોક
હાઈડ્રોકલોરિક એસિડ નાખતાં 
અલ્સર, આંતરડાનો



તેમાં ઊભરો આવશે.
રોગ.
૧૩.
ચાની ભૂકી
પૂર્વે વપરાયેલા ચાના કૂચાને
ભીના ફિલ્ટર પેપર પર ભૂકી છાંટતા
પેટની બીમારી


સૂકવીને કૃત્રિમ રંગથી રંગે,
પીળાં, ગુલાબી, લાલ, ભૂરા દેખાશે.
થવાની શક્યતા.
૧૪.
કોફી પાઉડર
શિકોરી કે કચૂકાનો પાઉડર
ઠંડા પાણીમાં નાંખી હલાવતા શિકોરી
બેચેની થાય,



કે કચૂકાનો પાઉડર તળિયે બેસશે, 
પાચનશક્તિ મંદ



કોફી તરશે.
પડશે.
૧પ.
ધાણા
ઘોડાની લાદ, ચોખાનાં
પરખ કરી શકાતી નથી, માટે આખા
-


ફોતરાંની ભૂકી
ધાણા ખરીદીને ઘરે જ ખાંડવા.
